
Formáli 

Rannsóknin ber heitið Framtíð lögreglumenntunar á Íslandi. Er grundvöllur fyrir 

menntun á háskólastigi? og er 30 eininga lokaverkefni í meistaranámi í 

mannauðsstjórnun við Viðskiptafræðideild á félagsvísindasviði Háskóla Íslands. 

Leiðbeinandi minn við skrif þessa verkefnis er Gylfi Dalmann Aðalsteinsson, dósent við 

sama skóla. Ég þakka honum fyrir gott samstarf og faglega og uppbyggjandi aðstoð í 

tengslum við skrif þessa verkefnis. Einnig vil ég þakka viðmælendum mínum, sem voru 

átta talsins, fyrir að sýna verkefninu áhuga. Sömuleiðis kann ég öllum þeim fjölda 

lögreglumanna sem tóku þátt í könnun í tengslum við viðfangsefnið bestu þakkir fyrir 

góða þátttöku. Sérstaklega vil ég þakka Snorra Magnússyni, formanni Landssambands 

lögreglumanna, fyrir að vera mér innan handar en hann var sérlega hjálpsamur við að 

aðstoða mig með upplýsinga- og heimildaöflun. Einnig vil ég þakka maka mínum, 

Böðvari Sturlusyni, og syni okkar Sturlu fyrir alla þolinmæðina, stuðninginn og 

hvatninguna á meðan á náminu og ritgerðarskrifunum stóð. Að lokum fær fjölskyldan 

mín öll, sérstaklega þeir sem lásu verkefnið yfir fyrir mig, miklar þakkir fyrir aðstoðina, 

sem og vinir og vinnufélagar fyrir að hafa sýnt þessu verkefni mikinn áhuga og hvatt mig 

áfram með jákvæðni og góðum athugasemdum. 

 

        

       Reykjavík, 28. apríl, 2013 

       Guðrún Tinna Ólafsdóttir

Útdráttur 

Þessi rannsókn fjallar um menntun lögreglumanna. Leitast var við að finna svör við því 

hvort grundvöllur sé fyrir lögreglumenntun á háskólastigi með því að bera námið saman 

við nám á Norðurlöndum og nám annarra starfsstétta hér á landi sem gengið hafa í 

gegnum sambærilegar breytingar. Rannsóknarspurningarnar sem leitast var svara við 

eru eftirfarandi: Er grundvöllur fyrir því að færa lögreglumenntun upp á háskólastig? 

Hvernig er staða lögreglumenntunar á Íslandi samanborið við Norðurlöndin? Hvernig var 

staðið að sambærilegum breytingum á námi hjá hjúkrunarfræðingum og 

leikskólakennurum? Hvaða viðhorf hafa lögreglumenn til lögreglumenntunar á 

háskólastigi? 

 Rannsóknin er sett í fræðilegt samhengi þar sem saga lögreglunnar hér á landi er 

rakin ásamt störfum Lögregluskóla ríkisins. Þá er fjallað um lögreglunám á 

Norðurlöndunum og nám hjá viðmiðunarstéttum. Farið verður yfir aðferðafræði 

rannsóknarinnar þar sem greint er frá framkvæmd hennar. Rannsóknin er byggð á 

blandaðri rannsóknaraðferð þar sem notast er við bæði eigindlegar og megindlegar 

rannsóknaraðferðir við framkvæmd hennar. Blönduð rannsóknaraðferð er talin gefa 

góða mynd af viðfangsefninu þar sem hún sameinar kosti eigindlegra og megindlegra 

rannsóknaraðferða ásamt því að lágmarka villur beggja aðferða. Að lokum eru 

niðurstöður teknar saman og fjallað verður ítarlega um þær í umræðukafla.  

Helstu niðurstöður benda til þess að grundvöllur sé fyrir töluverðri eflingu á námi 

lögreglumanna, bæði með lengingu á námi og eflingu á faglegri þekkingu. Þegar litið er 

til Norðurlandanna og viðmiðunarstétta hér á landi eru fordæmi fyrir því að flytja 

menntunina á háskólastig. Í niðurstöðum kemur fram að mikill meirihluti lögreglumanna 

er hlynntur lögreglunámi á háskólastigi. Viðmælendur eru almennt sammála um að efla 

þurfi námið en leiðir að breytingum eru margar og áherslur viðmælenda misjafnar. 

Abstract      

This study focuses on the education of police officers in Iceland.  The main focus was on 

finding answers as to whether there is a foundation for police education at university 

level, by comparing the education in Iceland with police education in the Nordic 

countries and other professions in Iceland that have been through similar educational 

changes in recent decades. The research questions I seek to answer are the following: Is 

there a foundation for the police to move their education up to university level? How is 

police education in Iceland compared with other Nordic countries? How did other 

professions, nurses and kindergarten teachers, manage their educational changes? 

What do police officers think about police education at university level?   

 The research is set in context with theory. The history of the Icelandic police is 

described alongside the tasks of the National Police College in Iceland. The education of 

police officers in the Nordic countries is furthermore discussed together with the 

education of the compared professions. The study is based on mixed research 

methodology  that is both qualitative and quantitative research methods. Mixed 

research methodology is considered suitable to minimize the errors of qualitative and 

quantitative research methods by focusing on the benefits of both methods. Finally, 

conclusions are summarized and discussed in detail. 

 The main results suggest that there is a basis for significant enhancement of 

education of police officers, both by lengthening the study and promotion of 

professional knowledge. Considering the education of police officers in the Nordic 

countries, and compared to the other professions, the results suggest that there are 

precedents for the transfer of police education to university level. The results show that 

a vast majority of police officers are in favor of police education at university level. The 

interlocutors generally agreed that education needed to be strengthened, but that 

there are many ways of making changes, and they all had different priorities concerning 

the changes. 

1  Inngangur 

Rannsókn þessi fjallar um lögreglumenntun á Íslandi. Kannað verður hvort grundvöllur 

sé fyrir því að færa menntun lögreglumanna upp á háskólastig. Á Norðurlöndunum er 

lögreglumenntun víða komin á háskólastig og er breytingaferli Dana komið langt á veg.  

Fjallað verður um hvernig breytingaferlið gekk fyrir sig í Noregi og Danmörku ásamt því 

að gerður er samanburður á náminu milli landa. Hér á landi hefur menntun ýmissa 

starfsstétta þróast á sama veg, til að mynda leikskólakennaramenntun og 

hjúkrunarfræðimenntun. Það vakti því áhuga rannsakanda að skoða hvers vegna 

lögreglumenntun á Íslandi fylgi ekki sömu þróun. Það vakti einnig athygli með tilliti til 

þróunar almennar menntunar í landinu, þar sem fyrir nokkrum áratugum var gerð krafa 

um stúdentspróf sem almenna menntun en undanfarin ár hefur þróunin verið á þann 

veg að bachelorgráða á háskólastigi er nú talin til almennar menntunar og einnig er æ 

oftar gerð krafa um meistaragráðu á vinnumarkaðnum.  

 Markmið rannsóknarinnar er að varpa ljósi á mikilvægi lögreglumenntunar. 

Lögreglumenn eru mikilvæg starfsstétt og störf þeirra snerta alla þegna landsins. 

Markmiðið er að skoða hvaða hæfni lögreglan þarfnast til þess að takast á við fjölbreytt 

mál sem koma upp í því síbreytilega og síflókna samfélagi sem við búum við í dag. Einnig 

verður viðhorf lögreglumanna til lögreglumenntunar á háskólastigi kannað. 

Samanburður við hin Norðurlöndin er sérstaklega mikilvægur þar sem þau eru líkust 

okkar þjóðfélagi með tilliti til menntunar og menningar og Ísland leitast við að vera 

samanburðarhæft á þessu sviði. Einnig er mikilvægt að skoða hvaða atriði höfðu áhrif á 

að ákveðið var að færa menntun annarra starfsstétta á Íslandi upp á háskólastig. 

Rannsóknin er byggð á blandaðri rannsóknaraðferð þar sem notast er við bæði 

eigindlegar og megindlegar rannsóknaraðferðir við framkvæmd hennar. Tekin voru sex 

viðtöl við átta viðmælendur ásamt því að vefkönnun var send út til allra lögreglumanna 

á landinu. Blönduð rannsóknaraðferð er talin gefa góða mynd af viðfangsefninu þar sem 

hún sameinar kosti eigindlegra og megindlegra rannsóknaraðferða. 

Ekki hefur áður verið gerð úttekt á viðhorfi lögreglumanna á viðfangsefninu. Með tilliti 

til þess hefur rannsóknin ákveðna sérstöðu og getur hún nýst yfirvöldum lögreglumála 

við uppbyggingu lögreglumenntunar. Rannsóknarspurningarnar sem leitast verður við 

að svara í þessu verkefni eru eftirfarandi:  

1. Er grundvöllur fyrir því að færa lögreglumenntun upp á háskólastig? 

2. Hvernig er staða lögreglumenntunar á Íslandi samanborið við Norðurlöndin? 

3. Hvernig var staðið að sambærilegum breytingum á námi hjá 

hjúkrunarfræðingum og leikskólakennurum? 

4. Hvaða viðhorf hafa lögreglumenn til lögreglumenntunar á háskólastigi? 

 

1.1 Efnistök ritgerðar 

Ritgerð þessi er byggð á fræðum mannauðsstjórnunar og samanstendur af sex köflum. 

Fyrst verður farið yfir fræðin sem tengjast rannsókninni þar sem helstu hugtök sem 

notuð verða í ritgerðinni verða skilgreind. Fjallað verður um lögregluna á Íslandi og störf 

hennar ásamt því að farið verður yfir hlutverk Lögregluskóla ríkisins og uppbyggingu 

námsins. Þá verður fjallað um lögreglunám í Noregi og Danmörku til að varpa ljósi á 

hvernig staðið var að breytingum þar, ásamt því að greint verður frá því hvernig 

uppbygging námsins er. Þar á eftir verður fjallað um þær starfsstéttir sem gerður verður 

samanburður við í rannsókninni, sem er menntun hjúkrunarfræðinga annars vegar og 

leikskólakennara hins vegar. Þá verður farið yfir hvernig breytingaferli þessar stéttir fóru 

í gegnum á þeim tíma þegar nám þeirra færðist upp á háskólastig ásamt því að skoðað 

verður hvort fagleg nálgun hafi skilað sér með breyttu námi.  

 Því næst verður gerð grein fyrir aðferðafræði rannsóknarinnar þar sem helstu 

aðferðir verða skilgreindar, það er blönduð rannsóknaraðferð þar sem bæði 

eigindlegum og megindlegum rannsóknaraðferðum er beitt. Þar á eftir verður greint  frá 

framkvæmd, úrvinnslu og greiningu gagna ásamt því að fjallað verður um þau 

siðferðilegu álitamál sem tengjast rannsóknarvinnunni. Niðurstöðukaflinn samanstendur 

af niðurstöðum úr viðtölum þar sem farið verður yfir viðhorf viðmælanda til 

viðfangsefnisins og meginatriði úr viðtölum eru tekin saman. Einnig verða birtar 

niðurstöður úr könnun með myndrænum hætti þar sem fjallað verður um hverja og eina 

spurningu fyrir sig og niðurstöður bornar saman við fræðilega hluta rannsóknarinnar 

ásamt eigindlega hluta hennar, þ.e. viðhorfum viðmælanda. Þar á eftir verður fjallað 

nánar um niðurstöður rannsóknarinnar í umræðu þar sem aðalatriðin eru tekin saman 

og rætt um þann lærdóm sem draga má af niðurstöðunum. Því næst verður tæpt á 

frekari fræðilegum rannsóknum sem hægt er að framkvæma í kjölfar þessarar 

rannsóknar og að lokum verður í lokaorðum greint frá ályktun rannsakanda um 

viðfangsefnið og niðurstöður þess. Viðaukar eru þrír talsins; spurningalistar eru lagðir 

fram í viðauka 1 og 2 og viðtalsrammar í viðauka 3.   

2 Fræðilegt samhengi 

Í þessum kafla verða helstu hugtök sem notuð eru í ritgerðinni skilgreind. Þá verður farið 

yfir sögu lögreglunnar hér á landi, uppbyggingu hennar, hlutverk og helstu störf. Einnig 

verður fjallað um markmið og hlutverk Lögregluskóla ríkisins ásamt því að farið verður 

yfir námsskrá, inntökuskilyrði og störf valnefndarinnar. Þá verður farið yfir hvernig 

lögreglunáminu er háttað á hinum Norðurlöndunum ásamt því að fjallað verður um 

þróun menntunar hjá þeim starfsstéttum sem bornar verða saman við 

lögreglumenntun, það er hjúkrunarfræði annars vegar og leikskólakennarafræði hins 

vegar. 

2.1 Skilgreining á hugtökum 

Helstu hugtök sem tengjast verkefninu eru menntun, hæfni, þekking og vinnumarkaður.  

Farið verður yfir skilgreininguna á menntun þar sem að rannsóknin snýst um menntun 

og mikilvægi hennar. Hugtakið hæfni verður skilgreint þar sem hæfni er nátengd 

menntun og kemur víða við sögu í rannsókninni með tilliti til lögreglumenntunar. 

Þekking er annað hugtak sem er nátengt bæði menntun og hæfni og er notað 

gegnumgangandi í rannsókninni. Að lokum verður vinnumarkaðurinn skilgreindur þar 

sem lögreglan er starfsstétt á hinum opinbera vinnumarkaði.   

2.1.1 Menntun 

Samkvæmt Íslensku alfræðiorðabókinni er menntun „þekking, þroski og færni sem fæst 

með skipulegu námi. Markmið menntunar er að þroska líkamlega og andlega hæfileika 

manna og viðhalda menningararfi samfélagsins. Í þróuðum samfélögum eru sérstakar 

stofnanir sem eiga að veita menntun“ (Dóra Hafsteinsdóttir, 1990, 493). Mikilvægi 

menntunar er óumdeilanlegt og í því samfélagi sem við búum í dag er menntun sem 

leiðir af sér þekkingu nauðsynleg og þróun hennar er stöðug í síbreytilegu samfélagi. Til 

þess að geta brugðist við flóknum og fjölbreytilegum verkefnum þarf menntun þjóða að 

fylgja þeirri þróun. Öll kunnátta okkar og hæfni er lærdómur eða þekking sem kemur í 

kjölfar menntunar og menning okkar er byggð á menntun. Fræðsla fyrir alla var bundin í 

lög fyrir tæpri öld síðan (Gunnþór Eyfjörð Gunnþórsson, 2008). Menntun einstaklinga 

telst einnig til mannréttinda og spilar stórt hlutverk í því að þjóðir geti notið þeirra gæða 

sem samfélagið hefur upp á að bjóða, sama hvort gæðin eru félagsleg, menningarleg 

eða efnahagsleg. Menntun veitir fólki meðal annars tækifæri til þess að komast upp úr 

fátækt ásamt því að hjálpa fólki að taka virkan þátt í því þjóðfélagi sem það tilheyrir. 

Hugtakið menntun er því í víðara samhengi mikilvægt fyrir allar þjóðir heims þar sem 

það veitir fólki frelsi að hafa greiðan aðgang að menntakerfi sinnar þjóðar 

(Mannréttindaskrifstofa Íslands, 2013).   

 Í stjórnarskrársákvæði er getið um rétt almennings til menntunar í 2. mgr 76gr. 

þar sem segir: öllum skal tryggður í lögum réttur til almennrar menntunar og fræðslu við 

sitt hæfi. Ekki er þó átt við sérnám, nám á háskólastigi eða framhaldsnám en 

framhaldsskólalög nr. 80/1996 segja til um að eftir grunnskóla eigi allir að eiga kost á því 

að hefja nám á framhaldsskólastigi (Mannréttindaskrifstofa Íslands, 2013).   

 Tvær andstæðar hugmyndir einkenna sögu og kennslu menntunarfræða. Annars 

vegar er það sú hugmynd að menntun sé mótun sem kemur utan frá og að hún byggist á 

meðfæddum hæfileikum og hins vegar að menntun sé þroski sem kemur innan frá. 

Hugmyndin um ytri mótun er einnig talin fela í sér það að sigrast á meðfæddum 

hneigðum eða að venjur einstaklinga mótist við ytri þrýsting (Dewey, 2000). John 

Dewey, sem var helsti frömuður menntamála á seinni hluta 19. aldar, segir að menntun 

sé fólgin í því að þroskast. Viðfangsefni okkar er að komast að því hvernig umbreyta 

megi þekkingu á fortíðinni í öflugt tæki sem komi að gagni í glímunni við viðfangsefni 

framtíðar. Hann segir einnig að það skipti mestu máli að hafa frelsi til að rannsaka, 

greina og leggja mat á aðstæður með tilliti til markmiða sem hafa gildi í sjálfum sér 

(Dewey, 2000).   

2.1.2 Hæfni 

Hæfni (e. competence) kemur víða við sögu í þessari rannsókn með tilliti til þeirrar hæfni 

sem lögreglumenn þurfa að öðlast í námi sínu til þess að geta tekist á við þau flóknu 

verkefni sem lögreglustarfið krefst. Hugtakið hefur mikið verið rannsakað og 

skilgreiningar á því eru misjafnar. Einn þeirra sem skilgreint hefur hæfni er Edward L. 

Deci (1975) en hans skilgreining er sú að hæfni vísi til færni einstaklingsins eða getu til 

þess að takast á við umhverfi sitt á árangursríkan hátt (Deci, 1975). Á vinnumarkaði er 

talað um þá hæfni sem einstaklingar þurfa að þróa með sér með mismunandi 

lærdómsleiðum. Líkt og kemur fram í grein Ingu Jónu Jónsdóttur (2004) um þjálfun og 

þróun á hæfni starfsfólks hafa samfélagslegar breytingar, þar sem áhersla er á 

þekkingarhagkerfi í stað framleiðsluhagkerfis, leitt til þess að frumkvæði, sveigjanleiki og 

nýsköpun stuðla að nýjum leiðum í starfsmannamálum. Miða þarf að því að efla 

frammistöðu hjá einstaklingum á vinnumarkaði með það að leiðarljósi að skapa ávinning 

fyrir fyrirtækið og viðskiptavini. Talað er um að hæfni starfsfólks á vinnumarkaði og 

færni þeirra sé óáþreifanleg auðlind (Inga Jóna Jónsdóttir, 2004). 

P. Nick Blanchard og James W. Thacker (2004) nefna að hæfni feli í sér þrjú 

undirhugtök sem eru færni (e. skills), viðhorf (e. attitudes) og þekking (e. knowledge). 

Færni þróast í gegnum þjálfun og reynslu sem einstaklingur öðlast í tengslum við 

ákveðið starf. Þekking skapast þegar einstaklingur nýtir upplýsingar sem hann öðlast og 

getur geymt þær í minni sínu. Viðhorf hefur áhrif á frammistöðu einstaklings í starfi sem 

getur bæði komið í veg fyrir og stuðlað að ákveðinni hegðun hans (Blanchard og 

Thacker, 2004).   

 Hin hefðbundna skilgreining á hæfni er sú að það sé sú reynsla, þekking og færni 

sem einstaklingar tileinka sér í gegnum starfsreynslu og menntun og að hægt sé að sýna 

fram á hæfni með starfsferilslýsingu eða prófskírteini. Oft hefur hugtakið einnig verið 

notað í merkingunni hæfileiki (e. qualification), sérstaklega í starfslýsingum á 

vinnumarkaðnum. Sú skilgreining sem notast er við í dag er að færni og hæfni 

einstaklingsins þróist með lærdómi í stað þess að vera metin sem formleg menntun í 

skólakerfinu (Inga Jóna Jónsdóttir, 2004). Hæfni er aðstæðubundin og einskorðast við þá 

frammistöðu sem þarf til þess að leysa starfstengd verkefni eða takast á við ákveðnar 

aðstæður í starfi. Hæfni vísar því til frammistöðu einstaklings í starfi með tilliti til 

árangurs og afkasta. Þróun hæfni innan skipulagsheildar snýst um að þróa mannauðinn 

og tryggja að skipulagsheildin hafi ávallt stöðugt framboð af hæfu starfsfólki (Elkjær og 

Høyrup, 2003). Líkt og Inga Jóna segir í grein sinni hafa fræðimennirnir Lyle M. Spencer 

og Signe M. Spencer skilgreint hæfni sem persónueinkenni sem hvetur til árangursríkrar 

frammistöðu í starfi við ákveðnar aðstæður. Spencer og Spencer (1993) hafa einnig sett 

fram ísjakalíkan sem sýnir hvernig hæfni getur verið bæði sýnileg og dulin. 

Mynd 1. Ísjakalíkan yfir hæfni                  

                   (Inga Jóna Jónsdóttir, 2004) 

Ísjakalíkanið sýnir þá fimm meginþætti sem hæfni felur í sér. Þegar litið er á þessa fimm 

þætti má sjá að hæfni er í raun flókið hugtak þar sem margir þættir spila inn í og hafa 

áhrif hver á annan. Duldu þættirnir sjást ekki og eru undir sjávarmáli á líkaninu en það 

eru persónulegir þættir sem eru dýpri, tengjast persónuleika einstaklingsins og eru 

óháðir menntun eða starfi. Erfitt er að þjálfa þessa eiginleika en þeir hafa áhrif á hvernig 

sýnilegu hæfniþættirnir þróast. Þeir þættir sem eru sýnilegir á líkaninu og eru yfir 

sjávarmáli, færni og þekking, tengjast starfi einstaklingsins og þá er tiltölulega auðvelt 

að þjálfa. Þjálfun er árangursríkasta leiðin til þess að þróa hæfni og færni einstaklingsins 

í starfi (Inga Jóna Jónsdóttir, 2004; Spencer og Spencer, 1993).   

2.1.3 Fræðsla og þjálfun  

Fræðsla og þjálfun eru náskyld hugtök og eiga það sameiginlegt að vera mikilvæg þegar 

að kemur að frammistöðu einstaklinga í starfi. Samkvæmt Íslenskri orðabók (2007) er 

fræðsla aðferð til þess að afla sér eða leita sér fræðslu frá aðila sem veitir tilsögn. 

Þjálfun er orð sem tengist því að styrkja sig á ákveðnu sviði. Þjálfun getur verið markviss, 

skipuleg og regluleg og einstaklingar geta þjálfað sig sjálfir ásamt því að fá þjálfun frá 

öðrum. Þjálfunin felst í því að aðstoða einstakling við að skilja tilgang þjálfunarinnar og 

öðlast færni og þekkingu sem nýtist í starfi (Noe, Hollenbeck, Gerhart og Wright, 2005).  

Þjálfun er tæki sem notað er til þess að bæta skilvirkni og frammistöðu 

einstaklinga í starfi. Með þjálfun innan skipulagsheildar er stuðlað að því að markmiðum 

hennar sé náð. Starfsmenn tileinka sér það sem þeir hafa lært og geta nýtt sér það í 

starfinu sjálfu (Ragnheiður Ragnarsdóttir, 2012).  Í starfsþjálfun og fræðslu felst að þjálfa 

einstaklinga til þess að geta unnið ákveðið starf og jafnframt öðlast færni og þekkingu á 

sínu sviði sem leiðir af sér betri frammistöðu. Mikilvægt er að einstaklingar geti nýtt sér 

þá hæfni sem þeir tileinka sér í þjálfun og til þess verður að gefa þeim tíma til að þróast í 

starfi (Blanchard og Thacker, 2004). Einnig er mikilvægt að líta ekki á einstaklinga í 

þjálfun sem þiggjendur heldur verður að horfa á þá sem virka þátttakendur í námi.  

 Þjálfun þróar þekkingu, færni og eiginleika einstaklinga í starfi. Þegar 

einstaklingur tileinkar sér hæfni og þekkingu sem hlýst af þjálfun verður hann betur í 

stakk búinn að takast á við áskoranir og skyldur sem starfið krefst af honum í 

framtíðinni. Mikilvægt er að hvetja starfsmenn áfram þannig að þeir öðlist sjálfstraust til 

þess að takast á við ný verkefni og kanna nýjar aðferðir. Einstaklingar geta verið tregir til 

að tileinka sér nýjar aðferðir og leiðir í starfi ef of mikill þrýstingur er frá vinnuveitanda. 

Mikilvægt er því að passa upp á að slíkt eigi sér ekki stað í tengslum við þjálfunarferlið. 

Samkeppnishæf fyrirtæki byggja á þjálfun og starfsþróun og þessi atriði eru metin mikils 

þar sem þau eru talin vera meginkjarni skipulagsheilda en ekki viðbót við þær 

(Ragnheiður Ragnarsdóttir, 2012).  

Þjálfun getur farið fram innan fyrirtækis og utan. Starfsnám er þjálfun sem 

nemendur öðlast í gegnum starf og það getur verið styrkt af fyrirtækjum, stofnunum og 

verkalýðsfélögum. Starfsnám er iðulega nýtt í iðngreinum og í miklum mæli í Vestur-

Evrópu, þar á meðal í Danmörku. Námið tengist atvinnugreinum, menntun og 

þjálfunarnámi. Með starfsnámi eykur einstaklingur hæfni sína í viðeigandi starfi innan 

skipulagsheildarinnar. Kostirnir við starfsnám eru að nemendur fá greidd laun á meðan 

þeir stunda nám og námið getur varað í lengri tíma eða nokkur ár. Ókostir slíks náms eru 

að engin trygging er fyrir því að starf sé í boði að námi loknu (Noe ofl., 2005).  

Þegar kemur að því að meta þjálfun einstaklinga í skipulagsheild eru fimm þættir 

hafðir til hliðsjónar; hugrænt mat, hæfnimiðað mat, tilfinningamiðað mat, 

árangursmiðað mat og að lokum er arðsemi þjálfunar metin (Noe ofl., 2005). Í hugrænu 

(e. cognitive) mati er lögð áhersla á þekkingu og skilning á innihaldi. Lagt er mat á að hve 

miklu leyti einstaklingur þekkir staðreyndir, tækni, starfsreglur og aðferðir sem þjálfunin 

inniheldur. Með öðrum orðum, lagt er mat á hvað nemandi lærði í þjálfuninni. Í 

hæfnimiðuðu mati (e. skill based) er lærð færni og hegðun metin. Farið er yfir hversu 

mikla hæfni nemandinn hefur tileinkað sér og hvort hann kunni að nota hana í starfi. 

Mat á hæfni getur farið fram með því fylgjast með einstaklingum við störf. 

Tilfinningamiðað (e. affective) mat er hegðun og örvun, það er viðbrögð einstaklings við 

þjálfuninni sjálfri, þeim sem þjálfar hann og innihaldi námskeiðsins. Slíkum upplýsingum 

er oft safnað saman í lok námskeiðs eða starfsnáms þar sem einstaklingar leggja mat á 

námið. Aðrir tilfinningalegir þættir gætu tengst þolinmæði einstaklings gagnvart 

breytingum og örvun til lærdóms. Árangursmiðað mat (e. result) hefur áhrif á afkomu 

skipulagsheildarinnar. Með því er hagnaður fyrirtækis metinn með tilliti til þjálfunar. 

Notast er við þess konar mat til að skoða aukna framleiðni, aukin gæði í framleiðslu og 

betri þjónustu við viðskiptavini í kjölfar þjálfunar. Að lokum er það arðsemi þjálfunar (e. 

return on investment) þar sem kostnaður við að senda starfsmann í þjálfun er skoðaður. 

Beinn kostnaður er t.d. laun, námskeiðsgjald, efnisgjald, ferðakostnaður og í sumum 

tilfellum uppihald. Óbeinn kostnaður við starfsnám getur verið kostnaður sem ekki er 

hægt að rekja beint til starfsnámsins, svo sem þróun og jafnvel launakostnaður annarra 

meðan þjálfun stendur yfir. Hagnaður er metinn með tilliti til þess sem fyrirtækið græðir 

á því að senda starfsmenn í þjálfun. Þjálfun er metin með það að leiðarljósi að kanna 

hvort þjálfunin hafi skilað sér eins og ætlast var til og einnig er hægt að meta hvaða 

þjálfunaraðferð sé árangursríkust (Noe ofl., 2005). 

 

2.1.4 Vinnumarkaðurinn 

Vinnumarkaðurinn á Íslandi skiptist í tvennt, annars vegar hinn opinbera vinnumarkað 

og hins vegar hinn almenna vinnumarkað. Þessir tveir markaðir eru ólíkir og það gilda 

mismunandi lög og reglur á hvorum fyrir sig. Starfsmenn sem vinna á opinberum 

vinnumarkaði eru kallaðir ríkisstarfsmenn og starfa þeir annars vegar hjá æðstu stjórn 

ríkisins og hins vegar hjá ríkisstofnunum (Ólöf Dagný Thorarensen, 2010). Á hinum 

opinbera vinnumarkaði gilda kjarasamningar sem fylgt er nákvæmlega eftir og ekki er 

hægt að semja sérstaklega um viðbótarkjör líkt og tíðkast á hinum almenna 

vinnumarkaði. Laun opinberra starfsmanna hafa einnig verið lægri í sambærilegum 

stöðum og á almenna vinnumarkaðnum en á móti kemur að þeir hafa betri réttindi, 

ráðningarvernd, veikindarétt og lífeyrisrétt en aðilar á almennum vinnumarkaði (Erna 

Guðmundsdóttir, 2004).   

Þrjú hugtök skilgreina vinnumarkaðsfræði en það eru einingarhyggja, 

margræðishyggja og marxismi. Einingarhyggja (e. unitarism) gengur út frá því að 

launþegar vinni sem heild að sömu markmiðum og gildum og að tryggð og heilindi 

gagnvart fyrirtækinu séu allsráðandi. Enginn ágreiningur er um hver stjórnar (Gylfi 

Dalmann Aðalsteinsson, 2008). Það tíðkast einnig að stjórnendur taki ákvarðanir og 

ákveði leiðina sem á að fara. Stéttarfélög eru talin hindra eðlileg samskipti innan 

fyrirtækisins og ágreiningur og átök eru ekki talin æskileg (Bjarndís Marín Hannesdóttir, 

2009; Gylfi Dalmann Aðalsteinsson, 2008).  

Margræðishyggja (e. pluralism) eða heildarhyggja hefur einkennt opinbera 

vinnumarkaðinn á Íslandi. Kjarasamningar eru gerðir á milli ríkis og stéttarfélaga og 

vinnuveitendur og launþegar semja um þessa samninga. Stéttarfélög hafa í samstarfi við 

vinnuveitendur eftirlit með því að þeim sé framfylgt í þágu launþega. Með þessum 

samningum er passað upp á að jöfnuður sé til staðar og ekki sé tekið tillit til 

frammistöðu hvers og eins, kunnáttu eða hæfni. Ólíkt þess sem gerist og gengur með 

einingarhyggju er mjög sjaldgæft að einstaklingar semji um sín kjör sjálfir (Bjarndís 

Marín Hannesdóttir, 2009). Einstaklingar hafa allir rétt á að vera meðlimir í stéttarfélagi 

sem sér um réttindi þeirra og hagsmuni (Gylfi Dalmann Aðalsteinsson, 2008).  

Þriðja og síðasta stefnan sem tengist vinnumarkaðsfræðum er marxismi (e. 

marxism). Innan marxisma er litið svo á að vinnuveitendur og starfsmenn geti ekki átt 

sömu hagsmuni að gæta, stéttaskipting sé mikil og allur samfélagslegur ágreiningur sé 

óumflýjanlegur og nauðsynlegur fyrir samfélagið (Bjarndís Marín Hannesdóttir, 2009).   

Hugtak sem einnig eru notað í vinnumarkaðsfræðum og hægt er að tengja við 

hinn opinbera vinnumarkað er til dæmis heildarhyggja (e. collectivism), þar sem allir 

eiga að hafa það jafn gott og enginn má skara fram úr. Þetta er andstæðan við 

einstaklingshyggju (e. induvidualism) sem tíðkast á hinum almenna vinnumarkaði og 

leggur áherslu á fólk sem skarar fram úr, að starfsmenn uppskeri eins og þeir sái og 

mikla samkeppni (Ingibjörg Eðvaldsdóttir, 2009).   

 Þegar vinnumarkaðurinn hér á landi er borinn saman við hin Norðurlöndin er 

ljóst að þeir líta svipað út með tilliti til einstaklingshyggju.  Fram kom í könnun sem 

Ómar H. Kristmundsson (1999) gerði á starfi opinberra starfsmanna árið 1998 að 

almenn starfsánægja þeirra var mikil, þeir voru almennt í fjölbreyttum störfum ásamt 

því að vera ánægðir með vinnuaðstöðu sína. Sama könnun leiddi einnig í ljós að hátt 

hlutfall háskólamenntaðra einstaklinga starfaði hjá hinu opinbera, eða 43% samanborið 

við 14% á vinnumarkaðinum í heild. Svipuð könnun leiddi í ljós árið 2006 að staðan væri 

nánast hin sama (Ómar H. Kristmundsson, 2007).   

2.2 Lögreglan á Íslandi 

210 ár eru nú liðin frá því að hinn einkennisklæddi lögregluþjónn tók til starfa á Íslandi. 

Fyrstu lögregluþjónarnir sem störfuðu hér á landi voru danskir en löggæslan varð 

alíslensk árið 1859 þegar síðasti danski lögregluþjónninn í Reykjavík lauk störfum. Frá 

þeim tíma hefur þjóðin samþykkt að veita ríkisvaldinu rétt til þess að fara með 

löggæsluvald (Guðmundur Guðjónsson, 2003). Lögreglan hér á landi er hluti af 

framkvæmdavaldi landsins og er það hlutverk hennar að fylgjast með því að farið sé eftir 

settum lögum og reglum í landinu. Íslandi er skipt upp í nokkur lögregluumdæmi og í 

hverju umdæmi fyrir sig eru það sýslumenn sem eru lögreglustjórar. Þetta á þó ekki við í 

Reykjavík þar sem sérstakur lögreglustjóri fer með lögreglustjórn. Þessir aðilar sjá um 

daglegan rekstur og stjórn lögreglunnar í sínu umdæmi og bera ábyrgð á störfum 

lögreglunnar innan þess umdæmis (Guðmundur Guðjónsson, 2003).  

Miklar breytingar urðu á skipan dómsvalds og umboðsvalds með lögum nr. 

92/1989 sem tóku gildi árið 1992. Með lögum nr 19/1991 var aðskilnaður á milli 

dómsvalds og umboðsvalds festur í lögum og tóku þau gildi 1. júlí 1992. Einnig voru 

gerðar veigamiklar breytingar á réttarfarslöggjöfinni með setningu einnar 

heildarlöggjafar. Samhliða tóku lög um meðferð opinberra mála nr. 19/1991 gildi. Nefnd 

á vegum dómsmálaráðherra var skipuð árið 1995 til þess að endurskoða frumvarp til 

lögreglulaga sem unnið hefði verið að þar sem tillögur voru um breytingar á opinberum 

málum. Stuðst var við norræna löggjöf um lögreglumálefni og leitað var fanga í henni við 

vinnu nefndarinnar. Það var síðan 1. júlí 1997 sem ný lögreglulög tóku gildi sem leystu 

eldri lögreglulög nr. 56/1972 af hólmi ásamt lögum nr. 108/1976 um 

Rannsóknarlögreglu ríkisins. Samhliða þessu var Rannsóknarlögregla ríkisins lögð niður 

og verkefnin voru flutt til lögregluembættanna. Mikil breyting varð á öllu skipulagi innan 

lögreglunnar, þó mest á höfuðborgarsvæðinu. Með þessum nýju lögum voru lögfestar 

skýrar reglur varðandi framkvæmd lögreglustarfsins ásamt skyldum og réttindum 

lögreglumanna (Guðmundur Guðjónsson, 2003; Lögreglan, 2003).   

Með nýjum lögreglulögum var embætti Ríkislögreglustjóra sett á laggirnar. 

Ríkislögreglustjóri sér um málefni lögreglunnar fyrir hönd innanríkisráðherra og málefni 

lögreglunnar á Keflavíkurflugvelli fyrir hönd utanríkisráðherra. Lögreglan sér um 

löggæslu í landinu og hlutverk hennar er að gæta öryggi almennings og að réttur þeirra 

sé virtur. Það er einnig í verkahring hennar að stemma stigu við afbrotum, upplýsa 

meint brot, aðstoða borgara ásamt yfirvöld við framkvæmdir á þeirra vegum, ásamt því 

að sjá til þess að borgarar framfylgi lögum og reglum og að það ríki friður í landinu 

(Lögreglulög, nr. 90/1996).  

Breytingar á skipan löggæslumála frá 1. janúar 2007 voru liður í að styrkja 

lögregluna með því að stækka hvert lögregluumdæmi á landinu og fækka þeim úr 26 í 

15. Rannsóknardeildir eru nú sjö talsins og starfræktar um land allt (Dóms- og 

kirkjumálaráðuneytið, 2007). Innanríkisráðuneyti fer nú með pólitíska stefnumörkun í 

löggæslu og gerir meðal annars löggæsluáætlun, þar undir kemur Ríkislögreglustjóri sem 

fer með aðferðaráætlun, skipulagningu og endurmat. Undir þá heyra svo lögreglustjórar 

á landinu sem gera framkvæmdaáætlanir og að lokum fara lögreglumenn fyrir 

framkvæmdinni (Dóms- og kirkjumálaráðuneytið, 2007).  

 Innanríkisráðherra ákveður fjölda lögreglumanna í hverju umdæmi fyrir sig í 

samráði við Ríkislögreglustjóra. Það er ráðherra sem skipar bæði ríkis- og 

vararíkislögreglustjóra, lögreglustjóra og varalögreglustjóra ásamt því að skipa bæði 

yfirlögregluþjóna og aðstoðaryfirlögregluþjóna. Ríkislögreglustjóri skipar síðan aðra 

lögreglumenn. Skipunartími þeirra er fimm ár í einu og þurfa þeir allir að uppfylla þau 

skilyrði að hafa lokið námi við Lögregluskóla ríkisins. Hámarksaldur gildir hjá 

lögreglumönnum og þurfa þeir að víkja úr starfi þegar þeir verða 65 ára (Guðmundur 

Guðjónsson, 2003).  Lögreglan getur kallað hvern sem er til aðstoðar og ber almennum 

borgurum skylda til þess að aðstoða lögregluna án þess þó að stofna lífi sínu eða 

annarra í hættu og það sama gildir um heilbrigði, velferð og hagsmuni. Þeir sem eru 

skipaðir til þess að starfa með lögreglu fara með lögregluvald og njóta sömu verndar og 

aðrir lögregluþjónar (Guðmundur Guðjónsson, 2003). Heildarfjöldi lögreglumanna 

miðað við töflu frá árinu 2012 voru 624 manns og hátt í helmingur þessa hóps eða 303 

manns starfa hjá lögreglunni á höfuðborgarsvæðinu. Hinir skiptast niður á hin 14 

lögregluumdæmin en þau eru alls 15 talsins (Alþingi, 2012).   

Verkefni lögreglunnar eru fjölþætt og lögreglumenn þurfa að geta tekist á við 

bæði stór og smá verkefni. Á Reykjavíkursvæðinu búa tæp 40% af þjóðinni og því er 

embætti lögreglustjórans í Reykjavík, sem fer fyrir umdæmi lögreglunnar í 

höfuðborginni, stærst. Þar af leiðandi er ákveðin sérhæfing bæði möguleg og 

nauðsynleg fyrir þá lögreglumenn sem þar vinna. Þær deildir sem eru starfræktar á 

vegum lögreglustjórans í Reykjavík eru meðal annars ávana- og fíkniefnadeild, 

rannsóknardeildir sem sérhæfa sig í mismunandi þekkingu, tæknideild, forvarnar- og 

fræðsludeild, umferðardeild og að lokum almenn deild (Guðmundur Guðjónsson, 2003).  

Lögreglumenn eru bundnir þagnarskyldu og þurfa þar af leiðandi að lúta fullum trúnaði í 

starfi (Ríkislögreglustjóri, 2004). Allir lögreglumenn sem ráðnir eru til starfa hjá 

lögregluembættum á landinu þurfa að vinna svokallaðan heitstaf, sem er svohljóðandi: 

Því heiti ég og legg drengskap minn og heiður að lögreglumannsstarfa minna skal ég 

rækja með kostgæfni og samviskusemi í hvívetna og vinna að því eftir fremsta megni að 

halda uppi stjórnarskrá lýðveldisins og öðrum lögum þess. (Lögreglulög, nr. 90/1996).   

Lögreglan hefur ávallt notið mikils almenningstraust og verið hátt skrifuð. 

Kannanir MMR (2010; 2011; 2012) hafa leitt í ljós að lögreglan er sú stofnun sem nýtur 

hvað mest trausts á meðal almennings í landinu og hefur trónað á toppnum á 

skoðunarkönnunum undanfarin ár ásamt Háskóla Íslands. Líkt og Björn Bjarnason, 

fyrrverandi dóms- og kirkjumálaráðherra, skrifar í Löggæsluáætlun 20072011 þá ber 

þjóðin mikla virðingu fyrir störfum lögreglunnar og þessi mikla virðing og traust kemur 

til af því af hversu mikilli alúð og árvekni lögreglumenn vinna störf sín (Dóms- og 

kirkjumálaráðuneytið, 2007).    

 

2.2.1 Kjaramál 

Kjaramál lögreglunnar hafa verið mikið til umræðu og lögreglumenn hafa lengi barist 

fyrir bættum kjörum. Þeir hafa lagt áherslu á að verkfallsréttur þeirra, sem var afnuminn 

með lögum 82/1986, verði settur inn í kjarasamninga. Lögreglumenn starfa á vegum 

ríkisins og eru því opinberir starfsmenn og lög um réttindi og skyldur starfsmanna 

ríkisins nr. 70/1996 gilda um þeirra störf (Lögregluskóli ríkisins, 2013). Nýr 

kjarasamningur Landssambands lögreglumanna og fjármálaráðherra var undirritaður 

árið 1986 þar sem samið var um leiðréttingu á launum lögreglumanna. Í kjölfarið var 

samið um að afnema verkfallsrétt þeirra. Staða þeirra var fest með svokallaðri 

kauptryggingu sem var miðuð við fjóra tiltekna starfshópa og kjör þeirra. Fyrir þennan 

tíma hafði BSRB verið samningsaðili um verkfallsrétt opinberra starfsmanna en með 

nýjum lögum færðist rétturinn úr höndum BSRB, sem eru stærstu hagsmunasamtök 

opinberra starfsmanna hér á landi, til einstaka félaga sem talið var að myndi styrkja 

félög með óskoraðan verkfallsrétt. Allt benti til þess að verkfallsréttur lögreglumanna 

myndi því afnemast að fullu. Talið var að lögreglumenn gætu notað verkfallsrétt sinn 

sem baráttutæki í kjaraviðræðum en þegar ljóst var að lögreglumenn stæðu einir með 

sinn rétt var talið að vænlegasta leiðin væri að tryggja þeim eðlileg kjör. Þá kom upp sú 

hugmynd að afnema verkfallsrétt og festa stöðu þeirra með kauptryggingu. 

Lögreglumenn voru margir hlynntir þeirri hugmynd þar sem staða þeirra í þjóðfélaginu 

og skyldur þeirra gagnvart borgurum væri það mikilvæg að þeir gætu ekki stofnað til 

allsherjarverkfalls. Verkfallsheimild þeirra var þó takmörkuð að því leyti að 

lögreglumenn ásamt tollvörðum voru bundnir þeim skyldum að ef að til verkfalls kæmi 

væri þeim skylt að halda uppi nauðsynlegri löggæslu. Þetta kemur fram í fyrri lögum sem 

giltu um samningsrétt þessa félaga innan BSRB nr 29/1976. Niðurstaðan var eins og fyrr 

segir að verkfallsréttur var afnuminn og kauptrygging kom í staðinn. Þessi samningur var 

samþykktur með litlum meirihluta stéttarinnar. Verkfallsrétti lögreglumanna var því 

skipt út fyrir kauptryggingu með lögum nr. 82/1986 (Alþingi, 1988; Íris Hauksdóttir, 

2011).   

 

2.2.1.1 Samanburður á launakjörum starfsstétta 

Einn liður í þessari rannsókn er að bera saman menntun sambærilegra starfsstétta við 

menntun lögreglumanna. Þar sem kjör lögreglumanna hafa verið mikið baráttumál 

verður hér farið yfir launakjör þeirra samanborið við launakjör viðmiðunarstétta. 

Einungis er miðað við byrjunarlaun starfsmanna.  

Tafla 1. Laun lögreglumanna 2013 

 

                   (Fjársýsla ríkisins, 2013) 

Tafla 2. Laun hjúkrunarfræðinga 2013 

 

                   (Fjársýsla ríkisins, 2013)          

Tafla 3. Laun leikskólakennara 2013 

 

                             (Kennarasamband Íslands, 2012)              

Í töflu 1 má sjá mánaðarlaun lögreglumanna árið 2013 en mánaðarlaun nýskipaðs 

lögreglumanns miðað við launaflokk 01 eru 212.813. Í töflu 2 má sjá mánaðarlaun 

hjúkrunarfræðinga frá 2013 en þar eru byrjunarlaun miðað við launaflokk 01, 270.529. Í 

töflu 3 má sömuleiðis sjá að mánaðarlaun leikskólakennara í launaflokki 103 eru 

255.315. Þegar laun þessara stétta eru borin saman er ljóst að töluverður munur er á 

byrjunarlaunum þeirra eins og sjá má á mynd 2.  

  

270.529 kr. 255.315 kr.
212.813 kr. 212.813 kr.

57.716 kr. 42.502 kr.

Hjúkrunarfræðingar Leikskólakennarar

Samanburður á launakjörum 

Laun viðmiðunarstétta Laun lögreglumanna Mismunur

Mynd 2. Samanburður á launakjörum 

Hjúkrunarfræðingar eru með 270.529 krónur á mánuði og hæstu launin af þessum 

stéttum. Þeir eru með 57.716 krónum meira á mánuði en lögreglumenn. Hjúkrunarfræði 

er fjögurra ára háskólamenntun sem lýkur með BS-gráðu. Leikskólakennarar sem lokið 

hafa þriggja ára háskólanámi með B.ed-gráðu hafa næsthæstu launin sem eru 255.315 

krónur á mánuði eða 42.502 krónum meira en lögreglumenn fá á mánuði. Í dag hefur 

námið lengst og þurfa leikskólakennarar nú að taka nám á meistarastigi til þess að öðlast 

réttindi til að starfa sem kennarar í leikskóla (Háskóli Íslands, 2013). Lögreglumenn sem 

hafa lokið námi í Lögregluskóla ríkisins eru með lægstu launin af þessum stéttum eða 

212.813 krónur í mánaðarlaun. Ýmsir þættir spila inn í laun þessara stétta og ofan á laun 

þeirra leggst yfirvinna, vaktaálag, stórhátíðarkaup og bakvaktaálag. 

2.2.2 Lögreglusamstarf 

Lögreglan hefur undirritað ýmsa samstarfssamninga sem efla stöðu hennar á 

alþjóðlegum vettvangi hvað varðar nýjungar í löggæslumálum. Samstarfssamningarnir 

snúa að mestu að samstarfi á milli Evrópuríkja annars vegar og á meðal Norðurlandanna 

hins vegar. Á meðal Evrópuríkja er áhersla á lögreglusamvinnu sífellt að aukast með tilliti 

til öryggis þjóðanna. Norðurlöndin og flest önnur Evrópulönd hafa á síðustu árum gengið 

í gegnum miklar breytingar hvað varðar löggæslumál. Meðal atriða sem lögð hefur verið 

áhersla á eru barátta gegn skipulagðri glæpastarfsemi og varnir gegn hryðjuverkum, 

fíkniefnabrotum og peningaþvætti (Dóms- og kirkjumálaráðuneytið, 2007). Ísland varð 

þátttakandi í Schengen samstarfinu 25. mars 2001 ásamt 14 öðrum Evrópuríkjum. Í 

þeim samningi kemur fram að fellt er niður eftirlit með ferðum þeirra sem ferðast á milli 

samstarfslandanna en á sama tíma er eftirlit með öðrum ríkjum sem ekki eru hluti af 

samstarfinu hert. Er það gert til þess að stemma stigu við alþjóðlegri brotastarfsemi 

(Guðmundur Guðjónsson, 2003).  

 Í norrænni lögreglusamvinnu er mikil áhersla lögð á samhæfingu á 

hryðjuverkaviðbúnaði landanna. Þá er einnig sérstakt samstarf á milli lögregluyfirvalda á 

Íslandi og Norðurlöndunum sem kallast Nordcop og veitir nemendum í lögregluskólum 

frá Svíþjóð, Noregi, Finnlandi og Íslandi tækifæri á skiptinámi til þess að fræðast um 

menntun nágrannaþjóða sinna og störf lögreglu (Danmarks Evalueringsinstitut, 2010).  

Einnig má nefna að Ísland er í góðu samstarfi við Bandarísku Alríkislögregluna (FBI) og 

íslenskir lögreglumenn hafa fengið tækifæri til að sitja námskeið hjá þeim (Dóms- og 

kirkjumálaráðuneytið, 2007).   

 Lögregluskóli ríkisins skrifaði undir samstarfssamning við Evrópska 

lögregluskólann CEPOL (College Europeen de Police) árið 2006 að frumkvæði þáverandi 

dómsmálaráðherra, Björns Bjarnasonar. CEPOL eru regnhlífarsamtök allra 

lögreglumenntastofnana innan Evrópusambandsins (ESB). Þar sem Ísland er ekki hluti af 

Evrópusambandinu var því gefinn kostur á að taka þátt í sérstökum samstarfssamningi 

ásamt Sviss og Noregi sem einnig eru fyrir utan ESB (Eiríkur Hreinn Helgason, 2008).  

Með því að taka þátt í því samstarfi hafa Íslendingar aðgang að því starfi sem fer fram í 

samtökunum og fá að taka virkan þátt í umræðunni sem þar fer fram með tilliti til 

menntamála lögreglumanna í Evrópu. Líkt og Eiríkur Hreinn Helgason (2008) skrifar í 

grein sinni, Evrópski lögregluskólinn CEPOL, er Ísland lítið ríki í samanburði við önnur 

lönd innan ESB en þarfnast engu að síður sömu þekkingar til þess að takast á við 

löggæsluverkefni svipuð þeim sem önnur Evrópuríki eru að kljást við. Námskeið hafa 

verið haldin á Íslandi á vegum CEPOL sem sérfræðingar frá Íslandi koma að en þau eru 

liður í að auka þekkingu íslenskra lögreglumanna.  

 

2.2.3 Lögregluskóli ríkisins 

Nám lögreglumanna á Íslandi má rekja til ársins 1923 þegar sérstakar lögreglu- og 

leikfimiæfingar hófust. Fyrsta skipulagða námskeiðið sem haldið var fyrir nýliða var árið 

1930 (Erlingur Pálsson, 1961). Lögreglunámskeið fengu síðar á sig fast skólaform með 

sérstakri menntastofnun og árið 1967 útskrifuðust fyrstu nemendur skólans. Skólinn var 

frá árinu 1967 hluti af embætti lögreglustjórans í Reykjavík og lögreglustjóri var 

jafnframt skólastjóri. Lögregluskólinn var formlega gerður að Lögregluskóla ríkisins með 

reglugerð árið 1981. Frá árinu 1988 hefur skólinn verið rekinn sem sjálfstæð stofnun 

(Lögreglulög, nr. 90/1996). Lögregluskólinn heyrir undir innanríkisráðuneytið líkt og hin 

lögregluembættin í landinu og er skilgreindur sem starfsmenntaskóli á 

framhaldsskólastigi. Lögreglumenn sem eru í fullu starfi hjá Lögregluskóla ríkisins starfa 

undir heitinu lögreglufulltrúi. Lögreglufulltrúar, sem og nemendur í starfsnámi, fara með 

lögregluvald (Lögregluskóli ríkisins, 2013).  

 Grunnnám Lögregluskóla ríkisins er nú 12 mánuðir en var áður tæp tvö ár. Því var 

breytt að frumkvæði Lögregluskólans árið 2000. Ástæðan var sú að allt of margir 

ómenntaðir lögreglumenn störfuðu hjá lögreglunni og vildi skólinn fækka þeim með því 

að veita þeim sem ekki höfðu menntun greiðari aðgang að því að mennta sig 

(Lögregluskóli ríkisins, 2004). Breytingin tók gildi árið 2001 og markmiðið náðist því 

einstaklingar innan lögreglunnar eru nú að mestum hluta menntaðir lögreglumenn. Árið 

2011 voru starfandi hjá lögreglunni um land allt 64 ófaglærðir lögreglumenn á móti 652 

faglærðum (Ríkislögreglustjóri, 2012). Eftir að markmiðinu var náð lagði Lögregluskólinn 

til að kerfinu yrði breytt með það að markmiði að það yrði fullkomlega samkeppnishæft 

við það sem best gerist á Norðurlöndunum (Lögregluskóli ríkisins, 2004). Valnefndir 

norrænu lögregluskólanna hafa á fundum sínum rætt um samræmingu á 

inntökuskilyrðum, inntökuprófum, grunnámi og námskröfum. Þessi samræming á námi 

hefur það markmið að norrænir lögreglumenn geta starfað hvar á Norðurlöndunum sem 

er.  

 Í langtímaáætlun 2007–2011 (Lögregluskóli ríkisins, 2007, 2) fyrir Lögregluskóla 

ríkisins er eitt af yfirmarkmiðum skólans eftirfarandi: „Lögregluskóli ríkisins skal ávallt 

kappkosta að vera í fremstu röð lögreglumenntastofnana þeirra landa sem Ísland ber sig 

saman við hvað varðar gæði menntunar sem boðið er upp á, gæði námsefnis sem kennt 

er og námsframboð.“  Enn fremur stendur í kafla IV hvað varðar grunnnámsdeildina að: 

„Tekið verði upp samstarf við Kennaraháskóla Íslands með það að markmiði að í árslok 

2011 hafi allir kennarar Lögregluskóla ríkisins lokið námi í kennslufræðum.“ 

(Lögregluskóli ríkisins, 2007, 6). Árið 2007 gerðu Lögregluskóli ríkisins og Dóms- og 

kirkjumálaráðuneyti samning varðandi árangursstjórnun. Í þessum samningi stendur að 

markvisst eigi að vinna að uppbyggingarstarfi og þróun námskeiða næstu árin ásamt því 

að Lögregluskóli ríkisins eigi að fara með lykilhlutverk þegar kemur að menntun og 

þjálfun lögreglumanna (Dóms- og kirkjumálaráðuneytið, 2005).  

 Lögregluskóli ríkisins hefur í gegnum tíðina þurft að undirgangast ýmsar 

breytingar. Þær breytingar sem höfðu hvað mest áhrif voru þegar að skólinn var gerður 

að sérstakri stofnun ásamt því að breyting varð á reglum um inntöku lögreglunema sem 

miðuðu að því að menn og konur gætu sótt um skólavist þrátt fyrir að hafa ekki sérstök 

tengsl við lögregluembætti. Lögregluskólinn hafði frumkvæði að því að efla starf skólans, 

bæði grunnnám og framhaldsnám. Árið 1999 var lagt fram að aldurshámark 

lögreglumanna yrði lækkað niður í 65 ár úr 70 árum samkvæmt reglum um opinbera 

starfsmenn og var fallist á þá tillögu. Breytingarnar tóku gildi í kjarasamningi og 

lögreglulögum frá árinu 2002 (Alþingi, 2001; Dóms- og kirkjumálaráðuneytið, 2005). 

 

2.2.3.1 Námsfyrirkomulag, námsskrá og einkunnagjöf 

Lögreglunám við Lögregluskóla ríkisins er í dag 12 mánuðir í heildina. Grunnnámið 

skiptist upp í þrjá hluta; fyrsti hluti þess eru fjórir mánuðir í skólanum, bæði í bóklegum 

og verklegum greinum, þar næst tekur við fjögurra mánaða tímabil þar sem nemendur 

eru í starfsnámi hjá hinum og þessum lögregluembættum og að því loknu taka við fjórir 

mánuðir við skólann. Eftir þann tíma hafa nemendur lokið námi og útskrifast úr 

skólanum. Námið er ólaunað en lánshæft hjá LÍN og nemar eru á mánaðarlaunum á 

meðan á starfsnámi þeirra stendur (Lögregluskóli ríkisins, 2013). 

  Þær námsgreinar sem kenndar eru við grunnám Lögregluskóla ríkisins skiptast í 

fjóra meginþætti sem eru lögfræði, lögreglufræði, mál og sérgreinar og þjálfun. 

Nemendur fá undirstöðukunnáttu í íslensku réttarkerfi og þeim eru kynnt ákvæði 

stjórnarskrárinnar og helstu sérlög sem lúta að störfum lögreglu. Undir lögreglufræði 

heyrir kennsla um sögu og uppbyggingu lögreglunnar á Íslandi ásamt því að farið er yfir 

helstu störf lögreglu, umferðarlög eru kynnt og farið er yfir meginatriði er varða 

lögreglurannsóknir og notkun lögreglutækja. Í máli og sérgreinum er lögð áhersla á að 

nemendur bæti íslenskukunnáttu sína bæði hvað varðar stafsetningu og textaskrif. 

Einnig er fjallað um atriði er varða siðfræði og framkomu og ítarlega er farið yfir 

viðbrögð, bæði eðlileg og óeðlileg, við mismunandi aðstæður. Mikil áhersla er lögð á að 

fræða nemendur um streitu og kvíðatengd viðbrögð (Lögregluskóli ríkisins, 2013). 

 Meðfram bóklegu námi er töluvert lagt upp úr líkamsþjálfun þar sem 

lögregluæfingar, valdbeitingartækni og fyrsta hjálp er þjálfuð. Námið er fjölbreytt og 

nemendur fá raunverkefni til úrlausna í verklegum æfingum þar sem þeir þurfa að nýta 

sér þá kunnáttu sem þeir hafa tileinkað sér í bóklega hluta námsins. Samkvæmt lögum 

geta nemar í lögregluskólanum tekið þátt í stórum lögregluverkefnum ef upp kemur sú 

staða að það þurfi að efla lögreglulið í slíkum verkefnum og fara nemar þá með 

lögregluvald líkt og faglærðir lögreglumenn. Lögregluskólinn hefur auk grunndeildar 

starfrækt framhaldsdeild þar sem starfandi lögregluþjónar geta fengið símenntun, 

sérmenntun eða framhaldsmenntun eftir áhuga. Lögregluskólinn er einnig sá vettvangur 

innan lögregluembættanna þar sem rannsóknir á lögreglufræðum fara fram. Skólastjóri 

Lögregluskóla ríkisins sér um daglegan rekstur skólans ásamt tveimur 

yfirlögregluþjónum sem eru honum til aðstoðar og mynda þeir yfirstjórn skólans 

(Guðmundur Guðjónsson, 2003).   

 Nemendur fá á báðum bóknámsönnum frammistöðueinkunn í þeim 

námsgreinum sem þeir hafa lokið. Fyrir þær námsgreinar sem einnig eru kenndar á 

seinni bóknámsönn fá nemendur áfangaeinkunn í stað lokaeinkunnar. Lágmarkseinkunn 

til þess að standast próf er 5,0. Meðaleinkunn í öllum námsgreinum má þó ekki fara 

undir 6,0 til þess að nemandi standist próf sem tekin eru á önninni. Nemanda er heimilt 

að endurtaka próf hafi hann fallið einu sinni en ef meðaleinkunn er undir 

lágmarkseinkunn eða fall er í tveimur námsgreinum er litið svo á að nemandi sé fallinn á 

önninni. Nemandi fær einungis leyfi til þess að sækja aftur um skólavist falli hann á fyrri 

bóknámsönn. Falli hann á lokaönninni fær hann ekki leyfi til þess að sækja um aftur 

nema ef um sérstakar aðstæður er að ræða (Lögregluskóli ríkisins, 2013). Sú krafa er 

gerð til nemenda lögregluskólans líkt og annarra starfandi lögreglumanna að þeir gæti 

þagmælsku og lög um réttindi og skyldur sem gilda fyrir starfsmenn ríkisins nr. 70/1996 

ná einnig til lögreglunema í starfsnámi (Lögregluskóli ríkisins, 2013).  

 

2.2.3.2 Inntökuskilyrði og kröfur 

Umsækjendur sem hyggja á nám í lögregluskólanum þurfa að uppfylla ákveðin skilyrði  

til þess að geta sótt um nám við skólann og eiga möguleika á að verða teknir inn.  

Tafla 4. Inntökuskilyrði á Íslandi 

Inntökuskilyrði 

 Að vera á bilinu 2040 ára 

 Íslenskur ríkisborgararéttur 

 Líkamlegt og andlegt heilbrigði 

 Hafa lokið tveimur árum í framhaldsskóla eða sambærilegu námi 

 Góð tungumálakunnátta 

 Ökuréttindi 

 Vera synd/ur 

 Hreinn sakaferill, gildir ekki ef langt er liðið frá broti eða ef brot hefur verið 
smávægilegt 

 

Ásamt þessum skilyrðum þurfa umsækjendur einnig að þreyta inntökupróf. Þeir aðilar 

sem eru metnir hæfir af valnefnd taka prófið sem er bæði verklegt og bóklegt. Prófað er 

í íslensku, ensku, almennri þekkingu og þreki og að lokum er einnig gert sálfræðimat á 

þeim umsækjendum sem komast áfram (Valnefnd Lögregluskóla ríkisins, 2011). 

Breytingar voru gerðar á inntökuskilyrðum í Lögregluskóla ríkisins með breyttum 

lögreglulögum sem tóku gildi í júlí árið 1997. Breytingarnar voru á þann veg að krafa um 

kunnáttu í einu Norðurlandamáli var látin falla niður ásamt því að aldurshámarkið var 

hækkað upp í 40 ár úr 35 árum (Valnefnd Lögregluskóla ríkisins, 2011; Guðmundur 

Guðjónsson, 2003)  

 

2.2.3.3 Valnefnd 

Valnefnd Lögregluskóla ríkisins heyrir undir stjórn skólans og er sjálfstætt starfandi 

stjórnsýslunefnd. Við inntöku í Lögregluskóla ríkisins þurfa nemendur að koma fyrir 

þessa valnefnd sem samanstendur af fimm aðilum, skipuðum af dómsmálaráðherra, 

Ríkislögreglustjóra, Sýslumannafélagi Íslands, Landssambandi lögreglumanna og að 

lokum skólastjóra lögregluskólans og skal sá aðili einnig vera formaður nefndarinnar. 

Skipunartími nefndarinnar er samkvæmt lögum ótímabundinn (Valnefnd Lögregluskóla 

ríkisins, 2011). 

Valnefndin metur hvort umsækjandi sé hæfur til námsins og hvort hann uppfylli öll þau 

skilyrði sem sett eru. Hún ákveður einnig hvaða umsækjendur komast inn í skólann með 

það fyrir augum að velja hæfustu einstaklingana (Innanríkisráðuneytið, 2013). Eftir að 

nefndin hefur komið sér saman um þá einstaklinga sem hæfir eru til inngöngu og 

uppfylla öll skilyrði eru þeir látnir þreyta inntökupróf. Nefndin getur óskað eftir frekari 

gögnum frá umsækjendum og skikkað þá í læknisskoðun ef þörf krefur. Þeir 

umsækjendur sem standast öll próf eru boðaðir í viðtal hjá valnefndinni og að því loknu 

tekur nefndin ákvörðun um hvaða umsækjendur fái skólavist (Valnefnd Lögregluskóla 

ríkisins, 2011).  

 

2.3 Lögreglunám á Norðurlöndunum 

Þar sem Íslendingar leitast við að vera samkeppnishæfir við Norðurlöndin í menntun 

lögreglumanna sem og annarri menntun er nærtækast að skoða hvernig námi er háttað í 

þeim löndum. Hér á eftir verður farið yfir hvernig fyrirkomulag lögreglumenntunar er í 

Noregi og Danmörku. Meiri áhersla verður lögð á að skoða lögreglunám í Danmörku en 

Danir eru tiltölulega nýbúnir að greina stöðuna þar í landi, ganga í gegnum viðamikla 

undirbúningsvinnu og breytingaferlið er enn í gangi.  

 

2.3.1 Noregur 

Lögreglumenntun á vegum norska ríkisins hófst árið 1919 og var þá einungis þrír 

mánuðir en í dag er það þriggja ára nám sem lýkur með BA-gráðu. Því má segja að þróun 

námsins hafi verið heilmikil á síðustu 100 árum (Hove, 2012). Lengi hafði verið fjallað um 

að færa lögreglumenntun Noregs upp á háskólastig áður en farið var í þá framkvæmd og 

málið tekið fyrir á ársfundi norska lögreglusambandsins. Undirbúningsnefnd fyrir 

lögreglunám á háskólastigi var stofnuð í október 1990 eftir að dómsmálaráðuneyti 

Noregs hafði unnið að undirbúningi námsins. Háskólarektor var tilnefndur af 

ráðuneytinu til þess að leiða breytingarnar. Nefndin tók eitt ár í að vinna að 

undirbúningnum. Námsskráin var síðan samþykkt sem rammaáætlun fyrir 

Lögregluháskólann sem þriggja ára grunnám árið 1991 og ári seinna var skólinn 

stofnaður sem sjálfstæð menntastofnun fyrir lögreglumenn og hófu fyrstu nemendur 

nám við skólann það ár (Hove, 2012).  

 

2.3.1.1 Námið 

Grunnnám norsku lögreglunnar er þriggja ára háskólamenntun sem á að veita 

nemendum breiða verklega og bóklega færni til þess að geta unnið sem lögregluþjónar. 

Nemendur eiga að geta þróað með sér skilning á helstu störfum lögreglunnar og í 

Lögregluháskólanum fá nemendur menntun sem gerir þá í stakk búna að takast á við 

mismunandi verkefni sem lögreglan stendur frammi fyrir. Námið leggur áherslu á að 

nemandinn sé ábyrgur fyrir eigin námi. Samskipti við fólk í mismunandi aðstæðum er 

samnefnari fyrir þau ólíku verkefni sem lögreglan vinnur að. Námið gefur rétt til að 

starfa hjá lögreglunni og það veitir einnig sömu réttindi og annað bachelornám til 

framhaldsmenntunar á háskólastigi í Noregi eða erlendis (Hove, 2012). Lögreglan í 

Noregi vill endurspegla norskt samfélag með mannauði sínum. Þróun norsku 

lögreglunnar er ávallt í takt við samfélagslega þróun. Aðalhlutverk þeirra er að vinna 

gegn glæpum og veita öllum norskum þjóðfélagsþegnum þá þjónustu sem að þeir eiga 

rétt á. Allt þetta þarfnast mikillar þekkingar og færni í starfi sem lögreglufólk fær með 

háskólamenntun. Til þess að útfæra afkastamikið lögreglustarf þarf lögreglan að 

endurspegla samfélagið og byggja upp traust meðal borgaranna (Politihøgskolen, 

2012b).   

 Markmið lögreglunámsins er að mennta hugsandi og atorkusama lögregluþjóna 

sem geta unnið fyrirbyggjandi vinnu á þann hátt sem styður réttarríkið og öryggi þess og 

hagsmuni samfélagsins í heild. Með fræðilegri og hagnýtri þjálfun eiga nemendur  eftir 

útskrift, að vera færir um að sinna öllum helstu verkefnum lögreglunnar 

(Politihøgskolen, 2012a).   

 

2.3.1.2 Námsfyrirkomulag og inntökuskilyrði 

Menntunin hefst á eins árs námi við Lögregluháskólann, þar á eftir fara nemar í 

starfsþjálfun í eitt ár hjá lögregluembætti áður en lokaárið er tekið í skólanum. 

Menntunin byggir á markmiðinu um að nýútskrifaðir lögreglumenn og -konur eigi að 

vera það sem kallast á norsku generalist. Generalist er sá sem býr yfir færni og kunnáttu 

í fyrirbyggjandi aðgerðum, til að berjast gegn glæpum og veita borgurum 

öryggistilfinningu. Hann á að hafa þróað með sér hæfileika til þess að læra stöðugt ný 

vinnubrögð og þróast í starfi með nýjum og krefjandi verkefnum (Politihøgskolen, 

2013a).   

 Náminu er skipt upp í fimm meginþætti sem eru eftirfarandi: 

1. Lögreglan og samfélagið 

2. Aðferðafræði 

3. Aðgerðafræði  

4. Fyrirbyggjandi verkefni  

5. Rannsóknir 

Á fyrsta ári eiga nemar að tileinka sér grunnkunnáttu í þessum fimm þáttum og gera sér 

grein fyrir þverfaglegu samhengi námsins. Á öðru ári fer fram starfsnám þar sem 

nemendur eiga að tileinka sér reynslu úr praktísku lögreglustarfi í samstarfi við reynda 

lögreglumenn og -konur. Á þriðja og síðasta árinu er kunnátta, reynsla, samþætting og 

færni frá fyrri árum metin. Nemendur eiga enn fremur á námstímanum að skrifa BA-

ritgerð sem er í beinu samhengi við einn af meginþáttum námsins. Vinnan á að 

endurspegla kunnáttu þeirra og samhengi á milli bóknáms og starfsnáms. Nemendur 

eiga að sýna fram að á að þeir geti greint faglegar rannsóknarspurningar á kerfisbundinn 

og vel ígrundaðan máta (Politihøgskolen, 2013a). 

 Þar sem Lögregluháskólinn býður upp á nám á háskólastigi gilda sömu almennu 

menntunarkröfur um inntöku í BA-nám Lögregluháskólans og aðra háskóla. 

Umsækjendur þurfa að hafa lokið stúdentsprófi eða iðnnámi. Sérstaklega eru skilgreind 

fög sem nemendum ber að hafa lokið með viðunandi einkunn til þess að uppfylla 

inngönguskilyrði en það eru norska, enska, stærðfræði, samfélagsfræði, náttúrufræði og 

saga.  

Tafla 5. Inntökuskilyrði í Noregi 

Inntökuskilyrði 

 Inntökuskilyrði fyrir norska lögreglumenn: 

 Að vera orðin/n 20 ára á því ári sem nemandi hefur nám 

 Norskur ríkisborgararéttur 

 Hafa lokið námsgreininni norsku með einkunninni 3 eða hærra  

 Ökuréttindi 

 Uppfylla heilbrigðiskröfur, sjón og heyrn í lagi  

 Vera hraust/ur og í góðu líkamlegu formi ásamt því að vera synd/ur 

 Vera talin/n hæf/ur af valnefnd 

                (Politihøgskolen, 2013b)             

Þónokkrar undantekningar eru gerðar hvað varðar menntunarkröfur, til dæmis ef 

umsækjandi hefur lokið framhaldsskólanámi í öðru landi, hefur fengið inngöngu í annað 

háskólanám og lokið námi sem gefur 60 einingar, ef umsækjandi verður 23 ára á 

inntökuárinu ásamt því að hafa fimm ára starfsreynslu, menntun eða aðra iðju í fullu 

starfi og að lokum eru umsækjendur metnir inn með hliðsjón af lífsreynslu.  

2.3.2 Danmörk 

Lögreglunám í Danmörku stendur frammi fyrir veigameiri breytingum en hafa sést síðan 

Lögregluskólinn í Kaupmannahöfn var stofnaður árið 1909 eftir mikla pressu frá 

Lögreglufélagi Kaupmannahafnar (Strand, 2011). Áætlað er að námið verði BA-nám og 

að skólinn fái viðunandi vottun líkt og allir aðrir háskólar sem mennta nemendur á BA-

stigi. Áður en Lögregluskólinn var stofnaður í byrjun 20. aldarinnar var engin opinber 

menntastofnun fyrir lögreglufólk í Danmörku. Frá 1908 héldu lögreglumenn í 

Kaupmannahöfn sérstök tungumálanámskeið sem öllum var frjálst að sitja til þess að 

bæta stöðu lögreglunnar í samfélaginu. Rúm 100 ár eru liðin frá stofnun Lögregluskóla 

Kaupmannahafnar og námið hefur tekið miklum breytingum líkt og í Noregi. Fyrst í stað 

var menntunin frjáls fyrir alla, það kostaði eina krónu að taka þátt í fyrirlestrum og 

námskeiðum og kennslan fór fram í kjallara dómshússins. Á þeim tíma var 

Lögregluskólinn rekinn af danska ríkinu og Kaupmannahafnarborg í sameiningu. Með 

nýjum lögum sem sett voru árið 1919 heyrði skólinn alfarið undir danska ríkið. Með tíð 

og tíma hafa auknar kröfur verið gerðar í takt við aðrar samfélagslegar breytingar og í 

dag er lögreglunámið kennt á háskólastigi. Það er skylda fyrir alla þá sem hafa hug á að 

starfa innan dönsku lögreglunnar að sækja nám hjá lögregluskólanum, sem er sjálfstæð 

menntastofnun á vegum danska ríkisins. Þetta er mikil breyting frá því að 

Lögregluskólinn var valfrjáls skóli fyrir lögreglumenn sem höfðu áhuga á náminu 

(Københavns Politi, 2013; Danmarks Evalueringsinstitut, 2010).  

 

2.3.2.1 Námið 

Einn liður í þróun starfs lögreglunnar er nýskipun í lögreglumenntun. Nýtt grunnnám var 

innleitt í Danmörku 1. nóvember 2011 og Ríkislögreglustjóri væntir þess að menntunin 

verði orðin viðurkennd  BA-menntun (d. Professionsbachelor i Politivirksomhed) árið 

2014 (Rigspolitiet, 2012a). Sigríður Hrefna Jónsdóttir, starfsmannastjóri hjá lögreglunni á 

höfuðborgarsvæðinu, dvaldi hjá lögreglunni í Danmörku vorið 2011 og fræddist um gang 

mála (Sigríður Hrefna Jónsdóttir, 2011). Breytingarnar urðu í kjölfar nýskipunar í 

lögreglumálum árið 2006 þar sem nefnd sem hafði það verkefni á höndum sér að skoða 

framtíðarsýn lögreglunnar taldi að það þyrfti að bæta lögreglunámið. Nýskipan í 

lögreglumálum hafði því í för með sér þá breytingu að lögreglumenntun færðist upp á 

háskólastig. Danir tóku sig til og hófu mikla greiningar- og stefnumörkunarvinnu árið 

2008 og notuðu við hana meðal annars gæðastjórnunarlíkan CAF (Common Assessment 

Framework) og EFQM (European Foundation for Quality Management). Í kjölfar 

þessarar vinnu kom í ljós að menntun lögreglumanna var mjög ábótavant. Næstu skref 

voru að fá utanaðkomandi sérfræðinga til þess að greina og gera úttekt á menntun 

lögreglumanna og þarfagreiningu á breytingum. Niðurstaðan varð sú að breytingar væru 

bæði tímabærar og nauðsynlegar. Námið var því næst skilgreint og umsókn um vottun 

fór af stað til matsnefndar á vegum danska ríkisins haustið 2009. Lögreglunám í 

Danmörku var fyrir breytingar ekki hluti af SU (Statens Uddannelsesstøtte), sem er 

menntastyrkur frá danska ríkinu til þeirra nemenda sem uppfylla skilyrði til styrksins og 

eru í námi sem vottað er af SU nefndinni. Þetta breyttist og hafa nemendur nú tækifæri 

á að sækja um styrk (Styrelsen for Videregående Uddannelser og Uddannelsesstøtte, á. 

á.).  

 Ástæður þess að Danir töldu nauðsynlegt og tímabært að færa lögreglumenntun 

upp á háskólastig eru meðal annars að talið var mikilvægt að eiga gott samstarf við 

erlend lögregluembætti. Einnig var ljóst að sífellt meiri samfélagslegar kröfur eru gerðar 

um þekkingu og kunnáttu og afbrot verða sífellt flóknari. Í dag er einnig gerð krafa á að 

menntun sé í sífelldri þróun og þar að auki er talað um að lögreglumenntun á 

háskólastigi bæti þverfagleg tengsl nemenda við annað nám á háskólastigi sem gerir 

þeim kleift að bæta við sig frekara námi. Önnur rök sem studdu við þá ákvörðun að færa 

námið upp á háskólastig voru þau að í framtíðinni yrði auðveldara fyrir lögreglumenn að 

færa sig til í starfi, sem aftur leiddi til jákvæðari starfsmannaveltu og hollrar 

endurnýjunar. Fólk hefði æðri menntun að styðjast við ef þreyta eða leiði kæmi upp í 

starfi þeirra. Að lokum töldu Danir að með því að færa námið upp á háskólastig mundi 

kvenumsækjendum fjölga (Sigríður Hrefna Jónsdóttir, 2011).   

 Fyrir breytingarnar var náminu skipt upp í þrjá hluta og það var alls tæp þrjú ár. 

Námsgreinarnar voru lögfræði, samfélagsfræði, sálfræði, danska, tjáning, hagnýt 

þjónusta og kenningar lögreglu og kennslunni var þannig háttað að kennarar kenndu 

fræðin og nemendur unnu verkefni og lærðu af þeim. Með þessu fyrirkomulagi þótti 

vanta samþættingu á milli námsgreina (Sigríður Hrefna Jónsdóttir, 2011). 

 Með nýskipan í lögreglumenntun komu breyttar áherslur og meðal annars var 

lögð áhersla á að nútímavæða námið, víkka sjónarhorn á ytra umhverfi menntunarinnar 

jafnframt því sem að styrkja átti greiningarfærni nemenda og lausnamiðaða nálgun. 

Þessi aðferðafræði á að virkja nemendur með kennslufræðilegri nálgun um lausnamiðað 

nám (e. problem based learning). Námið á að vera fjölbreytt, þverfaglegt og nemendur 

eiga að vinna sjálfstætt þar sem vísindaleg vinnubrögð eru notuð við lausnaleit. Hlutverk 

kennara er að vera stuðningur fyrir nemendur og leiða þá áfram. Aðrar breytingar fylgdu 

einnig nýskipaninni og voru inntökuskilyrði meðal annars hert. Samkvæmt hinu nýja 

skipulagi er náminu skipt upp í fimm hluta þar sem hver hluti er frá því að vera 22 vikna 

langur upp í 33 vikur. Alls er námið nú 38 mánuður á móti 34 mánuðum fyrir breytingar. 

Þegar námi lýkur eru nemar fastráðnir sem lögreglumenn. Með því að samþætta 

bóknám og starfsþjálfun eru nemendur í starfsnámi einnig í fjarnámi þann tíma sem 

starfsþjálfunin stendur yfir. Þar er megináhersla lögð á að tengja námið betur við starfið 

en mikill skortur þótti vera á því í náminu fyrir breytingar (Politiskolen, 2012; Sigríður 

Hrefna Jónsdóttir, 2011).  

 Sigríður Hrefna (2011) nefnir að ferlið hafi farið höktandi af stað þó að samþykki 

fyrir náminu sjálfu hafi fengist haustið 2009. Árið 2011 þurfti enn að bíða eftir vottun 

fyrir faglega umhverfinu sem þótti ábótavant þar sem kennarar höfðu ekki enn hlotið 

tilskylda menntun til þess að starfa við skólann (Danmarks Evalueringsinstitut, 2010). 

Gert er ráð fyrir að vottun fyrir faglega umhverfinu fáist nú árið 2013. Þær kröfur sem 

gerðar eru til kennara með breyttu námsfyrirkomulagi eru að þeir skulu hafa 

meistaragráðu. Þó er gert ráð fyrir því að hluti kennslunnar fari fram sem fyrirlestrar eða 

kynningar um atriði eins og forgangsakstur, skotfimi og handtökur frá fagfólki sem ekki 

þarf að hafa hlotið meistaragráðu til þess að kenna við skólann. Kennurum var skipt upp 

í fjóra hópa og fyrsti hópurinn byrjaði á meistaranámi sínu haustið 2010, annar 2011 og 

þriðji og fjórði hópurinn haustið 2012. Gert er ráð fyrir því að allir kennarar hafi lokið 

meistaranámi árið 2016. Allir kennarar fá sérstaka kennslu og þjálfun í að kenna 

lausnamiðað nám. Haustið 2011 var fyrsta inntaka á nýnemum í lögregluskólann og var 

strax kennt eftir nýju fyrirkomulagi. Gert er ráð fyrir að fyrsti hópurinn útskrifist með 

bachelorgráðu árið 2014 (Rigspolitiet, 2012b).  

 

2.3.2.2 Námsfyrirkomulag og inntökuskilyrði 

Nemendur við skólann þurfa að sækja um stöðu sem lögreglumenn til reynslu til þess að 

geta hafið nám í lögregluskólanum. Þar af leiðandi verða þeir ráðnir frá fyrsta degi og 

tryggja sér þar með starfsnám í náminu og eftir það starf sem lögregluþjónar ef þeir 

standast grunnám lögregluskólans með fullnægjandi árangri. Lögreglunemar sem stunda 

nám við skólann hafa rétt á því að sækja um SU á meðan þeir eru í námi en annars fá 

þeir laun á starfsþjálfunartímanum (Rigspolitiet, 2012c). 

 Grunnnám lögreglunnar er nám sem er nútímalegt og raunhæft og það fer fram 

bæði í skólanum og sem starfsþjálfun hjá lögregluembættum. Nemar tileinka sér því 

bæði mikla faglega þekkingu og reynslu af raunverulegum verkefnum lögreglunnar. 

Grunnnáminu er skipt upp í fimm hluta sem spanna rúm þrjú ár. Fyrsti hlutinn er átta 

mánaða nám við lögregluskólann. Meginmarkmið fyrsta hlutans er að gera nemendur 

tilbúna til þess að takast á við einföld lögregluverkefni en einnig til að geta tekist á við 

verkefni sem fyrsti aðili á vettvang. Annar hluti er starfsnám í sjö mánuði við 

lögregluembætti þar sem nemendur byrja að kynna sér verkefni lögreglunnar og hafa 

sinn eigin leiðbeinanda. Þriðji hluti er sex mánaða nám við lögregluskólann þar sem 

kafað er dýpra ofan í verkefni lögreglunnar. Lögreglunemar þurfa þá að vinna við 

flóknari aðstæður ásamt því að sinna skýrslugerð sem er stór hluti af starfi lögreglunnar. 

Fjórði hluti er starfsnám í sjö mánuði við lögregluembætti þar sem farið er betur yfir 

rannsóknaraðferðir, málsmeðferðir og starf lögreglunnar með áherslu á fyrirbyggjandi 

verkefni. Fimmti og lokahluti námsins er átta mánaða nám við lögregluskólann. Í þeim 

hluta námsins er fjallað um mjög flóknar aðstæður, gerð lögregluskýrslna og 

rannsóknarskipulags. Náminu lýkur með átta vikna lokaverkefni.   

95% af lögreglunemum sem hefja nám ljúka námi. Lögreglan býður einnig upp á 

framhaldsnám að grunnámi loknu sem og endurmenntun fyrir lögregluþjóna 

(Rigspolitiet, á. á.).   

 Þau skilyrði sem nemendur þurfa að uppfylla við inntöku í nám við 

lögregluskólann eru nokkur. Föst inntökuskilyrði eru eftirfarandi:  

 

Tafla 6. Inntökuskilyrði í Danmörku 

Inntökuskilyrði 

 Hafa náð 21 árs aldri 

 Danskur ríkisborgari 

 Heilsuhraustur 

 Góð sjón  

 Ökuréttindi 

 Framhaldsskólamenntun eða 

 Iðnmenntun ásamt þremur aukafögum á framhaldsskólastigi eða 

 Fagleg hæfni sem er sambærileg og að það sé metið sem svo að umsækjandi geti 

lokið námi 

Þegar valið er úr hópi umsækjanda er tekið tillit til hæfra umsækjanda og lausra 

starfsstaða í lögreglunni. Lögreglan leitast við að gæta þess að hópur umsækjanda sé 

sem fjölbreyttastur og lífsreynsla þeirra mismunandi. Umsækjendur þurfa að 

endurspegla þjóðina, þar á meðal vera af báðum kynum, með mismunandi hæfni og 

ólíkan menningarlegan og samfélagslegan bakgrunn. Lögreglan leitast eftir að taka inn 

einstaklinga sem eru tilbúnir að takast á við verkefni lögreglunnar og eru þeir teknir 

fram yfir aðra sem sýna þroska, hluttekningu og þeir sem geta lagt mat á aðstæður. 

Umsækjandi þarf að hafa staðist próf í sundi, björgun til sjós og skyndihjálp. Lögreglan 

leggur áherslu á að umsækjendur hafi rétta eiginleika og viðhorf, séu andlega og 

líkamlega hraustir, hafi eðlilega sjón, hafi ekki gerst brotlegir við lög, séu tilbúnir að 

takast á við námið og hafi góða námshæfileika. Einnig leggur hún áherslu á að 

umsækjendur hafi góða greiningargetu og samskiptahæfni, geti skrifað góðan texta og 

búi yfir tölvukunnáttu, séu þjálfaðir bílstjórar, með góða sundfærni og kunnáttu í 

skyndihjálp. Einnig er gerð krafa um að umsækjendur standist inntökupróf með 

fullnægjandi árangri (Rigspolitiet, 2012a).  

2.4 Starfsstéttir 

Hér á eftir verður fjallað um sögu og menntun tveggja starfsstétta á Íslandi þar sem 

skipulag náms hefur breyst mikið á síðustu áratugum. Breytingarnar fólu í sér að nám 

þeirra færðist frá því að vera sérnám á framhaldsskólastigi upp á háskólastig. 

Samanburðarstéttirnar eru hjúkrunarfræðingar annars vegar og leikskólakennarar hins 

vegar. 

2.4.1 Hjúkrunarfræðinám 

Allt frá tíma Florence Nightingale hefur hjúkrunarfræði og menntun hennar gengið í 

gegnum miklar breytingar um allan heim. Þessi sögufræga persóna helgaði líf sitt 

hjúkrunarfræði og kom á laggirnar Nightingale-skólanum sem varð á sínum tíma 

vettvangur fyrir umbætur í menntun hjúkrunarkvenna í heiminum. Hún barðist gegn 

þröngsýni og afturhaldssemi og var umdeild fyrir baráttuaðferðir sínar. Nightingale 

skólakerfið var fyrirmynd margra annarra hjúkrunarskóla víðsvegar um heiminn (María 

Pétursdóttir, 1969).  

 Á Íslandi kom skortur á sérmenntuðum hjúkrunarkonum til umræðu á 7. áratug 

20. aldar. Hjúkrunarskóli Íslands fann á síðari árum 7. áratugarins sérstaklega fyrir skorti 

á hjúkrunarkennurum og upp úr því hófst umræða um að leita lausna á þeim vanda. 

Formaður Félags íslenskra hjúkrunarkvenna á þeim tíma, Sigríður Eiríksdóttir, taldi að 

menntuninni væri ábótavant og lagði til að leitast yrði við að fá vel menntaðar konur í 

hjúkrunarnám og síðar meir kennaranám til að bæta úr þessum skorti. Vandinn var sá að 

nemendur með stúdentspróf höfðu ekki áhuga á því að hefja nám í hjúkrunarfræði en 

horfðu frekar til annars langtímanáms þar sem stúdentsprófið veitti þeim lykil að 

háskólanámi sem hjúkrunarnámið gerði ekki (Margrét Guðmundsdóttir, 2010).   

 Fræðslunefnd var stofnuð innan Hjúkrunarfélags Íslands árið 1966 sem átti að 

sinna því hlutverki að kynna störf og nám stéttarinnar, skipuleggja námskeið og vinna að 

því að undirbúa stofnun nýs framhaldsnáms í hjúkrun. Tveimur árum seinna lagði 

nefndin fram tillögu þess efnis að stjórn félagsins myndi kanna hvort nægar undirtektir 

væru varðandi stofnun hjúkrunardeildar við Háskóla Íslands. Stjórn Hjúkrunarfélagsins 

tók vel í tillögur nefndarinnar og lagði hana fyrir stjórnvöld sem sýndu þessu málefni þó 

ekki mikinn áhuga til að byrja með. Alþjóðaheilbrigðismálastofnunin (WHO) tilkynnti 

árið 1968 framtíðarsýn sína í hjúkrunarmenntun þar sem lagt var til að öll 

hjúkrunarfræðimenntun yrði færð upp á háskólastig. Eftir þrýsting frá hjúkrunarkonum 

og fund sem þær áttu með ráðuneytisstjóra menntamálaráðuneytisins var meðal annars 

fjallað um hvernig náminu ætti að vera hagað ef til þess kæmi að það færi upp á 

háskólastig (Margrét Guðmundsdóttir, 2010). Alþjóðaheilbrigðismálastofnunin var 

tilbúin að aðstoða við undirbúning á hjúkrunarnámi á háskólastigi með það að leiðarljósi 

að það yrði öðrum þjóðum til fyrirmyndar. Nefnd var stofnuð sem samanstóð af þremur 

hjúkrunarfræðingum og tveimur læknum sem áttu að skoða nauðsyn háskólamenntunar 

fyrir hjúkrunarfólk. Ári seinna skilaði nefndin greinargerð þess efnis að þörf væri á 

hjúkrunarmenntun á háskólastigi á Íslandi. Í lok árs 1971 var einróma álit stjórnar 

Hjúkrunarfélags Íslands að nauðsynlegt væri að hjúkrunarnám yrði fært upp á 

háskólastig. Í kjarabaráttu sinni báru hjúkrunarkonur sig saman við kennara sem þær 

töldu vera sambærilega stétt en Kennaraháskóli Íslands var stofnaður vorið 1971, átta 

árum eftir breytingu laga og sex árum eftir að umræður um nauðsyn þess að 

kennaramenntun yrði á í boði háskólastigi var lögð fram (Margrét Guðmundsdóttir, 

2010).   

 Með sérfræðiaðstoð frá Alþjóðaheilbrigðismálastofnuninni unnu forystumenn 

Hjúkrunarskólans að því að skipuleggja uppbyggingu hjúkrunarnáms á háskólastigi. Þau 

komust að því að hjúkrunarnámið eins og það var uppfyllti ekki faglegar kröfur, 

sérstaklega vegna þeirra sérhæfingar sem störf þeirra gerðu kröfu um. Læknadeild 

Háskóla Íslands lagði til að námsbraut í hjúkrunarfræði yrði sett á laggirnar haustið 1973. 

Þessi tillaga mætti þónokkurri andstöðu meðal hjúkrunarkvenna sem töldu að 

vænlegast væri að byrja á því að hefja framhaldsnám fyrir hjúkrunarkonur í stað fjögurra 

ára háskólanáms sem einungis var ætlað þeim sem höfðu lokið stúdentsprófi (Margrét 

Guðmundsdóttir, 2010).   

 Námsbraut í hjúkrunarfræði var sett á laggirnar og Ingibjörg R. Magnúsdóttir 

varð námsbrautarstjóri. Kennsla í hjúkrun við Háskóla Íslands hófst 2. október 1973 og 

hófu fyrstu stúdentar við námsbrautina nám á þeim tíma. Þeir voru einungis 24 talsins til 

að byrja með og þeim fækkaði næsta ár á eftir en svo fór þeim að fjölga aftur. Það tók 

um þrjú ár að byggja námið upp. Ekki var litið til Norðurlanda heldur voru fyrirmyndir 

námsbrautarinnar sóttar til Kanada og Bandaríkjanna. Segja má að þetta hafi verið 

söguleg stund því að Ísland varð fyrst allra Norðurlanda til að bjóða upp á grunnnám í  

hjúkrunarfræði á háskólastigi (Margrét Guðmundsdóttir, 2010). 

 

2.4.2 Leikskólakennaranám 

Leikskólakennaranám er eitt nýlegasta dæmi þess að starfsstétt breytir námi sínu frá 

sérskóla á framhaldsskólastigi upp á háskólastig hér á landi. Fóstrur voru menntaðar í 

Fósturskóla Íslands, sem áður hét Fóstruskóli Sumargjafar og þar á undan Uppeldisskóli 

Sumargjafar. Nafninu var breytt í Fósturskóla Íslands árið 1973 þegar skólinn var gerður 

að ríkisskóla og hann hét það þangað til náminu var breytt. Skólinn var upphaflega 

stofnaður árið 1946. Allt fram til ársins 1994 fengu brautskráðir nemendur úr skólanum 

starfsheitið fóstra en í kjölfar setningar nýrra laga um leikskóla ákvað Fóstrufélag Íslands 

vorið 1994 að taka upp starfsheitið leikskólakennari (Valborg Sigurðardóttir, 1998).   

 Fósturskóli Íslands var sérskóli á framhaldsskólastigi en var þó í rauninni mitt á 

milli framhaldsskóla og háskólastigs. Í lögum Fósturskóla Íslands kom fram að launakjör 

og kennsluskylda kennara væri samkvæmt kjarasamningum framhaldsskólakennara en 

að kennarastörfin sjálf væru þó líkari háskólakennarastarfinu (Valborg Sigurðardóttir, 

1998). Lengi vel var unnið að því að festa skólann í sessi á framhaldsskólastiginu en það 

var þó ekki vilji skólans sjálfs og menntunin þróaðist sífellt meira í átt að háskólastigi. 

Skipuð var nefnd í byrjun árs 1988 á vegum menntamálaráðherra sem að átti að fjalla 

um framtíð menntunar fóstra.  Seinna sama ár skilaði nefndin greinargerð þar sem fram 

kom að samhugur var um að fóstrumenntunin yrði flutt upp á háskólastig. Það voru þó 

ekki allir nefndaraðilar sammála um hvort skólinn skyldi heyra undir Kennaraháskóla 

Íslands eða starfa sem sjálfstæð menntastofnun á háskólastigi. Meirihlutinn var á þeirri 

skoðun að skólinn skyldi færður undir Kennaraháskóla Íslands en þáverandi skólastjóri, 

Gyða Jóhannsdóttir, var þó á annarri skoðun og vildi að fóstruskólinn yrði sjálfstæð 

stofnun á háskólastigi (Valborg Sigurðardóttir, 1998).   

 Árið 1993 skipaði menntamálaráðherra nefnd sem hafði það hlutverk að 

endurskoða kennaramenntunina. Tillaga nefndarinnar var að Fósturskóli Íslands, 

Íþróttakennaraskóli Íslands og Þroskaþjálfaskóli Íslands skyldu allir sameinast 

Kennaraháskóla Íslands í einum sameinuðum uppeldisháskóla. Í byrjun árs 1996 voru 

gerðar tillögur um að færa fóstrunám upp á háskólastig á Akureyri með því að mennta 

leikskólakennara við Háskólann á Akureyri. Það hafði lengi verið til umræðu og þrýst var 

á um að slíkt nám hæfist sem fyrst vegna skorts á fóstrum úti á landi. Það var síðan vorið 

1996 sem heimild fékkst til þess að stofna námsbraut í leikskólakennslu sem heyrði 

undir kennaradeild skólans. Það gerðist áður en frumvarp um uppeldisháskóla var 

afgreitt og því varð þetta til þess að ósamræmi skapaðist í menntun leikskólakennara. 

Farið var fram á að fá frumvarpið í gegn sem fyrst en það tókst ekki. Björn Bjarnason 

menntamálaráðherra hét því þó að ef að frumvarpið gengi í gegn innan þriggja ára 

myndi hann beita sér fyrir því að nemendur sem hæfu nám sama ár og háskólamenntun 

hófst á Akureyri myndu útskrifast með háskólagráðu að loknu námi (Valborg 

Sigurðardóttir, 1998). Tveimur árum síðar fór frumvarpið í gegn og skólinn var fluttur á 

háskólastig og sameinaður Kennaraháskóla Íslands í ársbyrjun 1998. Fósturskóli Íslands 

breyttist í leikskólaskor Kennaraháskóla Íslands og vorið 1998 útskrifuðust fyrstu 

nemendurnir með B.ed-gráðu í leikskólakennaramenntun (Ívar Gissurarson, Steingrímur 

Steinþórsson og Davíð Ólafsson, 2000). Í dag er námið ekki lengur þriggja ára 

háskólanám sem lýkur með bachelorgráðu heldur fimm ára meistaraprófsnám og með 

því geta nemendur sótt um réttindi til að starfa sem kennarar á leikskóla (Háskóli 

Íslands, 2013).  

3 Aðferðafræði 

Í þessum kafla verður farið yfir þær aðferðir sem notaðar voru við framkvæmd, 

úrvinnslu og greiningu gagna í rannsókninni. Gerð verður grein fyrir 

rannsóknarspurningum sem leitað er svara við ásamt því að viðmælendur verða kynntir 

og val á þeim rökstutt. Uppbygging könnunarinnar sem lögð var fyrir verður kynnt ásamt 

því að farið verður yfir þá aðferð sem notuð var við öflun gagna með könnuninni. Að 

lokum verður fjallað um þau siðferðilegu álitamál sem tengjast rannsóknarvinnunni.  

 

3.1 Blönduð rannsóknaraðferð 

Í rannsókninni var notast við blandaða aðferð (e. mixed methods design) þar sem bæði 

eigindlegar (e. qualitative) og megindlegar (e. quantitative) rannsóknaraðferðir voru 

notaðar við framkvæmd hennar. Rannsóknaraðferðir í félagsvísindum eru mikilvægur 

þáttur þegar að kemur að greiningu og túlkun gagna og er blönduð aðferð ein af þeim 

(Johnson og Onwuegbuzie, 2004). Sú aðferð varð fyrir valinu þar sem að hún veitir betri 

mynd af viðfangsefninu frá ólíkum sjónarhornum og er talin lágmarka villur eigindlegra 

og megindlegra rannsóknaraðferða. Með þessari aðferð er einnig einblínt á kosti beggja 

rannsóknaraðferða í stað þess að greina niðurstöður með annarri hvorri 

rannsóknaraðferðinni sem leiðir oft til þess að mikilvægir þættir verða út undan. 

Blönduð aðferð gefur rannsakanda færi á að vinna með mismunandi gögn sem 

auðveldar honum að setja hlutina saman svo úr verði ein heildarmynd. Einn af kostum 

þess að notast við blönduðu aðferðina er að ítarlegri skilningur fæst á viðfangsefninu 

þar sem fjölbreytt gögn eru notuð sem eru yfirgripsmeiri en þau gögn sem fengin eru 

með annaðhvort eigindlegum eða megindlegum aðferðum. Styrkleikinn liggur einnig í 

því að það er hægt að svara rannsóknarspurningum sem ekki er hægt að svara með 

annarri hvorri rannsóknaraðferðinni eingöngu (McMillan, 2008).  

3.1.1 Eigindleg rannsóknaraðferð 

Eigindlegar rannsóknir eru rannsóknir þar sem sjálf rannsóknin er álitin tæki. Þegar 

kemur að öflun gagna er aðallega treyst á dómgreind rannsakanda og eigin tilfinningar 

og orðin skipta höfuðmáli. Fjöldi þátttakanda er afmarkaður og hóparnir litlir 

samanborið við þátttökuhópa sem notaðir eru við megindlegar aðferðir. Ferlið felur í sér 

viðtöl sem tekin eru við lítinn hóp viðmælenda í samræðuformi. Styrkleiki eigindlegra 

rannsókna liggur í samræðuforminu þar sem aðferðin gefur rannsakanda möguleika á að 

kafa dýpra ofan í efnið og öðlast betri skilning á því. Áhersla er lögð á að skilja 

raunveruleikann eins og viðmælandi upplifir hann og er það gert með frásögnum og 

athugunum fremur en tölulegum upplýsingum. Yfirleitt er notast við hnitmiðuð og löng 

einstaklingsviðtöl og áhersla er lögð á að efnið sé rannsakað í eigin umhverfi (McMillan, 

2008).  

Helstu veikleikar eða takmarkanir rannsókna af þessu tagi eru að erfitt er að 

yfirfæra rannsóknina á aðra hópa. Markmið hennar er að lýsa flóknum veruleika og þróa 

skilning ásamt því að kenning er þróuð upp úr þeim gögnum sem safnað er. Sú aðferð 

kallast aðleiðsla (e. inductive). Rannsóknin er byggð á hugmyndum í stað staðreynda og 

gögnin eru lýsandi. Þær aðferðir sem algengastar eru innan eigindlegra 

rannsóknaraðferða eru opin viðtöl, vettvangsathugun eða rýnihópar (e. focus group). 

Mikilvægt er að gæta þess að halda ákveðinni fjarlægð frá viðmælendum en þó með 

áherslu á að traust ríki milli aðila í viðtölum og að þeir mætist á jafnræðisgrundvelli svo 

að viðmælandinn sjái sér fært að tjá sig um hugmyndir sínar um viðfangsefnið. 

Mikilvægt er að gæta hlutleysis og að hafa ekki fyrir fram mótaðar hugmyndir á 

viðfangsefninu heldur leyfa kenningum að spretta upp úr gögnunum. Með eigindlegri 

aðferðafræði kemur rannsakandi inn í ferlið án þess að vita raunverulega hvað hann 

gæti fundið (Kristján Kristjánsson og Sigríður Halldórsdóttir, 2003). 

 

3.1.2  Megindleg rannsóknaraðferð 

Löng hefð er fyrir því að nota megindlegar rannsóknarðferðir en það eru rannsóknir þar 

sem markmið rannsóknarinnar er óhlutdrægni (McMillan, 2008). Með megindlegum 

rannsóknaraðferðum er hægt að nálgast viðfangsefnið á þann hátt að raunverulegur 

skilningur á málefninu myndist og eigin viðhorfum og gildum er haldið til hliðar. 

Aðferðin byggir á afleiðslu (e. deductive) þar sem gengið er út frá kenningu og gagna er 

aflað í kjölfarið. Gagnagreiningin fer fram að því loknu. Með mælingum er hægt að 

draga fram mun jafnvel þó að um lítinn mun sé að ræða (Cooper og Schindler, 2008).  

Rannsókn af þessu tagi byggist aðallega á útreikningum, tölugögnum og töflum. 

Megindlegar rannsóknaraðferðir gera rannsakanda kleift að skoða mikinn fjölda fólks í 

einu og þær eru notaðar til þess að greina stóra gagnabanka ásamt því að útfæra 

viðhorfskannanir meðal fólks. Helsti styrkleiki rannsókna af þessu tagi er að þær eru 

taldar marktækar þar sem engar utanaðkomandi breytur hafa áhrif á niðurstöður. Á 

hinn bóginn er helsti veikleiki þessarar gerðar rannsókna að ekki næst jafn mikil dýpt í 

gögnin og með eigindlegum rannsóknaraðferðum (Kristján Kristjánsson og Sigríður 

Halldórsdóttir, 2003).  

Megindlegar rannsóknir eru tilraunir eða mælingar sem byggja á áreiðanleika (e.  

reliability) þar sem þátttakendur svara á sama eða svipaðan hátt sömu eða 

sambærilegum spurningum. Þessi aðferð er mikið notuð í akademískum fögum líkt og 

sálfræði og hagfræði þar sem töluleg gögn eru í fyrirrúmi. Markmið þessarar aðferðar er 

að prófa fyrir fram settar kenningar og niðurstaðan er tölfræðileg lýsing. Gögnin eru 

lykluð og kóðuð og úrtakið er stórt í sniðum og nákvæmlega ákveðið fyrir fram. Algengar 

megindlegar aðferðir eru tilraunir, lokuð viðtöl og kannanir. Tengsl rannsakanda við 

þátttakendur eru takmörkuð og fjarlægð er á milli þeirra. Tæki sem notuð eru í slíkum 

mælingum eru meðal annars gátlistar og spurningalistar (Kristján Kristjánsson og 

Sigríður Halldórsdóttir, 2003).  

3.2 Tildrög rannsóknarinnar 

Hugmyndin að þessari rannsókn kviknaði haustið 2012. Rannsóknarvinnan hófst í byrjun 

árs 2013 og stóð yfir til lok apríl 2013. Þar sem rannsakandi hafði starfað hjá lögreglunni 

á höfuðborgarsvæðinu í rúmt ár ákvað hann að skoða hvaða viðfangsefni væri hægt að 

taka fyrir sem snéri að lögregluembættinu. Rannsakandi hafði tekið eftir í starfi sínu að 

lögreglustarfið er mjög krefjandi og fjölbreytt starf og verkefnin eru bæði flókin og 

breytileg og því taldi rannsakandi áhugavert að skoða nám lögreglumanna. Bakgrunnur 

rannsakanda í kennslufræðum var stór þáttur í þeirri ákvörðun. Einnig hafði rannsakandi 

heyrt talað um að lögreglumenn hefðu mikinn áhuga á því að færa lögreglumenntunina 

upp á hærra menntunarstig ásamt því að rannsakandi hafði vitneskju um að 

lögreglunám í nágrannalöndunum væri á háskólastigi. Rannsakanda þótti þetta 

áhugavert og ákvað að þetta skyldi verða efni rannsóknarverkefnisins, þ.e. að skoða 

hvort grundvöllur væri fyrir því að færa Lögregluskóla ríkisins frá því að vera eins konar 

blanda af starfsnámi og framhaldsskólanámi upp á háskólastig. Með þessu verkefni 

vonast rannsakandi til þess að geta komist að því hvort framtíð lögreglumenntunar hér á 

landi eigi að vera á háskólastigi með því að skoða af hverju aðrar stéttir færðu nám sitt 

upp á háskólastig ásamt því að bera menntun íslenskra lögreglumanna saman við 

menntun lögreglumanna á Norðurlöndunum. 

 

3.3 Framkvæmd, úrvinnsla og greining gagna  

Eftir að rannsóknaráætlun hafði verið mótuð, send leiðbeinanda og samþykkt var hafist 

handa við að útbúa viðtalsramma fyrir þá einstaklinga sem rannsakandi hafði hug á að 

taka við viðtal við. Eigindlegi hluti rannsóknarinnar samanstóð af sex viðtölum við átta 

einstaklinga sem tengdust rannsóknarefninu á einn eða annan hátt. Þar sem 

einstaklingarnir komu úr mismunandi hópum og störfuðu í ólíkum stéttum var um þrjá 

viðtalsramma (sjá viðauka 3) að ræða sem þó voru byggðir upp með sömu fjórum 

meginþemum. Spurningarnar voru keimlíkar en þó með ólíkum áherslum allt eftir því á 

hvaða sviði tiltekinn viðmælandi starfaði. Haft var samband við viðmælendur með 

misjöfnum hætti en samskiptin fóru aðallega fram í formi tölvupóstsamskipta, að einum 

viðmælanda undanskildum sem hringt var í og samskiptin fóru því fram símleiðis. 

Viðmælendur samþykktu allir að taka þátt í viðtali við rannsakanda og voru þau síðan 

tekin á tímabilinu 30. janúar til 27. febrúar 2013, ýmist á starfsstöð viðkomandi eða á 

heimili. Viðtölin voru á bilinu 30 til 70 mínútur að lengd og í heildina 300 mínútur og 153 

blaðsíður. Viðtölin voru öll tekin upp á snjallsíma með innbyggðu upptökutæki. Flest 

voru einstaklingsviðtöl að tveimur undanskildum þar sem annar aðili tók þátt ásamt 

viðmælanda. Viðmælandi hafði þá valið þann aðila með sér þar sem sá einstaklingur 

hafði mikla innsýn í viðfangsefni rannsóknarinnar. Viðmælendum var kynnt í upphafi 

viðtala að þau yrðu tekin upp. 

 Viðtölin voru opin og fóru fram með óformlegum samræðum á almennum 

nótum. Þau voru með hálfskipulögðum hætti þar sem fyrir fram ákveðinn viðtalsrammi 

var hafður til hliðsjónar en viðmælendur voru að mestu í frjálsri frásögn. Rannsakandi 

stýrði þó viðtalinu á þann hátt að hann passaði að viðmælendur festu sig ekki um of í 

spurningum og reyndi eftir bestu getu að halda vel utan um efnið. Rannsakandi hvatti 

viðmælendur til að útskýra betur og kafa betur ofan í einstök atriði til þess að fá betri og 

nánari sýn á sjónarhorn viðmælandans. Rannsakandi var ávallt meðvitaður um að 

skoðanir hans kæmu ekki fram í spurningum eða hefðu áhrif á svör viðmælanda og var 

það gert til þess að tryggja að niðurstöður yrðu sem réttmætastar. Viðtölin voru 

sveigjanleg og reyndi rannsakandi að nálgast hvern og einn viðmælanda eftir því í hvaða 

átt viðtalið leiddist. Rannsakandi fór yfir viðtalsramma að viðtali loknu til þess að ganga 

úr skugga um að búið væri fara yfir allt efnið. Þrír viðmælendur fóru fram á að fara yfir 

viðtal eftir hljóðafritun. Viðmælendur gerðu nokkrar athugasemdir varðandi atriði sem 

ekki mátti hafa eftir þeim. Þegar vinna hófst við að greina gögnin var byrjað á því að 

afrita hvert og eitt þeirra. Að því loknu var farið yfir viðtölin með það að leiðarljósi að 

skoða gegnumgangandi þætti sem viðmælendur lögðu áherslu á. Niðurstaðan var sú að 

tekin voru fyrir fimm meginþemu sem ítrekað komu fram hjá viðmælendum sem nánar 

verður fjallað um í niðurstöðukafla.  

 Megindlegi hluti rannsóknarinnar var rafræn könnun sem sett var upp í 

vefforritinu Questionpro. Send var út fyrirspurn til Ríkislögreglustjóra til þess að fá 

samþykki fyrir því að könnunin yrði lögð fyrir. Eftir að forprófun hafði átt sér stað og 

samþykki hafði fengist var könnunin send út á alla lögreglumenn í landinu 30. janúar 

2013. Hlekkur var sendur með tölvupósti á slóð könnunarinnar ásamt stuttum texta þar 

sem rannsakandi greindi frá markmiði rannsóknarinnar, viðfangsefni hennar og þeim 

skilyrðum sem þátttakendur þurftu að uppfylla en einungis lögreglumenn og -konur 

voru beðin um að taka þátt. Tekið var fram að svörin væru órekjanleg ásamt því að 

þátttakendur gætu haft samband við rannsakanda ef einhverjar spurningar vöknuðu. 

Könnuninni var fylgt eftir með því að send var út ítrekun tvívegis, sú fyrsta 21. febrúar 

2013 og sú síðari 28. febrúar. Lokað var fyrir þátttöku 4. mars.  

 Þrátt fyrir að könnunin hefði verið forprófuð af nokkrum aðilum með það að 

markmiði að gæta þess að spurningarnar væru skiljanlegar ásamt því að lágmarka villu 

(e. response error) tók rannsakandi eftir því nokkru eftir að könnunin hafði verið send út 

að það vantaði eina þýðingarmikla spurningu inn í hana. Þá var sett upp önnur könnun 

sem innihélt þá spurningu ásamt tveimur undirspurningum. Sú könnun fór til sama 

þýðis, þ.e. allra lögreglumanna á landinu, og var send út 21. febrúar 2013.  

3.3.1 Val á viðmælendum 

Við val á viðmælendum var notað svokallað „ólíkindaúrtak“, sem er andstæðan við 

líkindaúrtak, þar sem að líkur á að stak úr þýði lendi í úrtaki eru óþekktar. Við val á 

viðmælendum var notast við matsúrtak (e. judgemental sample) sem einnig er kallað 

markmiðsúrtak (e. purposive sample) (Kristján Kristjánsson og Sigríður Halldórsdóttir, 

2003). Það er þegar valið er í höndum rannsakenda eða sérfræðinga og byggir á mati 

þeirra á því hversu rétt sé að velja ákveðna þátttakendur fram yfir aðra. Oftast er valið 

út frá því hversu lýsandi þátttakandinn er fyrir þýðið. Þessi aðferð er ódýr, fljótleg og 

þægileg en þó er ekki hægt að alhæfa yfir á þýðið (Cooper og Schindler, 2008). 

Rannsakandi velur ákveðna aðila sem hann telur hæfa sem þátttakendur og hafa innsýn 

í viðfangsefni rannsóknarinnar. Markaðsúrtak er notað í þeim aðstæðum þegar 

rannsakandi þarf að beita eigin dómgreind við val á viðmælendum sem eru hæfir fyrir 

rannsóknarmarkmið. Úrtakið er því valið með tilliti til þess viðfangsefnis sem 

rannsakandi ætlar að skoða (Kristján Kristjánsson og Sigríður Halldórsdóttir, 2003).  

Eina skilyrðið sem viðmælendur í þessari rannsókn þurftu að uppfylla var að 

koma að einhverju leyti að námi lögreglumanna og hafa mikla innsýn í viðfangsefnið eða 

að hafa tekið þátt í breytingum hjá starfsstétt sem hefur fært sína menntun upp á 

háskólastig. Tveir viðmælendur verða undir nafnleynd og er vitnað í þá sem 

forsvarsmenn Lögregluskóla ríkisins. Tekið var viðtal við eftirfarandi aðila. Viðtölin fóru 

fram í þeirri röð sem að þau koma fyrir í töflu 7 hér að neðan. 

Tafla 7. Yfirlit yfir viðmælendur 

Viðmælendur 

1.  Forsvarsmenn Lögregluskóla ríkisins  

2.  Björg Baldursdóttir, fyrrv. formaður Leikskólakennarafélags Íslands 

3.  Snorri Magnússon, formaður Landssambands lögreglumanna 

4.  Þórunn J. Hafstein, skrifstofustjóri hjá innanríkisráðuneytinu 

Skúli Þór Gunnsteinsson, lögfræðingur hjá innanríkisráðuneytinu 

5.  Frímann B. Baldursson, varaformaður Landssambands lögreglumanna og  
varðstjóri á Selfossi 

6.  Ingibjörg R. Magnúsdóttir, fyrrv. hjúkrunarnámsbrautarstjóri Háskóla Íslands 

3.3.2 Uppbygging könnunar 

Við val á þátttakendum í könnun var notað líkindaúrtak þar sem líkurnar á að stak úr 

þýði lendi í úrtaki eru þekktar. Þýðið fyrir könnunina var nákvæmlega skilgreint og voru 

það allir lögreglumenn og konur á landinu. Könnunin var mjög einföld í sniðum með 

fáum og hnitmiðuðum spurningum. Það er gert með það að leiðarljósi að fá sem flesta 

til þess að taka þátt svo að niðurstöður væru sem réttmætastar. Könnunin var í tveimur 

hlutum. Í fyrri hluta könnunarinnar voru spurningarnar 11 talsins, þar af átta 

fjölvalsspurningar (e. multiple choice) með lokuðum svarmöguleikum þar sem 

þátttakendur nota fyrir fram gefna svarmöguleika, og þrjár með opnum 

svarmöguleikum þar sem þátttakendur nota eigið orðalag til þess að svara 

spurningunum (Cooper og Schindler, 2008). Þátttakendur voru spurðir út í menntun 

sína, afstöðu til lögreglumenntunar á háskólastigi ásamt því hvaða breytingar þeir teldu 

að menntun á háskólastigi hefði í för með sér. Í lok könnunar voru þátttakendur beðnir 

um að svara nokkrum bakgrunnsbreytum, þ.e. um kyn, aldur og starfsaldur. Í seinni 

hluta könnunarinnar voru þrjár spurningar, þar af tvær lokaðar og ein opin. Þar voru 

þátttakendur spurðir hvort þeir hefðu stundað háskólanám og hvaða gráðu þeir hefðu 

hlotið. Könnunarformið sem notast var við er vefkönnun (e. web-based survey) þar sem 

könnun var sett upp í vefforriti og hlekkur sendur í tölvupósti til þátttakenda. 

 

3.4 Siðferðileg álitamál 

Rannsóknin er unnin samkvæmt siðareglum Háskóla Íslands (2011) þar sem þess er 

getið að nemendur skuli ástunda fræðileg vinnubrögð og ávallt setja sannleikann fram 

samkvæmt bestu vitund. Leitast var við að gefa réttmæta og óháða mynd af stöðunni án 

þess að leggja nokkrum þeirra sem tóku þátt í rannsókninni orð í munn. Þess var gætt að 

viðtöl væru ekki rangtúlkuð og að einungis væri sagt satt og rétt frá og ekkert dregið 

undan sem tengist viðfangsefninu eða bætt við. Viðtölin voru tekin upp og 

viðmælendum var kunngjört um það í upphafi viðtals án nokkurra athugasemda. Í 

könnun var þess gætt að ekki væri hægt að rekja svör til einstaka þátttakanda og þess 

var getið á titilsíðu könnunarinnar. Enn fremur var fengið leyfi frá Ríkislögreglustjóra til 

þess að afla gagna með þessum hætti og leyfi fengið fyrir því að senda könnunina út til 

allra lögregluþjóna á landinu. Rannsókn þessi var unnin með heiðarleika og komið var 

fram við viðmælendur af nærgætni og virðingu.  

4 Niðurstöður 

Þessi kafli er tvíþættur. Í fyrri hluta kaflans verður farið yfir niðurstöður úr þeim sex 

viðtölum sem tekin voru. Lykilspurningar verða kynntar og greint verður frá svörum  

viðmælanda. Leitast verður við að athuga hvaða skoðun viðmælendur hafa á framtíð 

lögreglumenntunar hér á landi með áherslu á þróun menntunarinnar upp á háskólastig 

þar sem samanburður við Norðurlöndin kemur fram ásamt samanburði við 

breytingaferli hjúkrunarfræðináms annars vegar og leikskólakennaranáms hins vegar. 

Einnig verður fjallað um hvort grundvöllur sé fyrir breytingum, hvaða breytur geta haft 

áhrif á þróun menntunarinnar og mögulegar hindranir eða ávinning af því að færa 

menntunina upp á háskólastig. Í seinni hluta kaflans verða niðurstöður úr könnun birtar 

með áherslu á töluleg gögn þar sem leitast er við að sýna hvaða viðhorf hinn almenni 

lögreglumaður í landinu hefur til menntunar lögreglumanna með tilliti til þess að hún 

verði færð upp á háksólastig. Notast er við orðin viðmælendur í eigindlega hluta kaflans 

yfir þá sem að rannsakandi tók viðtöl við og þátttakendur í megindlega hluta kaflans yfir 

þá sem tóku þátt í könnuninni. 

4.1 Viðhorf viðmælanda 

Hér á eftir verður farið yfir þau fimm meginatriði sem komu fram í viðtölum við 

viðmælendur og áhersla var lögð á. Meginatriðin þóttu endurspegla viðhorf viðmælenda 

til viðfangsefnisins. Viðmælendur voru úr ólíkum starfsstéttum og höfðu allir heilmikið 

til málsins að leggja og mismunandi áherslur þeirra koma bersýnilega í ljós í samanburði 

á viðtölum. Viðmælendur höfðu þó einn samnefnara sem var áhersla þeirra á mikilvægi 

menntunar. Þau fimm meginatriði sem komu fram í viðtölunum eru:  

 

 Þörfin 

 Breytingarferlið 

 Samanburður við Norðurlönd 

 Ávinningur fyrir stéttina 

 Samanburður við starfsstéttir 

4.1.1 Þörfin metin 

Þegar viðmælendur voru spurðir að því hvort þeir teldu að þörf væri fyrir að færa 

menntun lögreglumanna upp á háskólastig voru svör þeirra ólík. Allir viðmælendur eru 

sammála um að efla þurfi nám lögreglumanna töluvert en leggja ólíkar áherslur á leiðir 

að markmiðinu og hvernig framkvæmdin skuli að eiga sér stað. Flestir viðmælendur telja 

að kröfur séu uppi um vandaðri og faglegri vinnubrögð til þess að takast á við það flókna 

starf sem lögreglan sinnir. Frímann, varaformaður Landsambands lögreglumanna, segir 

frá þeirri vinnu sem Landssambandið hefur unnið í sambandi við breytingu á náminu. 

Hann segir að þeir hafi einblínt mikið á kjaramál frá upphafi en séu nú farnir að leggja 

meiri áherslu á faglega þáttinn þar sem hann sé mikilvægari fyrir stöðu lögreglunnar 

með tilliti til menntunar: 

[...]eitt af þeim höfuðmálum sem við lögðum mikla áherslu á væri það að 
Lögregluskóli ríkisins væri færður yfir á háskólastig, svona fyrst um sinn þá 
horfðum við á þetta fyrst og fremst kjaralegs eðlis að það mundi hækka 
okkur í launum og vorum þá að horfa til hvernig þetta var með kennara og 
hjúkrunarfræðinga því að þetta eru okkar gömlu viðmiðunarstéttir í 
kjaramálum. En síðan þegar við fórum að skoða málið og fórum að kafa 
dýpra í þetta [...] þá fór þetta að snúast meira úr því að vera kjaralegs eðlis í 
það að vera faglegs eðlis. 

Snorri, formaður Landssambands lögreglumanna, tekur undir orð Frímanns og talar um 

þær breyttu kröfur sem gerðar eru til almennrar menntunar í landinu. Hann segir:   

[...] við teljum að það sé full þörf á því, þjóðfélagið er að breytast, það er að 
verða flóknara, það eru alltaf að verða meiri og meiri kröfur um vandaðri 
vinnubrögð, ekki bara hjá lögreglunni heldur alls staðar og ef lögreglan ætlar 
að ná að halda í við þessa þróun þá verður að taka til gagngerrar 
endurskoðunar þessa menntun sem verið er að bjóða upp á. Ég er ekki með 
þessu að segja að menntunin sé eitthvað slæm, ég er bara að tala um að 
menntunarkröfur í þjóðfélaginu eru orðnar þannig að stúdentsprófið er bara 
orðið eins og grunnskólapróf var hérna fyrir 10–15 árum. Þetta eru 
breytingar sem verða og við teljum að það sé mikil og brýn þörf á að laga 
þetta. 

Annar forsvarsmanna Lögregluskóla ríkisins, segist ekki geta svarað því hvort að þörf sé 

á lögreglumenntun á háskólastigi í dag og segir: „Það þarf að efla almennt lögreglunám 

og framhaldsnám einnig, en þú einblínir á háskólanám“. Hann telur mikilvægt að átta sig 

á því að Lögregluskólinn leggur áherslu á að mennta lögreglumenn. Í því sambandi segir 

hann:  

Ég legg áherslu á að Lögregluskóli ríkisins hefur það meginhlutverk 
samkvæmt lögum að búa lögreglumannsefni undir það að geta starfað í 
lögreglunni við almenn lögreglustörf. Ég sé ekki að slíkt grunnnám þurfi að 
vera á háskólastigi. Skólinn gegnir einnig því hlutverki að mennta og þjálfa 
frekar starfandi lögreglumenn. Það starf fer fram í framhaldsdeild skólans. 
Við höfum sinnt því hlutverki nokkuð vel en fjármagn sem skólinn hefur 
fengið til þess er því miður óverulegt.  

 

Frímann tekur fram að Landssambandið haldi sig fast við að námið fari upp á háskólastig 

og talar einnig um mikilvægi þess og hvaða áherslur þeir hafa í sambandi við faglega 

þátt námsins:  

[...] að lögreglumennirnir okkar séu tilbúnir til þess að takast á við þá 
samfélagslegu breytingu sem er að eiga sér stað hérna og er búin að vera að 
eiga sér stað undanfarin ár [...] þannig að okkur þykir þetta eitt mikilvægasta 
skrefið sem að lögreglan á Íslandi þarf að taka. 

Skiptar skoðanir eru því á meðal viðmælanda hvað varðar mikilvægi þess að skólinn fari 

upp á háskólastig. Landssambandsmenn eru hlynntir því að færa námið en skólayfirvöld 

lögregluskólans telja hins vegar ekki þörf á því að hækka menntunarstigið. Þeir telja þó 

að mikilvægt sé að efla námið enn frekar og lengja það til muna. Forsvarsmenn 

lögregluskólans vilja halda í sama skipulag og nú er til staðar þar sem þeirra hlutverk er 

að mennta lögreglumenn sem hafa færni og þekkingu til þess að fara út á vettvang og 

takast á við þau fjölbreyttu verkefni sem starf lögreglunnar felur í sér. Þeir sjá ekki 

tækifæri í að færa menntunina upp á háskólastig og telja að það sé í raun óþarfi því 

hægt sé að efla námið sem er til staðar með aukinni fjárveitingu svo hægt sé að bæta 

við námskeiðum og þannig auka faglega þátt námsins.  

 Landssambandsmenn, Snorri og Frímann, eru hins vegar ekki á þeirri skoðun og 

segjast vilja fá námið upp á háskólastig. Þeirra helstu rök fyrir því eru að starfið krefjist 

þess að námið verði faglegra og þekkingin sem nemendur öðlast meiri ef námið fer á 

háskólastig. Einnig telja þeir að mikilvægt sé að fylgja eftir almennri menntun í landinu 

ásamt því að Íslendingar verði samkeppnishæfir við nágrannalöndin hvað varðar 

menntun lögreglumanna en flest þeirra bjóða upp á lögreglumenntun á háskólastigi.   

4.1.2 Breytingaferlið 

Viðmælendur voru spurðir hvernig að þeir teldu að breytingaferlið þyrfti að ganga fyrir 

sig með tilliti til þess að námið yrði fært upp á háskólastig. Þar er að mörgu að hyggja og 

mörg atriði sem þarf að hafa í huga þegar út í svona breytingaferli er farið. Viðmælendur 

nefna helst að breyta þurfi inntökuskilyrðum og mikilvægi þess að starfsþjálfun sé hluti 

af náminu og að tenging bóknáms og starfsnáms sé nauðsynleg. Einnig ræða 

viðmælendur um þær breytingar sem kennarar skólans þurfa að ganga í gegnum ef 

háskólamenntun lögreglumanna verður að veruleika. Enn fremur tala þeir um stöðu 

starfandi lögreglumanna ef af breytingunum verður og að lokum þær hindranir sem 

mögulega geta staðið í vegi fyrir því að námið eflist eða færist upp á háskólastig.  

Aðspurður hvort að hann telji að breytingin eigi rétt á sér segir Snorri: 

Ég er alveg 100% sannfærður á því, en eins og ég segi þetta er eitthvað sem 
gerist í áföngum, þetta gerist ekki á einni nóttu og þetta verður alveg 
klárlega ef ákvörðunin verður tekin bara um það að fara þennan veg í dag þá 
sé ég ekki fyrir mér að það sé komið að fullu til framkvæmda fyrr en 2017-
2018 því að ég mundi vilja gefa þessu það langt vinnuferli. Til þess einmitt að 
tryggja það að þeir starfsmenn sem núna eru í kennslu í skólanum hafi þann 
tíma og getu til þess að ná sér í þá menntun sem þeir vilja og þurfa til þess 
að kenna í skóla á háskólastigi.  

Frímann talar um þær breytingar sem þurfa að eiga sér stað, vinnuna sem 

Landssambandið hefur lagt á sig og segir að þeir horfi einna mest til menntunar á 

háskólastigi. Hann segir :  

[...]vitum við það náttúrulega að það þarf að endurskoða og endurskrifa og 
gera ansi margt, margar breytingar á námsefninu. En nú þegar eru fullt af 
námsefni í lögregluskólanum sem er á háskólastigi eins og 
lögfræðigreinarnar og annað sem þarf ekki að gera miklar breytingar á, það 
þarf hugsanlega að gera einhverja prófkröfubreytingar. 

Frímann segir enn fremur í þessu samhengi: „Ég er alveg viss um að það eru fög uppi í 

háskóla sem eru nú þegar kennd uppi í háskóla sem geta passað vel inn í þetta kerfi“. 

Frímann segir að þetta sé bara spurning um vilja en að þeir hafi fundið fyrir andstöðu:  

Við heyrðum strax andstöðu hjá mönnum við því að þeir vildu ekki fara að 
mennta lögreglumenn í þrjú ár, það fannst þeim of mikið í einni lotu. Og við 
fundum það alveg strax að það var ekki vilji til þess að menn færu bara í 
skólann og útskrifuðust beint sem lögreglumenn með BA-próf. 

Hann segir að Landssambandið hafi velt fyrir sér hugmyndum um uppbyggingu námsins 

og að þeir séu að skoða hvort hægt sé að hafa það tvískipt, annars vegar að grunnnám 

lögregluskólans verði ígildi tveggja ára háskólanáms og eftir það útskrifist menn sem 

lögreglumenn og geti farið að vinna sem slíkir. Til boða stæði svo þriðja árið til þess að 

vinna sér inn gráðu og væri það valfrjálst hverjum sem er. Frímann segir: „[..]við höfum 

svolítið horft á það þannig að það er náttúrlega, það eru menn sem kannski vilja ekki 

fara í BA en vilja bara vera lögreglumenn“  

Annar forsvarsmanna Lögregluskóla ríkisins, segir í sambandi við þau atriði sem 

vert er að hafa í huga áður en farið er út í breytingar að lögreglunámið verði að spanna 

þverskurð þjóðarinnar: 

Svo er eitt sem er afskaplega mikilvægt það stendur einhvers staðar stóð 
held ég í gömlu lögunum að lögreglan er þversnið af þjóðfélaginu. Við 
fáumst við allt, þú getur ekki fundið neitt sem við þurfum ekki að gera og 
það er svo þýðingarmikið að hafa breiðan bakgrunn víða þekkingu á 
iðngreinum, það bara skiptir gríðarlegu máli og það eru ekkert allir sem vilja 
fara í háskólanám.  

Hann telur að lögreglumenn með háskólagráðu og þriggja ára nám að baki, sem er mun 

dýrara en það sem nú er í boði, séu ekki tilbúnir að takast á við öll þau fjölbreyttu 

verkefni sem lögreglustarfið krefst. Sum þessara verkefna geta til dæmis innifalið aðstoð 

við fólk sem er ofurölvi og hann telur að það sé ekki verkefni sem þurfi háskólamenntun 

til að sinna. Einnig nefnir hann í því sambandi að það kunni að virka hjákátlegt að kenna 

sum fög sem nú þegar eru kennd í grunnámi lögregluskólans á háskólastigi, til dæmis 

björgunarsund, vettvangsteikningu og skyndihjálp.  

 Snorri segir aðspurður um hvort lögreglumenn með háskólanám að baki séu 

tilbúnir að takast á við öll þau verkefni sem lögreglan tekst á við, sem eru mjög 

fjölbreytt: „Af hverju ættu Íslendingar ekki að gera það eins og Norðmenn, Finnar, Svíar 

og Danir og Þjóðverjar, bara hægt að halda áfram. Af hverju ættum við að vera eitthvað 

öðruvísi með það. [...] það snertir á öllum hliðum samfélagsins.“ Enn fremur segir Snorri 

í sambandi við þetta sama viðfangsefni: 

 [...] ef þú ætlar þér í þetta starf þá ferðu í það og það er í rauninni alveg 
sama hvaða menntun, hálft ár eða fimm ár og nákvæmlega bara eins og með 
ef þú ætlar þér að verða heilaskurðlæknir þá verður þú heilaskurðlæknir. [...] 

það er bara þannig þú ferð í gegnum hérna allan námsferilinn til þess að ná 
þér í það sem þú ætlar þér að verða.  

Skúli, lögfræðingur hjá innanríkisráðuneytinu, segir einnig að það séu skiptar 

skoðanir um hvort það sé grundvöllur fyrir því að færa lögreglunámið yfir á háskólastig: 

„Vissulega eru sum verkefni, t.d ýmsar rannsóknir sem nauðsynlegt er að hafa 

háskólapróf. Hið almenna lögreglustarf krefst þess hins vegar ekki að mínu mati að 

krefjast háskólaprófs.“ Skúli segir almennt ríkja mismunandi sjónarmið um val á leiðum 

t.d. hvað varðar fjármagn, sparnað, faglegan ávinning o.s.frv., og að hagsmunir manna 

togist á. Skúli nefnir einnig að það fari eftir því hverjir séu við stjórnvölin hvernig að 

þessu verði staðið eða hvort það muni gerast. Hann segir: „Sumir hafa nefnt það að það 

væri skynsamlegt að setja þetta inn í almenna menntakerfið, aðrir segja að það sé mjög 

óskynsamlegt vegna þess að þetta er það sérhæf menntun, inntakan inn í skólann er 

mjög sérhæfð.“ 

Annar forsvarsmanna lögregluskólans tekur undir þetta sjónarmið Skúla og segir 

að málið snúist aðallega um pólitík og það fari eftir því hverjir séu við völd hvort námið 

eða inntökuskilyrði breytist. Hann leggur áherslu á gæði námsins og fagmennsku og að 

um það eigi þetta allt að snúast. Skúli telur að núna þurfi að horfa á málið út frá 

faglegum sjónarmiðum. Hann nefnir einnig að sumir telji að skynsamlegast væri að flytja 

hluta grunnmenntunarinnar inn í hið almenna menntakerfi og að nemendur sem 

stæðust þá menntun gætu lært valdbeitingartækni og aðferðafræði lögreglunnar í 

lögregluskólanum. Hann telur þó að vandamálið við breytingarnar sé að við Íslendingar 

erum allt of fá og að þeir 20 nemendur sem nú eru teknir inn á ári fái ekki fasta vinnu 

þegar þeir hafa lokið námi. Hann telur því að það yrði of dýrt að fara þessa leið. Hann 

segir enn fremur að ef að stöðug símenntun eigi að vera raunhæf og ef lögreglumenn 

eigi að komast á námskeið þá þurfi einnig að vera til fjármagn fyrir lögregluembættin því 

að þeir þurfi að hafa bolmagn til að senda frá sér mann á fullum launum og taka mann 

inn í staðinn. Viðmælendur leggja einnig áherslu á að til þess að af breytingunum geti 

orðið verði að gefa þeim góðan tíma í ljósi þess að kennarar skólans þurfi að öðlast 

menntun við hæfi.  

4.1.2.1 Inntökuskilyrði 

Inntökuskilyrði voru eitt af viðfangsefnum viðtalanna en það er óumflýjanlegt atriði 

þegar kemur að því að skoða nám á háskólastigi, þar sem gerð er krafa um stúdentspróf 

við inngöngu í háskóla. Viðmælendur eru allir hlynntir því að breyta inntökuskilyrðunum 

en þó, líkt og með önnur atriði, hafa viðmælendur ólíkar áherslur og nefna þætti sem 

taka þarf tillit til, svo sem að fólk geti verið hæft til inngöngu án þess að vera með 

stúdentspróf og því sé mikilvægt að hafa sambærilegt nám inni í skilyrðunum líka. 

Aðspurður um inntökuskilyrði og hvort það þurfi að breyta þeim segir annar 

forsvarsmanna Lögregluskóla ríkisins að það hafi verið á dagskrá Landssambandsins 

lengi en bendir á að einstaklingur geti verið hæfur í námið en ekki með stúdentspróf og 

þess vegna sé ekki hægt að taka hann inn, svo að nauðsynlegt sé að inntökuskilyrðin 

verði með undantekningu þar sem sambærilegt nám er metið sem og lífsreynsla þeirra 

sem sækja um.  

 Þegar talið berst að inntökuskilyrðum nefnir Skúli að flestir séu komnir inn á þá 

línu að það þurfi að breyta þeim og tekur sem dæmi að inntökuskilyrði í 

tollvarðaskólann sé stúdentspróf. Aftur á móti segir hann að það geti haft í för með sér 

að færri sæki um í lögregluskólann í óbreyttri mynd þar sem aðilar með stúdentspróf 

myndu líklega frekar velja sér nám á háskólastigi og aðrir sem ekki eru mikið fyrir bókina 

hefðu þá ekki möguleika á að sækja um. Frímann segir að Landssambandið hafi lagt til 

að inntökuskilyrðum yrði breytt lengi en það hafi ekki fengið hljómgrunn fyrr en eftir að 

Landssambandið byrjaði að ræða við lögregluskólann síðastliðið haust. Hann segir enn 

fremur að stór hluti þeirra sem sækja um séu nú þegar með stúdentspróf, þannig að sú 

breyting ætti ekki að vera vandamál. Hann heldur áfram og segir: „Ef þú hefur virkilegan 

áhuga á því að verða lögreglumaður þá bætirðu við þig því sem þú þarft til að klára 

stúdentsprófið“. Annað sem Frímann telur að þurfi að breyta með tilliti til 

inntökuskilyrða er aldurshámarkið. Hann segir:  

Það er aldurshámark  núna, ég held að það sé í 40 árum og Danirnir tóku 
þetta út og þeirra reynsla var sú að þá fór að koma inn eldri konur sem að 
höfðu kannski lengi haft hug á því að fara í lögregluskólann og vera 
lögreglumenn en gátu það ekki þar sem þær akkúrat á þeim tíma voru að 
eignast börn og koma sér upp heimili og annað og svo þegar þær komast á 
ákveðinn aldur þá eru börnin orðin eldri og þær hafa sjálfar tækifæri á því að 
komast í skólann, og þær fóru að skila sér inn, ekki bara konur heldur líka 
karlar.  

Snorri greinir frá því hvers vegna inntökuskilyrðunum hafi ekki nú þegar verið 

breytt. Hann segir: „[...] þetta er í lögum hjá okkur og þetta er í reglugerðum hjá hinum 

þannig að það er auðveldara að breyta því“.  

 

Skúli nefnir að því hafi verið velt upp að breyta inntökuskilyrðum í lögregluskólann og 

gera stúdentspróf skilyrði en segir enn fremur: „Það eru skiptar skoðanir á því hvort 

skynsamlegt sé að fá mjög ungt fólk inn í lögregluna, t.d. undir tvítugu, spurning hvort 

fólk sé búið að ná nægilegum þroska [...]  

 Viðmælendur nefndu að gera þyrfti breytingu á inntökuskilyrðum inn í skólann 

bæði til þess að standast kröfur um inntökuskilyrði í nám í háskóla en einnig vegna þess 

að almennt er krafist stúdentsprófs til inngöngu í sambærilegar starfsstéttir. 

Viðmælendur tóku dæmi um bæði tollverði, sjúkraflutningamenn og slökkviliðsmenn í 

því sambandi. 

 

4.1.2.2 Starfsþjálfun mikilvæg 

Viðmælendur leggja mikla áherslu á að starfsnámið verði bætt og að þörfin á því sé 

gríðarleg. Þeir eru sammála um að tengja þurfi námið við starfsvettvang og auka 

samfellu milli náms og starfs. Annar forsvarsmanna lögregluskólans leggur mikla áherslu 

á að starfsþjálfunin sé efld. Hann telur að í stað þess að ráða lögreglumenn til starfa í 

fimm ár eftir nám ætti að taka við alvöru starfsnám undir handleiðslu og síðan ætti að 

grisja úr hópnum þá sem eiga erindi í lögregluna. Valið myndi þá byggja á störfum 

þeirra. Hann nefnir að starfsnámið sé mikilvægast, að það þurfi að efla það og lengja og 

að það eigi að vera nám en ekki vinna.  

Nokkrir tala um að starfsþjálfunin muni hverfa ef að námið fer á háskólastig þar 

sem tengingin við starfsstéttina muni minnka eða hverfa alveg. Annar forsvarsmanna 

lögregluskólans nefnir mikilvægi starfsþjálfunar og segir: „Þá er líka gott að átta sig á því 

að væri þetta á háskólastigi þá væri starfsþjálfunin ekki greidd.“ Hinn forsvarsmaður 

lögregluskólans tekur í sama streng og segir að þeir hafi alla tíð haldið fast í tenginguna 

við hina starfandi stétt. Snorri tekur undir orð forsvarsmanna lögregluskólans og leggur 

einnig mikla áherslu á að viðhalda þeirri tengingu sem nú er til staðar og segir:  

Það er alveg óhjákvæmilegt í þessu starfi að starfsþjálfun í þessu starfi sé 
með því sniði sem hún er nú í dag sem þarf reyndar að auka töluvert mikið 
við, því að stór hluti þeirra starfa sem við erum að sinna og sú menntun og 
fræðsla og þekking sem við fáum, stóran hluta hennar færðu ekkert nema í 
starfsþjálfun, það er eitt að kenna þér eitthvað fræðilegt en þegar þú ert 
komin út á vettvang og þarft að fara að vinna með það þá dettur praktísinn 
ekkert endilega saman við fræðilega þáttinn, það eru margar breytur á því. 
Það er eitthvað sem lærist með vinnu. 

Annar forsvarsmanna lögregluskólans segir að það þurfi að hugsa þetta út frá því að 

lögreglan þurfi að halda fólki í vinnu en megi ekki missa fólk frá sér. Hann nefnir einnig 

að hugsunarhátturinn hjá fólki sé misjafn og sumir hugsi að þeir séu að næla sér í góða 

og ókeypis menntun með því að fara í lögregluskólann. Í því sambandi segir hann:  

Ég get ekki gagnrýnt þá sem sjá það góðan kost að komast í launað 
lögreglunám, en sumir ætla sér að nýta þann lærdóm og þjálfun til frekara 
náms í öðrum skólum síðar. Þannig er það bara í einhverjum tilfellum, og 
m.a. þess vegna  gagnast þeir ekki allir lögreglunni, sem numið hafa fræðin í 
lögregluskólanum.  Stjórnvöld eiga að bregðast við slíku með því að gera 
skólanum kleift að halda vel utan um þá sem nema lögreglufræðin og búa í 
haginn fyrir þá í lögreglunni, m.a. með því að þeir eigi kost á öflugu 
viðeigandi framhaldsnámi á vegum skólans. 

 

Eitt af viðfangsefnum viðtalanna var skipulag skólans og undir hvaða ráðuneyti hann 

ætti að tilheyra. Skúli álítur að nauðsynlegt sé hafa skipulagið í óbreyttri mynd, það er 

að Lögregluskólinn heyri undir innanríkisráðuneytið, þar sem að í lögregluskólanum 

starfi lögreglumenn og þeir fari með lögregluvald. Lögreglunemum er einnig falið 

lögregluvald og hann telur að slík stofnun eigi ekki heima undir 

menntamálaráðuneytinu. Ef námið yrði fært undir menntamálaráðuneytið og inn í hið 

almenna menntakerfi telur Skúli að tengslin við starfsstéttina myndu minnka og tengsl 

við lögregluskóla erlendis myndu sennilega falla niður.  

Danir fóru þá leið að setja lögregluskólann undir danska dómsmálaráðuneytið. 

Talið var að skólinn ætti heima þar af þeirri ástæðu að mikil tenging er á milli 

bóknámsins og starfsnámsins. Frímann bætir við: „Þeir töldu ekki ráðlegt að vera að slíta 

þetta í sundur eða gera eitt ráðuneyti ábyrgt fyrir bóklega hlutanum og annað ráðuneyti 

ábyrgt fyrir verklega hlutanum“. Frímann nefnir þó í því sambandi að danska 

menntamálaráðuneytið sjái um að votta námsefnið og telur hann að slíkt fyrirkomulag 

myndi einnig ganga upp hér á landi.  

En í staðinn þá er menntamálaráðuneytið, það vottar námsefnið þeirra, segir 
að það uppfylli þær kröfur sem eru samkvæmt lögum hjá þeim og við sjáum 
fyrir okkur að það verði, við erum ekki það stórt land að þetta verði eitthvert 
vandamál.  

Annar forsvarsmanna lögregluskólans telur, líkt og Skúli, að mikilvægt sé að halda 

náminu undir innanríkisráðuneytinu og að ekki séu forsendur fyrir því að breyta 

núverandi fyrirkomulagi:  

[...]þetta heyrir undir innanríkisráðuneytið ef við förum á háskólastig þá 
heyrir það ekki undir innanríkisráðuneytið, það verður bara þvert nei við því. 
Þannig að þá er þetta orðið hluti af menntamálaráðuneytinu  og þá töpum 
við tengingunni með það að geta farið með þessa nemendur inn í 
lögreglukerfið, aðgang að hlutunum, beinni vettvangsvinnu, það bara gengur 
ekki.  

Frímann telur að eftir um fjögur til fimm ár sé hægt að hefja undirbúning að því að 

breyta náminu, undirbúa kennara, gefa þeim tækifæri til að mennta sig, endurskrifa 

námsefni og taka inn fög sem þeir telja að eigi heima innan kerfisins og fög á 

háskólastigi. Hann telur að það þurfi að innleiða þetta í skrefum. Viðmælendur voru 

spurðir út í núverandi skipulag námsins þar sem það er einungis eitt ár og þar af fjórir 

mánuðir í starfsnámi. Annar forsvarsmanna lögregluskólans segir frá því að skólinn hafi 

alltaf verið að reyna að lengja námið og að hann hafi skilað inn skýrslu til ráðuneytisins 

árið 2004 þar sem að lögð var til uppbygging þriggja ára náms. Hann segir enn fremur að 

það sé vel gerlegt en að málið snúist að mestu leyti um peninga. Forsvarsmenn 

lögregluskólans sjá báðir fyrir sér að hægt væri að gera samning við Háskóla Íslands eða 

Háskóla Reykjavíkur þar sem nemendur gætu stundað nám og öðlast gráðu um leið og 

þeir fengju að sérhæfa sig í því sem að þeir hafa áhuga á. Það yrði þá samningur á milli 

Lögregluskóla ríkisins og háskóla landsins um að lögreglumenn með ákveðinn faglegan 

grunn fengu að ljúka námi sínu í háskólanum og þannig öðlast háskólagráðu. Þeir benda 

á að lögreglan hljóti alltaf að hugsa um þetta mál á sínum forsendum og að þeir vilji hafa 

fagfólk í lögreglunni. 

 

4.1.2.3 Kennarar og nemendur 

Breytingar á námi hafa í för með sér ýmislegt sem þarf að gæta að og eitt af því sem 

kom upp í viðtölum við viðmælendur var að kennarar skólans þyrftu að öðlast þá 

menntun sem krafist er til þess að geta kennt nemendum á háskólastigi. Snorri ber þetta 

viðfangsefni saman við undirbúningsvinnu Dana og segir:  

Ég geri mér fulla grein fyrir því og þetta sáu Danirnir líka þegar þeir lögðu af 
stað í sína herferð og ætluðu sér ákveðinn árafjölda [...] til að gera þetta eftir 
að allar skýrslu lágu fyrir á þessum tíma voru þessir kennarar sem voru í 
skólanum sem í flestum tilfellum voru bara venjulegir lögreglumenn þeir 
fóru allir í það nám sem til þurfti til þess að kenna í skóla á háskólastigi, 
þannig að þeir notuðu bara þennan tíma sem að var til stefnu fram að 
breytingunum til þess að ná sér í þá menntun sem til þurfti. 

Snorri segist ekki sjá annað en sóknarfæri í þeim efnum fyrir kennara lögregluskólans:  

[...] það yrði hægt að hugsa sér að gera það hér með sama hætti og ég sé 
ekkert annað en sóknarfæri í því, ekki neitt. Ég sé ekkert annað en plús við 
það, ekkert annað. Því að þessir starfskraftar eru að ná sér þarna í 
viðbótarréttindi, aukin starfsréttindi, kennsluréttindi sem þeir geta svo nýtt í 
eitthvað annað ef þeir vilja þannig að þeir eru bara að eflast og þróast í sínu 
starfi og svo prívat og persónulega, ekkert annað, bara plús. [...] það að 
eflast í starfi, ná sér í meiri menntun og annað því um líkt, það getur ekki 
verið annað en plús fyrir alla, win, win. 

Frímann telur það ekki þurfa að vera vandamál að mennta þá kennara sem fyrir eru í 

lögregluskólanum og aðspurður um stöðu þeirra í breytingunum segir hann:  

Það yrði ekki vandamál hjá okkur að manna kennarastöður hér því það eru 
nú þegar ansi margir lögreglumenn með háskólagráður og mastersgráður 
þannig að það verður ekki, ég hef trú á því að þetta verði ekki mikið 
vandamál hjá okkur. Það eru kennarar við skólann sem hafa hug á því að 
mennta sig áfram ef þeim verður gefið tækifæri til þess. 

Hvað varðar afstöðu kennara og hvort hann þekki til hennar segir Frímann: 

Ég er búinn að tala við nokkra kennara og þeim líst svo sem, þeir vita allir 
uppi í skóla hvað við erum að gera og hvað er í gangi og það eru svona, 
allflestir jákvæðir fyrir þessu, einhverjir eru bara hvorki né, en svo eru 
náttúrulega einhverjir sem eru á móti þessu og sem er kannski að mörgu 
leyti alveg skiljanlegt, því að menn eru hræddir um starfið sitt, vita ekki 
kannski hvort þeir hafi það sem þarf til að taka, fara í háskólanám til að ná 
sér í kennsluréttindi því að náttúrlega á háskólastigi þá þarftu mastersgráðu 
til að geta kennt og maður skilur alveg kannski hræðsluna við það. 

 Viðmælendur höfðu einnig orð á því að mikilvægt væri að skoða hvernig nemar 

sem ljúka lögreglumenntun á háskólastigi myndu nýtast lögreglunni. Skólayfirvöld telja 

hættu á því að þessir aðilar sæki í frekara nám að loknu háskólanámi. Annar 

forsvarsmanna lögregluskólans nefnir að hætta sé á að missa fólk úr stéttinni, það er að 

lögreglumenn mennti sig og fari síðan í annað nám eftir það og haldist því ekki í 

stéttinni. Snorri tekur í svipaðan streng og skólastjóri lögregluskólans hvað þetta varðar: 

Jú jú sú hætta er fyrir hendi og við erum að sjá það gerast í dag. [...] við erum 
alltaf að missa einhvern hóp út úr beint út úr skólanum eða út úr starfinu 
mjög fljótlega eftir skólann og það verður náttúrulega ekki breyting á því, 
það verður kannski svona hluti af eðlilegri starfsmannaveltu en svona í seinni 
tíð held ég að það hafi verið dálítið mikið um það, umfram það sem kannski 
eðlilegt gæti talist og það er kannski líka þá af þessum launakjörum.  

Snorri telur að það að lögreglumenn sæki í annað nám eftir háskólanám eigi sér eðlilega 

skýringu og gæti komið sér vel fyrir starfsmannaveltu lögreglunnar. Á hinn bóginn telur 

hann að of mikið hafi verið af því á síðustu árum að menn hafi yfirgefið stéttina fyrir fullt 

og allt og það sé af kjaralegum ástæðum frekar en faglegum. Snorri tekur fram að hann 

sjái fyrir sér að skólinn geti farið út í þá vinnu að skilgreina sig sem nýja menntastofnun 

og hafið kennslu með námskeiðum á háskólastigi. Þegar talið berst að því hvernig tengja 

eigi gömlu stéttina við þá nýju, það er að segja hvað verði um þá lögreglumenn sem 

þegar starfa hjá lögreglunni, segir Snorri að hann sjái fyrir sér að lögreglumenn sem eru 

við störf í dag og hafi ekki menntun fái einhverja möguleika til þess að bæta við sig 

menntun. Frímann ber þetta viðfangsefni saman við breytingaferlið í Danmörku og segir:  

Þeir smíðuðu brýr á milli þannig að þeir sem voru tiltölulega nýbúnir að taka 
námið þeir þurftu alltaf að taka einhver aukafög til þess að komast á sama 
stað og þeir sem eru að útskrifast.  

Skúli telur að tengja þurfi eldri stéttina við nýju stéttina og segir:  

[...] þetta hefur náttúrulega verið gert í tveimur stéttum, svo vitað sé 
allavegana og er verið að gera í Danmörku [...] þannig að það er í sjálfu sér 
ekkert verið að finna upp hjólið en það er ágætt að skoða þetta í samhengi, 
setja þetta upp í eitthvað módel hvað hægt er að gera.  

 

Viðmælendur telja allir að mikilvægt sé að skoða ferlið með tilliti til áhrifa á bæði 

kennara skólans, nemendur og starfandi lögreglumenn. Þeir telja þó ekki að þörf sé á að 

finna upp hjólið í þeim efnum og líta helst til Danmerkur þar sem að þeir telja að 

árangursríkar breytingar hafi verið gerðar á námi lögreglumanna. 

4.1.2.4 Mögulegar hindranir 

Viðmælendur voru spurðir um þær mögulegu hindranir sem stæðu í vegi fyrir því að 

breyting á náminu gæti átt sér stað og töldu upp ólík atriði hvað það varðar. Eins og 

nefnt hefur verið hafa þeir misjafnar skoðanir á viðfangsefninu. Á heildina litið telja 

viðmælendur að hindranirnar séu ekki óyfirstíganlegar en að besti kosturinn sé að ná 

sáttum um ákveðna leið sem farin verði í þessum málum. Þar sem aðaláhersla er lögð á 

að efla námið er mikilvægt að hafa í huga að ekki telja allir að háskólanám sé besti 

kosturinn í stöðunni í dag. Þó að viðmælendur séu sumir andsnúnir þeirri hugmynd að 

færa menntunina alfarið upp á háskólastig telja þeir að veruleg þörf sé á að efla faglega 

menntun lögreglumanna og benda á ýmis atriði sem betur mega fara í þeim efnum og 

breyta þurfi til þess að faglegi þátturinn verði hafður í fyrirrúmi.  

Frímann segir frá helstu atriðunum sem að hann telur að standi í vegi fyrir 

breytingum:  

Eftir að við komum frá Danmörku þá kynntum við okkar, okkar fyrirætlanir 
og hvaða hugmyndir við höfum og hvaða stefnu við ætlum að taka í okkar 
málflutningi, við kynntum það fyrir ráðherra, það er að segja 
innanríkisráðherra, og í framhaldi af því að þá boðaði innanríkisráðuneytið 
okkur sem sagt, Landssambandið á fund, ásamt starfsmönnum úr 
lögregluskólanum [...] á þeim fundi þá fengum við mjög góð jákvæð viðbrögð 
frá skólanum, við höfðum alltaf staðið í þeirri trú að, nú er það kannski 
rangt, en við héldum að mesta hindrunin væri hugsanlega lögregluskólinn. 

Það kom Frímanni á óvart hversu jákvæðir starfsmenn skólans voru gagnvart 

hugmyndum hans um breytt fyrirkomulag. Hann segir enn fremur:  

En svo bara allt í einu var sú hindrun farin og við erum byrjaðir að vinna á 
fullu með þeim núna að endurskoða námið og reyna að komast að einhverri 
sameiginlegri niðurstöðu, hversu langan tíma það tekur veit ég ekki en þetta 
er rosaleg vinna. En svo held ég að kannski næsti þröskuldurinn sem við 
komum til með að þurfa að komast yfir að það er að síðan sannfæra 
ráðuneytið og pólitíkina eða það er að segja ráðuneytið og alþingi að þetta 
sé rökrétt skref að taka því þetta náttúrlega kostar einhvern pening. 

 Viðmælendur eru sammála, bæði skólayfirvöld, stjórnvöld og Landssambandið, 

um að koma þurfi í veg fyrir að ófaglært fólk starfi innan lögreglunnar. Annar 

forsvarsmanna lögregluskólans talar um hindranir sem koma í veg fyrir fagleg 

vinnubrögð og nefnir dæmi um héraðslögreglumenn. Hann segir að enn í dag megi ráða 

fólk sem er ekki með lögreglumenntun í lögreglustarfið og að þeir hafi verið að berjast 

gegn því í mörg ár. Hann nefnir enn fremur að héraðslögreglumaður hafi til að mynda 

aldrei komið inn í lögregluskólann og að einu skilyrðin sem slíkur starfskraftur þurfi að 

uppfylla séu að hann sé yfir ákveðnum aldri og telur hann að ástandið sé skelfilegt þar 

sem að héraðslögreglumenn eru enn starfandi við embætti um land allt.  

 Hann nefnir aðrar hindranir sem standa í vegi fyrir eflingu á námi og segir: „[...] 

við höfum aldrei fengið fjárveitingar umfram það sem snýr að því að halda lífi í 

nemendunum sem við erum að gera að lögreglumönnum“. Hann segir að efling námsins 

snúist að mestu um fjárveitingar sem skólinn hefur ekki fengið og eru ekki til staðar. 

Þetta hefur einnig að gera með inntöku nýnema í skólann, því inntaka nýnema ræðst af 

fjármagni og ekki er nóg að miða við þörfina, það er að það vanti 100 lögreglumenn. 

Skúli tekur í sama streng og forsvarsmaður lögregluskólans og bætir því við að þeir séu 

að glíma við þætti sem halda aftur af faglega þættinum í lögreglustarfinu og tekur þar 

sem dæmi ófaglærða lögreglumenn sem enn eru við störf hjá lögreglunni um allt land. 

Skúli telur að þetta séu fortíðardraugar sem þurfi að takast á við. Skúli talar einnig um 

það þegar talið berst að hindrunum að allt sé mikið dýrara hér á landi þar sem verið sé 

að halda úti kerfi fyrir svona fáa einstaklinga og að fámennið sé hindrun.  

 Viðmælendur voru ekki allir á sömu skoðun hvað varðar hindranir fyrir því að 

færa námið upp á háskólastig. Snorri segir frá því að hindranirnar hafi verið miklar til að 

byrja með og að þá hafi orðið átök sem þó leiddu til þess að aðilar náðu einhvers konar 

sátt: 

[...] þá hef ég fundið fyrir mikilli andstöðu úr skólanum, gríðarlega mikilli 
andstöðu [...] það var verið að tala um að maður ætti að vera að einbeita sér 
að einhverju öðru en þessu því að þessir hlutir væru bara í lagi. Síðan, svo í 
seinni tíð, þá höfum við verið að ná stærri og stærri hluta skólastarfsliðsins 
inn á okkar línu [...] en það er búið að taka dálítinn tíma að hala þá um borð.  

Snorri ber þessa andstöðu, sem að hann segist sérstaklega hafa mætt frá 

skólayfirvöldum, saman við Danmörku þar sem undirbúningsferlið er tiltölulega 

nýafstaðið: 

Þetta er nákvæmlega það sama og gerðist í Danmörku líka, það var andstaða 
í skólanum við þessar hugmyndir og hún birtist í því að menn svona 
hummuðu þetta fram af sér og vildu ekki ræða hlutina þar til að mér skilst að 
staðan hafi einfaldlega verið sett upp þannig að menn, annaðhvort eru með í 
þessari reglugerð eða þú ert ekkert í henni.  

Í viðtölunum kom fram að þó að viðmælendur væru ekki sammála á hvaða stigi 

menntunin ætti heima voru þeir með opinn hug gagnvart breytingum sem núverandi 

nám gæti tekið og í raun væri nauðsynlegt að framkvæma. Landssambandsaðilar og 

skólayfirvöld hafa lengi verið ósammála um þetta viðfangsefni. Landssambandsaðilar 

telja þó að með tímanum hafi þeir náð að sannfæra fleiri og fleiri aðila um kosti 

lögreglunáms á háskólastigi.  

 

4.1.3 Samanburður við Norðurlönd 

Í viðtölunum kom ítrekað fram að samanburður við Norðurlönd væri óumflýjanlegur í 

sambandi við menntun lögreglumanna. Noregur og Danmörk eru þau lönd sem 

viðmælendur bera menntunina helst saman við og hefur það sýnt sig, líkt og fram hefur 

komið í kafla 2.3.1 og kafla 2.3.2, að þessi lönd eru framar okkur í menntun 

lögreglumanna. Mikið og gott samstarf hefur verið á milli Íslands og Norðurlandanna og 

Íslendingar bera sig ekki einungis saman við þau lönd þegar kemur að lögreglumenntun 

heldur hvað varðar menntun almennt.  

Frímann segir frá skýrslu sem unnin var árið 2004 og byggð er á kynnisferð Árna 

Sigmundssonar, deildarstjóra grunnnámsdeildar Lögregluskóla ríkisins, til Danmerkur 

árið 2000 þar sem hann fræddist um breytingu á námi lögreglumanna. Þar segir að 

námið í lögregluskólanum sé sambærilegt og ekki síðra en það sem kennt sé á 

Norðurlöndunum og í því samhengi segir Frímann: „Maður fer að velta fyrir hvað er að 

gerast,  í hérna náminu þegar að allt, allir skólarnir annars staðar eru komnir upp á 

háskólastig en við sitjum eftir.“  

 

Frímann segir að ferlið í Danmörku, sem við berum okkur saman við, hafi byrjað vegna 

skipulagsbreytinga í lögreglunni sem voru svipaðar því sem er að gerast á Íslandi. Hann 

segir að vinnan við ferlið í Danmörku hafi verið umfangsmikil, að búnir hafi verið til 

rýnihópar sem unnu að uppbyggingu hvers fags fyrir sig og fagfólk úr öllum áttum hafi 

verið fengið í vinnuna. Frímann segir frá því hvernig að ferlið átti sér stað í Danmörku:  

[...] þar var þetta leyst þannig að hérna það var bara tekin pólitísk ákvörðun 
um það að þetta er stefnan sem við ætlum að taka, þetta er leiðin sem við 
ætlum að fara, þeir sem vilja vera með hafa kost á því að mennta sig upp, 

þeir sem að vilja ekki vera með, þeim var fundið bara annað starf innan 
lögreglunnar, þetta er svolítið gróf aðgerð en að þeirra mati var það að þetta 
væri nauðsynleg aðgerð. 

 Frímann greinir frá því hvað það er í danska ferlinu sem við getum lært af og 

ástæðunni fyrir því að Danir séu teknir til fyrirmyndar í þessum efnum. Hann segist vera 

langhrifnastur af því hvernig Danirnir vinna þetta þar sem góð tenging sé þar á milli 

bóklega námsins og verklegu þjálfunarinnar. Frímann segir að eftir að hann kynnti sér 

breytingaferli Dana hafi hann upplifað það líkt og hann horfði í spegil, þar sem þau 

vandamál sem Danir stóðu frammi fyrir voru þau sömu og hann telur að séu til staðar 

hér á landi. Þar að auki voru þær ástæður sem lágu að baki breytingunum í Danmörku 

þær sömu og liggja fyrir hér. Þess vegna tók Landssambandið þá ákvörðun að horfa til 

Danmerkur í þessum efnum.  

Annar forsvarsmanna lögregluskólans segir að fyrirmyndir hér á landi komi frá 

Norðurlöndunum en að hinar þjóðirnar séu ávallt áratugum á undan Íslendingum þegar 

litið er til sögunnar. 

 

Snorri telur að eðlilegt sé að Íslendingar beri sig mest saman við Dani hvað varðar 

lögreglumenntun þar sem bæði menningarlegur og fræðilegur bakgrunnur Íslendinga 

komi þaðan. Snorri ber menntunina saman við Norðurlöndin og segir: 

Við höfum nánast alltaf verið á pari við hin Norðurlöndin í menntun 
lögreglunnar en núna hefur sem sagt þróunin í seinni tíð verið að þau eru öll 
að fara með sitt nám að hluta til að eða öllu leyti á háskólastig sem gerir það 
að verkum að við drögumst aftur úr [...].  

Fram kom í viðtölum við viðmælendur að þeir voru almennt sammála um að 

Norðurlöndin, og þá sérstaklega Danir, væru fyrirmyndir lögreglumenntunar hér á landi. 

Þeim bar þó ekki saman um hvort menntunin hér á landi hafi ávallt fylgt menntun á 

Norðurlöndunum eftir. Þeir voru ýmist á þeirri skoðun að eðlilegt væri að Ísland yrði 

áratugum á eftir með breytingar eða að menntunin hafi alltaf verið á pari við það sem 

gerist á Norðurlöndunum.  

4.1.4 Ávinningur fyrir stéttina 

Ekki voru allir viðmælendur sem á sama máli um ávinning af því að færa 

lögreglumenntun upp á háskólastig en eins og áður hefur komið fram skiptust þeir í tvær 

andstæðar fylkingar í þeim efnum, annars vegar skólayfirvöld og hins vegar 

Landssamband lögreglumanna. Viðmælandi frá innanríkisráðuneytinu var á svipaðri 

skoðun og skólayfirvöld og taldi ekki þörf á að færa grunnmenntunina upp á háskólastig. 

Flestir þeirra voru þó sammála um það, eins og áður hefur komið fram, að helsti 

ávinningurinn af því að efla lögreglumenntunina í landinu væri betra og faglegra vinnuafl 

en það einskorðaðist ekki við háskólastig að allra mati.  

Skúli segir að einhugur sé á meðal þeirra sem koma að þessu máli, hvort sem það 

er Landssamband lögreglumanna, Lögregluskólinn eða lögreglufélögin, um að efla þurfi 

námið, sama í hvaða formi það er: „Já það eru allir áfjáðir um að reyna að efla 

menntunina, þannig að menn séu betur í stakk búnir til þess að takast á við þau verkefni 

sem eru“. Skúli nefnir einnig að hann telji að lögreglumönnum þyki vænt um 

menntunina sína og lögregluskólann og vilji að hvort tveggja sé í góðu horfi.  

Frímann segir frá sínum hugmyndum um þann ávinning sem hlotist getur af því að 

færa lögreglumenntun upp á háskólastig:  

Færum við upp á háskólastig að þá væru allir skólarnir á Norðurlöndunum ef 
að Finnarnir taka þetta skref líka, komnir á háskólastig að þá er ekki lengur 
þörf á því að hver og einn hafi sitt mastersnám, þá getur þessi tekið 
mastersnám og kennt þetta í Danmörku og þetta mastersnám í Noregi og 
Svíþjóð og þetta er byggt upp þannig að það er þessi möguleiki á 
utanskólanámi og fjarfundanámi og við sjáum þetta sem, svona breytingar 
sem rökrétt skref faglega séð svo við getum bara fylgt þjóðfélagsþróuninni 
faglega . 

Skúli nefnir einnig að hægt væri að senda íslenska lögreglumenn til Norðurlandanna í 

nám og að Lögregluskólinn hér á landi gæti tekið við nemum frá Norðurlöndum. Því 

telur hann að það sé akkur í því að hafa menntunina á svipuðu stigi  

 Snorri segir um ávinninginn: „[...] menn læra agaðri vinnubrögð, þeir læra sem 

sagt að brjóta hlutina til mergjar, vinna öðruvísi gagnaöflun og því um líkt sem ekki er 

verið í raun að kenna með þessum hætti í skólanum eins og hann er í dag“. Hann telur 

einnig að ávinningur gæti falist í bæði öflugari lögreglu og betri kjörum. Hann segir:  

[...] mögulega betri kjör en fyrst og fremst kannski betri og öflugri lögreglu 
sko það held ég að menn hljóti að sjá sem plús líka, betur menntaðri 
lögregla, betur til þess búin að sinna þeim verkefnum sem eru að koma inn á 
borð til okkar á hverjum degi. 

Snorri telur að breyting á námi geti haft jákvæð áhrif á stéttina og segir að það geti orðið 

til þess að fólk haldist betur í starfi þar sem fólk leggi meira á sig til að ná sér í menntun 

og sjái þau tækifæri sem starfið býður upp á. Einnig telur hann að háskólanám gefi 

einstaklingum meiri möguleika á að komast í stjórnunarstöður, rannsóknarstöður og 

sérstaka og sérhæfða tæknivinnu innan lögreglunnar. Enn fremur telur Snorri að breytt 

nám geti veitt lögreglumönnum betri möguleika á alþjóðlegum vettvangi:  

Nú alþjóðasamfélagið er að opnast á þann hátt sem að aldrei hefur sést fyrr 
það eru draumar ákveðinna stjórnmálamanna hér á Íslandi að koma okkur 
inn í Evrópusambandið þar eru stórar löggæslustofnanir, Europol, Interpol 
og fleiri slíkar sem að hérna ef þú ert með svona menntun á bakinu alveg 
klárlega stökkpallur fyrir þig inn í slíkt starf. Það má horfa á sameinuðu 
þjóðirnar, gríðaruppbyggingu hingað og þangað um heiminn. Með 
háskólamenntun ertu betur gjaldgengur inn í slíka vinnu en án slíkrar 
menntunar. Þannig að tækifærin eru endalaus, endalaus.  

Helstu atriði sem viðmælendur telja upp sem ávinning aukinnar menntunar eru efling 

náms þar sem lögreglumenn stunda faglegri vinnubrögð og öðlast dýpri þekkingu á 

viðfangsefninu, meiri tenging við starfsstéttina og samfella milli bóknáms og starfsnáms. 

Þeir telja einnig að betri kjör muni ávinnast með bættri menntun, þó að kjörin séu ekki 

það sem Landssambandið einblínir á, og að háskólamenntað fólk haldist betur í stéttinni 

þar sem það hafi lagt á sig þriggja ára háskólanám til þess að verða lögreglumenn. Enn 

frekar telja Landssambandsmenn að meiri möguleikar verði fyrir hendi í sambandi við 

lögreglusamstarf á alþjóðavettvangi ásamt því að með því að færa menntunina upp á 

háskólastig verði lögreglan samkeppnishæf við Norðurlönd. Háskólanám skapar 

möguleika á skiptinámi fyrir lögreglunema á Norðurlöndunum þar sem nemar fá 

tækifæri á að kynna sér störf lögreglunnar þar. Það sem þarf til að koma á þessum 

breytingum er, eins og fram kom í kafla 4.1.2.4, vilji til þess að breyta, vinna við að 

undirbúa ferlið og að lokum fjármagn, ásamt því að ná að sannfæra alla aðila sem koma 

að málinu að þetta sé rétta leiðin, bæði stjórnvöld, skólayfirvöld og aðra viðsemjendur.   

 

4.1.4.1 Kjaramál 

Viðmælendur höfðu allir álit á því hvort háskólanám myndi bæta kjör lögreglumanna. 

Eins og fram kom í kafla 4.1.4 telja skólaaðilar ekki að kjör batni þar sem þeir álíta að 

hvorki hjúkrunarfræðingar né aðrar stéttir hafi grætt á því að færa menntun sína upp á 

háskólastig. Annar forsvarsmanna lögregluskólans nefnir í tengslum við bætt kjaramál í 

kjölfar aukinnar menntunar að gallinn á þeirri umræðu sé að í lögreglunni sé sú trú að 

þeir fái miklu hærri laun. Hann telur því að lögreglumenn einblíni um of á kjaramál í 

tengslum við tilfærslu upp á háskólastig. Aðspurður hvort breyting á námi gæti haft í för 

með sér bætt kjör fyrir lögreglumenn segir Skúli að það yrðu ekki stórvægilegar 

breytingar þar sem menn séu farnir að einblína meira á faglega þáttinn en launalega 

þáttinn.  

Undir þetta taka Landssambandsmenn, Snorri og Frímann, en líkt og fram kom í 

kafla 4.1.1 eru áherslur þeirra ekki lengur kjaralegs eðlis og þeir einblína nú á faglega 

þáttinn og mikilvægi hans fyrir starfið. Annar forsvarsmanna lögregluskólans nefnir að 

engin stétt hafi hærri laun en lögreglumenn miðað við nám. Hann segir að umræðan um 

lögreglumenntun hafi byrjað í kjarabaráttu lögreglumanna og að það hafi ítrekað komið 

fram í gegnum tíðina í ályktunum Landssambandsins af Landssambandsþingum og 

kjaraviðræðum við ríkið.  

 

Þegar talið berst að kjaramálum segist Snorri hafa heyrt setningu sem eigi vel við 

kjaramál lögreglumanna: „If you pay peanuts you get monkeys“. Hann álítur kjaramál 

lögreglumanna sem svo að ef að launin eru léleg þá færðu lélegt vinnuafl. Snorri segir að 

kjör lögreglumanna muni breytast með hærra menntunarstigi en að það muni þó ekki 

gerast á einni nóttu. Aðspurður hvort menntun geti haft áhrif á kjaramál lögreglumanna 

segir hann:  

[...] ekki svona á einni nóttu en það er alveg klárt en það er alveg ljóst að og 
það höfum við heyrt í viðræðum við okkar viðsemjendur að við erum ekki á 
háskólastigi með menntunina og þá þar af leiðandi erum við ekki að fá laun 
til jafns við til dæmis hjúkrunarfræðinga [...] þannig að það eru klárlega 
sóknarfæri í launamálum með svona yfirfærslu á náminu en það er hins 
vegar ekkert sem gerist á einni nóttu.  

Lögreglumenn hafa lengi þurft að berjast fyrir bættari kjörum, líkt og tekið er fram í 

kafla 2.2.1, og baráttan hefur oft og tíðum verið hörð. Viðmælendur virðast hafa skiptar 

skoðanir á þessu viðfangsefni þar sem skólayfirvöld telja að lögreglumenn einblíni um of 

á kjaramál í baráttu sinni fyrir að færa lögreglunámið upp á háskólastig en gleymi 



 

72 

faglega þættinum. Landssambandsaðilar telja svo ekki vera og Skúli tekur undir það 

sjónarmið og segir að faglegi þátturinn sé orðinn veigameiri í umræðunni en áður.   

4.1.5 Samanburður við starfsstéttir 

Samanburður á menntun lögreglumanna við nám hjúkrunarfræðinga og 

leikskólakennara er eitt af aðalmarkmiðum rannsóknarinnar og viðmælendur úr þeim 

starfsstéttum höfðu mikið til brunns að bera varðandi hvernig staðið var að breytingum 

á þeirra námi. Aðrir viðmælendur báru þessar stéttir mikið saman við lögreglustéttina 

þar sem að eru hinar gömlu viðmiðunarstéttir lögreglunnar. Viðmælendur voru ekki 

sammála um hvort nám á háskólastigi hefði haft kjaralegar bætur fyrir þær stéttir sem 

gengið hafa í gegnum slíkar breytingar á sínu námi. Forsvarsmenn lögregluskólans töldu 

að engin stétt hefði grætt á því kjaralega séð og nefndu að lögreglumenn væru nú farnir 

að átta sig á því og hættir að tala um kjaramál.  

 

4.1.5.1 Hjúkrunarfræðingar 

Ingibjörg, fyrrverandi námsbrautarstjóri hjúkrunar við Háskóla Íslands, segir að 

hjúkrunarfræðin hafi verið færð upp á háskólastig hér á landi á undan öðrum 

Norðurlöndum. Hún segir að á sínum tíma hafi verið deildar skoðanir á því hjá 

Hjúkrunarfélagi Íslands hvort námið ætti að vera framhaldsmenntun í háskóla fyrir 

hjúkrunarfræðinga eða grunnnám. Hún nefnir að hjúkrunarnám hafi verið grunnnám 

víða í Bandaríkjunum og yfirleitt var það fjögur ár og lokið með BS-gráðu. Á þeim tíma 

var hjúkrunarnámið á Íslandi þrjú almanaksár eða fjögur skólaár og gaf enga 

stúdentsmenntun, segir Ingibjörg og bætir við: „Þannig að það gaf ekki grundvöll fyrir 

háskólanám“. Hún segir enn fremur: 

Það voru dálítil átök fyrir mig að koma þessum hjúkrunarfræðingum í 
skilning um að þetta væri ekkert í umræðunni, annaðhvort væri það bara 
grunnnám eða að við gætum bara haldið áfram með okkar skóla og reynt að 
bæta hann.  

Ingibjörg segir að Hjúkrunarskóli Íslands hafi ekki gert kröfu um stúdentspróf heldur 

einungis landspróf eða gagnfræðipróf.  

Þegar talið barst að því hvernig baráttan hafi byrjað segir Ingibjörg: 

Það var voru ekki sérstaklega neitt miklir námsmenn sem að fóru í hjúkrun 
þá og mér fannst eiginlega starfið orðið svo viðamikið og krefjandi að það 
yrði að hafa góða menntun svoleiðis að ég bara byrjaði að berjast með þeim 
og það þá var svona svolítill áhugi hjá menntamálaráðuneytinu [...]  

Þegar hún talar um hindranir sem urðu á vegi þeirra segir hún; „[...] þarna var töluverður 

þröskuldur í sjálfu menntamálaráðuneytinu.“ Ingibjörg segir að þáverandi rektor 

Háskóla Íslands, Magnús Már Lárusson, hafi aldrei sett sig á móti þeirra óskum. Hún 

segir enn fremur að formaður Hjúkrunarfélagsins, María Pétursdóttir, hafi verið mikil 

baráttukona fyrir breytingu á námi. Hún segir frá nefnd sem stofnuð var sem hafði það 

hlutverk að vinna að skipulagi nýs náms og undirbúning námsskrár í Háskóla Íslands fyrir 

hjúkrunarfræðinga með stúdentspróf. Hún telur upp þá aðila sem voru í þeirri nefnd og 

segir að það hafi verið lán hverjir voru valdir í hana. Hún segir að síðan hafi þau byrjað 

baráttuna; „ég má alveg nota orðið barðist af því að þetta var svolítil barátta“.  

 Ingibjörg nefnir að ansi margar konur hafi barist fyrir því að stofnaður yrði 

sérstakur hjúkrunarháskóli en að hún hafi verið alfarið á móti því: „Ég sagði bara Háskóli 

Íslands hann er með alþjóðaviðurkenningu og ef að við komust þar inn þá geta allir 

okkar nemendur fengið framhaldsnám í Bandaríkjunum eða Kanada“. Hún nefnir að 

Hjúkrunarskóli Íslands hafi verið kominn með mjög gott nám til þess að taka stökkið upp 

á háskólastig. Enn fremur tekur hún fram að ekki allir hafi verið hlynntir þessum 

breytingum og segir: „Við kölluðum þetta námsbraut hún var í tengslum við læknadeild 

og það voru nú læknar margir afskaplega mikið á móti þessu, hjúkrun í háskóla.“ Þeim 

fannst það nám sem þegar var boðið upp á nóg menntun fyrir hjúkrunarfræðinga.  

 Hvatinn var þörf fyrir faglega þekkingu, segir Ingibjörg: „Undanfarin ár hafa 

breyst svo mikið lyf, meðferð lyfja og svona afleiðingar og bara miklu meiri og sneggri 

veikindi. Fólk er miklu meira sent heim núna og inn á hjúkrunarheimili og þetta er bara 

hringrás orðin á spítölunum og það krefst mikillar menntunar“. Hún nefnir að þeir sem 

eru með meiri menntun séu líka öruggari í starfi sínu. Um andstöðuraddir segir hún: 

„Það voru sko innan bæði hjúkrunarfélagsins [...] og læknastéttin, þar var töluverð 

andstaða líka.“  

 Þegar talið berst að því hvernig kennarar Hjúkrunarskólans tóku þessum 

breytingum segir Ingibjörg: 

Við höfðum ekki nógu vel menntaða kennara í ýmsar greinar. Okkar 
kennarar, okkar hjúkrunarfræðingar, það voru margar andsnúnar því en það 
var nú hægt að biðja þær svona með því að fara vel að því að kenna 
grunnnám í bæði hjúkrun og fleiru, siðfræði og það hefur alltaf verið kennd 
siðfræði í hjúkrunarskólanum alltaf. [...] Síðan voru bara kennarar háskólans 
sem að kenndu anatómíu og físíólógíu og þessi grunnfög.  

Hún nefnir að þau hafi fengið meðbyr í háskólanum og að þeir sem unnu fyrir félagið 

hafi haft trú á breytingunum og barist og unnið með þeim. Ingibjörg segir að þetta hafi 

verið heilmikil átök. Það þurftu allir að hafa stúdentspróf til þess að geta lært hjúkrun á 

háskólastigi og fá réttindi sem hjúkrunarfræðingur úr háskóla. Allir þeir nemendur sem 

höfðu stundað hjúkrunarnám á Íslandi og fengið sín réttindi áður en námið færðist upp 

á háskólastig héldu þó sínum réttindum. Hún talar um þá nemendur sem höfðu lokið 

námi frá Hjúkrunarskóla Íslands og segir: „En svo voru þær nú voða leiðar og talandi um 

að við verðum bara annars flokks hjúkrunarfræðingar“.  

 Ingibjörg barðist einnig fyrir því að fá fagheitinu breytt úr hjúkrunarkonu í 

hjúkrunarfræðing með það að leiðarljósi að enginn karlmaður fengist inn í stétt sem 

hjúkrunarkona eða hjúkrunarmaður og það gekk eftir. Um kjaramál segir Ingibjörg: „Þau 

hækkuðu við það smátt og smátt og þá hækkuðu hinar líka“. Starfandi hjúkrunarkonur 

voru eftir breytinguna jafngildar þeim sem luku háskólaprófi og fengu sömu kjarabætur 

og þær. Hún nefnir að það hafi aldrei verið talað um hvort það væri til fjármagn til þess 

að framkvæma þessa breytingu hjá menntamálaráðuneytinu. Hjúkrunarnámið var undir 

menntamálaráðuneytinu þó að nemendur væru í verknámi inni á spítölunum sem 

heyrðu undir heilbrigðisráðuneytið. Hún segir að það hafi alltaf verið mikil tenging milli 

skólans og starfsvettvangs þó að þessar tvær stofnanir hafi tilheyrt sitt hvoru 

ráðuneytinu. Hvað varðar samstöðu um breytingarnar nefnir Ingibjörg að skólastjóri 

Hjúkrunarskóla Íslands hafi alfarið verið hlynnt breytingum. Hún segir enn fremur:  

Við vorum náttúrulega svo heppin í heilbrigðisráðuneytinu að okkar 
ráðuneytisstjóri var læknir. Og hann var ekki bara læknir, Páll Sigurðsson, 
hann var vitur maður og þá er nú mikið sagt, hann var bráðvel gefinn og 
hann var svo sanngjarn og það þurfti ekkert að vera að sannfæra hann, hann 
bara kynnti sér þetta sjálfur og hann stóð alltaf við bakið á mér [...] 

Hjúkrunarnám á háskólastigi var ekki til á neinu öðru Norðurlandanna segir Ingibjörg, 

Ísland var fordæmi. Hún segir einnig: „Ég heyri alltaf að við vorum fyrst í Evrópu en ég 

fullyrði það ekki.“ Vinnan að breytingunum tók eitt ár, byrjað var árið 1972 og ári seinna, 

árið 1973, var námið fært upp og fyrstu nemendur hófu nám í október það ár.  

 

4.1.5.2 Leikskólakennarar 

Björg, fyrrverandi formaður Leikskólakennarafélags Íslands, segir það hafa verið margra 

ára baráttumál hjá stéttinni að flytja námið upp á háskólastig. Enn fremur segir hún frá 

hvatanum að breytingunum og aðdraganda þeirra: 

[...] löggjafinn sem sagt skilgreindi leikskólann alveg upp á nýtt, það gerist 
1991. Þá er hann skilgreindur sem sagt sem fyrsta skólastigið í skólakerfinu 
og þá fer af stað bylgja og svona sterk hreyfing innan stéttarinnar að 
menntunin þurfi að fylgja líka eftir. [...] Menntun grunnskólakennara fór á 
háskólastig 71 [...]. Og fleiri hópar höfðu verið að fara á háskólastig, 
hjúkrunarfræðingar, ljósmæður og svona umönnunar- og kennarahópar 
þannig að þessi umræða var búin að vera töluvert í deiglunni. 

Hún nefnir einnig að barátta leikskólakennara hafi tengst kvennabaráttunni mikið og svo 

að sjálfsögðu krafan um að fylgja á eftir grunnskólakennurum og þeirra menntun. Líkt og 

lögreglan báru leikskólakennarar sig saman við hjúkrunarfræðinga og kennara. Þegar 

Björg tekur fram hvaða þættir voru til umræðu í aðdraganda breytinganna segir hún 

með tilliti til skilgreiningar á leikskólanum: 

 [...] þessi barátta líka á þessum árum alveg frá 8. áratugnum og alveg aðeins 
fram á 9. áratuginn hvort það ætti að skilgreina leikskólann sem félagslegt 
úrræði undir félagsmálaráðuneytinu eða sem menntastofnun undir 
menntamálaráðuneytinu og það varð svo ofan á [...] hann hefur alltaf verið 
undir menntamálaráðuneytinu. 

 Þegar talið barst að lengd námsins og inntökuskilyrðum segir Björg að undir lok 

starfstíma Fósturskóla Íslands hafi krafan verið orðin stúdentspróf eða sambærileg 

menntun. Einnig gilti 10 % undanþáguregla sem fólst í því að fólk sem ekki uppfyllti 

inntökuskilyrði fékk undanþágu vegna starfsreynslu eða sambærilegs prófs. Enn fremur 

segir Björg í tengslum við breytingu á námi: 

[...] við vildum meina það að skólinn hefði í raun verið svona að mörgu leyti 
verið kominn upp á háskólastig þó hann væri það ekki formlega séð [...] það 
var náttúrulegal keppikefli að koma menntuninni á sama status og annarra 
kennaramenntun fyrir stétt leikskólakennara.  

Björg segir einnig frá þeim kröfum sem gerðar eru til menntunar á háskólastigi: 



 

76 

Það eru náttúrulega allt aðrar kröfur gerðar til háskóla varðandi 
rannsóknaskyldu kennara til dæmis, rannsóknir á vettvangi. Áður en að 
skólinn fór upp á háskólastig höfðu nánast engar rannsóknir verið gerðar á 
leikskólastiginu [...] nú er skylda kennaranna sem var ekki meðan að 
Fósturskólinn var ekki á háskólastigi að rannsaka vettvanginn.  

 Þegar talið berst að því hvernig að yfirvöld og skólayfirvöld hafi tekið 

hugmyndinni um að breyta náminu og færa það upp á háskólastig segir Björg að það 

hafi verið svolítið „ströggl“ og að um það hafi ekki verið einhugur innan Fósturskólans. 

Hún segir að fyrst og fremst hafi verið skiptar skoðanir innan stofnunarinnar sjálfrar um 

leiðir. Hvað varðar kennara við skólann sem ekki höfðu tilskilin réttindi til þess að kenna 

á háskólastigi segir Björg: 

Já það var eina ástæðan, þeir fengu ákveðinn frest, til að ná sér í tilskilin 
réttindi, núna er gerð krafa um meistarapróf til að kenna í háskóla. Þannig 
að eflaust hefur það haft einhver áhrif og svo voru líka svona mismunandi 
skoðanir á því hvort þetta ætti að vera þá sérskóli, sér háskóli, en svo var 
niðurstaðan að í rauninni það runnu fjórir skólar saman.   

Björg segir enn fremur að þeir sem útskrifuðust fyrir breytingar á námi hafi haft jafngild 

réttindi og að það hafi verið tryggt í kjarasamningi. Björg var spurð að því hvaða 

ávinningur hafi hlotist af því að færa námi leikskólakennara upp á háskólastig og segir:  

Já sko það má segja að ávinningurinn svona stórt séð skiptist eða sé tvennt, 
bæði faglegur ávinningur og kjaralegur ávinningur. [...] Sko faglegi 
ávinningurinn að mínu mati felst í því að við trúðum því að menntunin yrði 
betri og meiri tenging við vettvang og rannsóknir. [...] Það sýndi sig að fyrstu 
kjarasamningarnir eftir að fyrstu nemarnir með háskólagráðu í 
leikskólafræðum útskrifuðust þá kom ákveðin lægð þá náðum við fram 
ákveðnum kjarabótum á þessum rökum að námið væri komið á háskólastig.  

Leikskólakennarar hafa lengi þurft að berjast fyrir sínum kjörum líkt og lögreglumenn. 

Þeir náðu fram breytingum á þeim forsendum að sambærilegar stéttir, það er 

grunnskólakennarar, hefðu breytt sínu námi á svipaðan hátt. Þetta var mikið baráttumál 

og leikskólakennarar mættu töluverðri andstöðu sem snerist að mestu leyti um 

framkvæmd breytinganna og leiðir að því að færa menntunina upp á háskólastig. 

Breytingarnar urðu árið 1996 og var ávinningurinn fyrir leikskólakennara bæði faglegs og 

kjaralegs eðlis.  

 

 



 

77 

4.2 Niðurstöður úr könnun 

Hér á eftir verður farið yfir svör við spurningum sem lagðar voru fyrir alla lögreglumenn 

á landinu. Líkt og kom fram í kafla 3.3 var könnunin send út í tveimur hlutum. 

Svarhlutfall var tiltölulega gott en af upphaflega þýðinu, sem voru allir lögreglumenn á 

landinu, tóku rúmlega 50% þeirra þátt í fyrri könnuninni og 39% í þeirri seinni. Þessa 

góðu svörun telur rannsakandi að megi rekja til að þess að viðfangsefnið er öllum 

lögreglumönnum viðkomandi. Hér að neðan má sjá svarhlutfall allra þátttakenda í fyrri 

og seinni hluta könnunarinnar og fjölda þeirra sem luku henni samanborið við þýðið í 

heild. Vakin er athygli á því að ekki svöruðu allir þátttakendur öllum spurningunum og 

prósentuhlutfall í niðurstöðum er því ávallt miðað við þann fjölda sem svaraði hverri og 

einni spurningu. Kaflanum er skipt upp í þrjá meginhluta sem eru bakgrunnsupplýsingar, 

menntun og viðhorf til breytinga.  

Mynd 3. Svarhlutfall þátttakanda 

 

Þar sem rannsakandi sendi út spurningarkönnunina í tveimur hlutum var svarhlutfallið 

ekki nákvæmlega það sama í báðum könnunum. Eins og sést á mynd 3 er svarhlutfallið í 

seinni könnuninni aðeins lægra en í þeirri fyrri en mismunurinn er 50 manns. Af þessu 

verður tekið mið í niðurstöðum. Þátttakendur í fyrri könnuninni voru 322 í heildina en af 

þeim luku 285 könnuninni allri og telst það vera góð svörun þegar litið er til þess að á 

landinu öllu starfa 624 lögreglumenn (Alþingi, 2012). Heildarfjöldi þátttakenda sem tók 

þátt í seinni hluta könnunarinnar var 272 og af þeim lauk 241 við að svara henni. 

Lögreglumenn hafa augljóslega mikinn áhuga á menntamálum innan stéttarinnar og 

verður greint frá skoðunum þeirra á lögreglumenntun á háskólastigi hér á eftir.  

4.2.1 Bakgrunnsupplýsingar  

Í þessum kafla verða birtar bakgrunnsupplýsingar um þátttakendur í könnuninni. Þær 

voru hafðar aftast á spurningalistanum og eru kyn, aldur og starfsaldur.  

 

4.2.1.1 Kyn 

Mynd 4. Kynjahlutföll 

Konur voru 14% þeirra sem tóku þátt í könnuninni á móti 86% sem voru karlar. Þar sem 

lögreglan er svokölluð karlastétt má álykta út frá þeim fjölda þátttakenda sem tók þátt 

að kynjahlutfallið sé í takt við það sem gengur og gerist innan lögreglunnar. Þegar þessar 

tölur eru bornar saman við þann fjölda kvenna og karla sem starfa hjá lögreglunni tóku 

rúm 45% kvenna þátt og tæp 37% karla. Karlar eru í yfirgnæfandi meirihluta hjá 

lögreglunni eins og fram kemur í ársskýrslu Ríkislögreglustjóra frá 2011 en þá voru konur 

einungis 15% þeirra sem störfuðu innan lögreglunnar á móti 85% karla 

(Ríkislögreglustjóri, 2012). 

4.2.1.2 Aldur 

Hátt í helmingur þátttakenda er á aldursbilinu 36–50 ára. 23% þátttakenda eru í eldri 

hluta þýðisins sem er 51 árs og eldri og 29% þátttakenda eru á milli tvítugs og 35 ára.  

Mynd 5. Aldur þátttakenda 

Rannsakandi telur að þessi skipting eigi sér eðlilegar skýringar þar sem meðalaldur 

þeirra sem eru starfandi á vinnumarkaðinum eru einstaklingar á bilinu 36 – 50 ára, þetta 

eru einstaklingar sem lokið hafa námi og eru stærsti hópur þeirra sem eru virkir á 

vinnumarkaðinum. Niðurstöðurnar eru því í takt við þann aldursflokk sem er starfandi á 

vinnumarkaðinum í dag og telur rannsakandi það vera ástæðu þess að meirihluti 

þátttakenda er í þeim hópi. 

 

4.2.1.3 Starfsaldur 

Starfsaldur þátttakenda er í takt við það sem fram kemur í kafla 4.2.1.2 um aldur 

þátttakenda. Aldur þeirra og starfsaldur telur rannsakandi að haldist í hendur þar sem 

stærsti hluti þátttakenda hefur starfað hjá lögreglunni frá sex árum upp í 15 ár.  

Mynd 6. Starfsaldur þátttakenda 

Fjöldi þeirra sem hafa starfað í 26 ár eða lengur vakti áhuga rannsakanda þegar tekið er 

tillit til hámarksaldurs lögregluþjóna. Líkt og fram kom í kafla 2.2 þurfa lögreglumenn að 

víkja úr starfi þegar þeir hafa náð 65 ára aldri. Rannsakandi ályktar að þeir þátttakendur 

sem hafa starfað lengst hjá lögreglunni tilheyri að mestu leyti eldri hópi þátttakenda. 

Einhver hluti þeirra tilheyrir þó þeim hópi sem er á aldrinum 36–50 ára miðað við að 

fleiri hafa starfað í lögreglunni í 26 ár eða lengur en þeir sem tilheyra elsta hópnum.  

 

4.2.2 Menntun 

Næst verður farið yfir þá menntun sem þátttakendur hafa lokið. Tekið verður fyrir nám 

hjá Lögregluskóla ríkisins, stúdentspróf, iðnpróf og háskólamenntun. 

 

4.2.2.1 Nám hjá Lögregluskóla ríkisins 

Í fyrstu spurningu könnunarinnar er spurt hvort þátttakendur hafi lokið námi við 

Lögregluskóla ríkisins. Allir sem svöruðu þessari spurningu höfðu lokið námi við 

Lögregluskóla ríkisins að undanskildum þremur aðilum.   

10%

42%

21%
27%

0 - 5 ár (25) 6 - 15 ár (111) 16 - 25 ár (55) 26 ár eða lengur (71)

Starfsaldur

% af þeim 262 sem svöruðu spurningunni

Mynd 7. Hlutfall þeirra sem lokið hafa námi við Lögregluskóla ríkisins 

Það vekur athygli að þrír einstaklingar af þeim 263 sem svöruðu þessari 

spurningu skuli ekki hafa lokið námi við Lögregluskóla ríkisins þar sem lögreglulög 

90/1996 segja til um að þeir aðilar sem skipaðir eru til lögreglustarfa eigi að hafa lokið 

prófi frá Lögregluskóla ríkisins, líkt og kemur fram í kafla 2.2. Undantekning er þó gerð á 

þessu ef enginn menntaður lögreglumaður er tiltækur til starfsins, ef um veikinda- eða 

slysaforföll er að ræða, tímabundin leyfi eða orlofstöku. Ríkislögreglustjóri getur þá 

heimilað lögreglustjórum að ráða starfsmann tímabundið sem ekki hefur lokið prófi frá 

Lögregluskóla ríkisins en einungis ef aðili uppfyllir sömu inntökuskilyrði og sett eru fyrir 

nemendur skólans (Lögreglulög, nr. 90/1996). Ekki liggur fyrir hvaða ástæður liggja að 

baki því að aðilar hafi ekki lokið námi en rannsakandi ályktar að um sé að ræða 

framangreindar undanþágur.  

 

4.2.2.2 Stúdentspróf 

Þar sem stúdentspróf er forsenda þess að nemendur geti hafið nám á háskólastigi þótti 

rannsakanda áhugavert að skoða hvert almennt menntunarstig lögreglumanna væri. 

Niðurstaðan úr þessari spurningu er sú að rúmlega helmingur þátttakenda hefur lokið 

stúdentsprófi eða 138 af 261. Þó hafa álíka margir ekki hafa lokið stúdentsprófi eða 123 

þátttakendur.  

 

99%

1%

260 þáttakendur hafa lokið námi 3 þátttakendur hafa ekki lokið námi

Nám við Lögregluskóla ríkisins

% af þeim 263 sem svöruðu spurningunni

Mynd 8. Hlutfall þátttakenda sem lokið hafa stúdentsprófi 

Margar ólíkar ástæður geta legið að baki því að stór hluti þátttakanda hefur ekki 

lokið stúdentsprófi. Margir velja að fara í iðnnám frekar en taka stúdentspróf og ályktar 

rannsakandi að það sé ein af ástæðum þess að hátt í helmingur þátttakanda hefur ekki 

lokið stúdentsprófi. Í kafla 4.2.2.3 verður fjallað frekar um þátttakendur sem lokið hafa 

iðnnámi. Önnur ástæða getur verið sú að sá hópur þátttakenda sem er á aldrinum 51 árs 

og eldri er af þeirri kynslóð sem óx úr grasi þegar ekki var algengt að ljúka stúdentsprófi. 

Ekki er hægt að alhæfa um það en rannsakandi telur að það geti haft áhrif á 

niðurstöðurnar. Að lokum er vert að geta þess að einungis var spurt út í stúdentspróf en 

ekki sambærilega menntun eins og inntökuskilyrði kveða á um. Rannsakandi telur að 

stór hluti þátttakenda gæti hafa hafið nám við framhaldsskóla án þess að ljúka því eða 

lokið sambærilegu námi.  

 

4.2.2.3 Iðnnám 

Þar sem hátt hlutfall nemanda hefur ekki lokið stúdentsprófi er áhugavert að skoða 

hvernig hlutfallið er hjá þeim þátttakendum sem lokið hafa iðnnámi.  

53%

47%

138 hafa lokið stúdentsprófi 123 hafa ekki lokið stúdentsprófi

Stúdentspróf

% af þeim 261 sem svöruðu spurningunni

Mynd 9. Hlutfall þátttakenda sem lokið hafa iðnnámi 

32% af þeim sem svöruðu spurningunni hafa lokið iðnnámi. Þar sem mikill 

meirihluti innan lögreglunnar er karlmenn er áhugavert að skoða þessar niðurstöður 

með tilliti til þess að mikill meirihluti nemenda í iðnnámi er karlkyns og konur leggja 

frekar stund á almennt bóknám (Eiríkur Hilmarsson, 2002). Þegar menntun 

lögreglumanna er skoðuð með tilliti til þess að 138 þátttakendur hafa lokið 

stúdentsprófi og 80 hafa lokið iðnnámi má segja að almennt menntunarhlutfall sé gott 

miðað við að heildarfjöldi þátttakenda sem luku könnuninni er 285.  

 

4.2.2.4 Háskólanám 

Í fyrstu spurningu í seinni hluta könnunarinnar voru þátttakendur spurðir hvort þeir 

hefðu lokið námi á háskólastigi og svöruðu 229 þátttakendur þeirri spurningu. Meirihluti 

þátttakenda hafði ekki lokið námi á háskólastigi en af þeim sem svöruðu höfðu 26% 

lokið námi á móti 74% sem ekki höfðu lokið námi í háskóla.  

32%

68%

80 þátttakendur hafa lokið iðnnámi 173 þátttakendur hafa ekki lokið iðnnámi

Iðnnám

% af þeim 253 sem svöruðu spurningunni

Mynd 10. Hlutfall þátttakenda sem lokið hafa háskólanámi 

Þessi niðurstaða segir þó ekki til um hvort nemendur hafi lagt stund á nám við 

háskóla án þess að ljúka gráðu. Þegar þátttakendur voru spurðir nánar út í hvaða gráðu 

þeir hefðu lokið voru svörin mörg og ólík. Eins og sést á mynd 11 hér að neðan hefur 

meirihluti þeirra þátttakenda sem svöruðu þeirri spurningu lokið bachelorgráðu eða 

38%. Þar á eftir kemur hátt hlutfall þátttakenda sem svarar annað. 19% þátttakenda 

hafa lokið diplómagráðu og 11% mastersgráðu en enginn þátttakandi hefur lokið 

doktorsgráðu enn sem komið er.  

Mynd 11. Háskólagráður sem þátttakendur hafa lokið 

Þeir þátttakendur sem hökuðu við annað höfðu margir sótt námskeið hjá 

Endurmenntun Háskóla Íslands, í opinberri stjórnsýslu, verkefnastjórnun og 

26%

74%

60 þátttakendur hafa lokið háskólanámi 169 þátttakendur hafa ekki lokið háskólanámi

Háskólanám

% af þeim 229 sem svöruðu spurningunni

19%

38%

11%

0%

32%

Diplómagráða (14) Bachelorgráða (28) Mastersgráða (8) Doktorsgráða (0) Annað (24)

Háskólagráða

% af þeim 74 þátttakendum sem svöruðu spurningunni

stjórnunarnám á vegum Lögregluskóla ríkisins sem haldið er í samvinnu við 

Endurmenntun Háskóla Íslands.  

 Þegar litið er á mynd 10 vekur það athygli að svarhlutfall við þeirri spurningu er 

mjög gott eða 229 þátttakendur, sem gerir 84% af heildarfjölda, og þar af hafa 60 

þátttakendur lokið háskólaprófi. Það er því ekki samræmi á milli þess sem þátttakendur 

svara við spurningunni sem sýnd er á mynd 10 og þess sem sýnt er á mynd 11, þar sem 

fjöldi þeirra sem svarar því játandi að hafa lokið háskólagráðu stemmir ekki við þann 

fjölda sem tilgreinir hvaða gráðu þeir hafa lokið á mynd 11, sem voru 14 fleiri en þeir 

sem sögðust hafa lokið háskólanámi eða 74. Rannsakandi getur ekki ályktað annað en 

að spurningin hafi verið misskilin og þátttakendur hafi hakað við annað þrátt fyrir að 

hafa ekki lokið háskólagráðu líkt og spurt var um. Eins og greint er frá í byrjun kafla 4.2 

sendi rannsakandi könnunina út í tveimur hlutum og telur rannsakandi að það gæti haft 

ruglandi áhrif á þátttakendur.   

4.2.3 Viðhorf til breytinga 

Hér á eftir verður farið yfir niðurstöður spurninga þar sem þátttakendur greina frá því 

hvort þeir telji þörf á að menntun lögreglumanna verði færð upp á háskólastig. Einnig 

verður farið yfir svör þátttakenda við því hvort að þeir hefðu valið þetta nám hefði það 

verið á háskólastigi og að lokum verður skoðað hvað þátttakendur telja að breytingar 

gætu haft í för með sér.  

4.2.3.1 Lögreglumenntun á háskólastig 

Þegar lögreglumenn voru spurðir að því hvort þeir væru hlynntir eða andvígir því að 

lögreglumenntun yrði færð upp á háskólastig voru svörin afgerandi.  

Mynd 12. Hlutfall þeirra sem eru hlynntir og andvígir lögr.menntun á háskólastigi 

Einungis rúm 11% þátttakenda eru andvíg því að færa lögreglumenntun upp á 

háskólastig og því má álykta sem svo að hinn almenni lögreglumaður telji að brýn þörf 

sé fyrir breytingar á námi. Afgerandi stór hluti þátttakenda er hlynntur því að 

lögreglumenntun færist upp á háskólastig eða tæp 89%.  

 Þátttakendur í könnuninni voru spurðir að því, með opinni spurningu, hvers 

vegna þeir væru andvígir eða hlynntir breytingum. Svörin voru mörg en áherslurnar voru 

þó margar hverjar mjög líkar. Þeir sem eru andvígir eru flestir á þeirri skoðun að 

breytingar muni ekki bæta kjör þeirra og segir einn að þær muni leiða af sér aukinn 

kostnað vegna launataps og jafnvel námslána. Aðrir segja að námið sé of sérhæft til þess 

að færast upp á háskólastig og enn aðrir telja að það eigi frekar að efla lögregluskólann. 

Einn þátttakanda telur að menntun og bætt kjör haldist ekki í hendur og segir:  

Að hafa menntunin á háskólastigi er ekki nægilegt eitt og sér að mínu mati. 
Auknar menntunarkröfur og lengri menntun hafa ekki skilað sér í bættum 
kjörum stétta nema að mjög litlu leyti og nægir þar að líta til kennara og 
leikskólakennara þar sem menntunarkröfur hafa aukist mjög án bættra 
kjara. Menntun menntunar vegna er oft fyrst og fremst til að auka gildi og 
stöðu skólanna sem veita menntunina en ekki til að auka gildi menntunar 
þeirra sem hljóta menntunina. Nægir þar að benda á Kennaraháskóla Íslands 
og stétta leikskólakennara og kennara þar sem reynt starfsfólk með eldri 
próf hefur verið sett til hliðar og þess krafist að það starfsfólk skuli fyrst 
uppfylla nýjar menntunarkröfur áður en þeir geta sótt frekari 
starfsmenntun. 

Hér lýsir þátttakandi því sjónarmiði sem forsvarsmenn Lögregluskólans hafa látið í ljós í 

viðtölum, það er að ekki nægi að breyta menntuninni til þess eins að bæta kjör 

88,90%

11,10%

231 hlynntir 29 andvígir

Lögreglumenntun  á háskólastigi

% af þeim 260 sem svöruðu spurningunni

lögreglumanna og er það borið saman við nám þeirra stétta sem hafa verið bornar 

saman við lögreglustéttina í þessari rannsókn. Þegar litið er yfir svör þátttakenda sem 

eru andvígir breytingum nefna flestir kjör lögreglumanna og leggja ekki jafn mikla 

áherslu á faglega þáttinn og Landssamband lögreglumanna gerir í baráttu sinni fyrir því 

að færa lögreglumenntun upp á háskólastig.  

 Þeir þátttakendur sem svöruðu að þeir væru hlynntir breytingum einblína meira 

á faglega þáttinn en þeir sem eru þeim andvígir. Þeir telja að það sé mikilvægt að 

lögreglan sé samkeppnishæf við lögregluna á Norðurlöndunum, aðrir telja að hæfari 

einstaklingar fáist í lögregluna með því að breyta náminu og enn aðrir segja að með 

breytingum yrði það aftur eftirsóknarvert og virðingarvert að vera lögreglumaður.  

Ég tel að hærra menntunarstig lögreglumanna geti leitt til aukins fagleika í 
innri sem og ytri starfsemi lögreglunnar almennt. Lögreglan þarf á því að 
halda að innan hennar skapist þekkingarsamfélag og myndi ég halda að 
hærra menntunarstig geti haft jákvæð áhrif í þá átt. Mikilvægt er að 
lögreglumenn fái meiri menntun og þá sérstaklega m.t.t. sérhæfingar innan 
ákveðinna sviða svo og þeir einstaklingar innan hennar sem munu sinna 
stjórnunarhlutverkum. Þetta mun einnig gera það kleift að eiginlegir 
lögreglustjórar verði einstaklingar sem hafa sjálfir starfað sem lögreglumenn 
og þekkja starfsumhverfið betur. 

Þegar niðurstöður úr þessum hluta spurningarinnar eru skoðaðar sést að þátttakendur 

sem eru hlynntir breytingum eru á sama máli og Landssambandsaðilar hvað varðar 

faglegri menntun, sérhæfni og samkeppnishæfni við Norðurlönd sem og aðrar 

starfsstéttir.  

 

4.2.3.2 Val á námi 

Þegar lögreglumenn voru spurðir að því hvort þeir hefðu valið þetta nám ef það hefði 

verið á háskólastigi á þeim tíma sem þeir hófu sitt nám voru svörin ekki jafn afgerandi og 

í fyrri spurningu og skoðanir voru skiptar. 

Mynd 13. Val þátttakenda hefði lögreglumenntun verið á háskólastigi  

Þó að rúm 11% þátttakenda séu andvíg því að háskólanám flytjist upp á 

háskólastig telja færri þátttakendur að þeir hefðu ekki valið þetta nám ef það hefði verið 

á háskólastigi þegar þeir hófu sitt nám, eða 7% af þeim sem svöruðu spurningunni. Mikill 

meirihluti þátttakenda svarar spurningunni játandi og þeir telja að þeir hefðu valið 

lögreglunám á háskólastigi hefði það verið í boði á þeim tíma sem þeir hófu sitt nám. 

28% aðspurðra segjast kannski hafa valið þetta nám á háskólastigi. Af þessum 

niðurstöðum má álykta að lögreglumenn séu almennt jákvæðir gagnvart menntun á 

háskólastigi. Þó eru enn 7% sem ekki hefðu valið nám á háskólastigi og má álykta að þeir 

aðilar hafi ekki áhuga á háskólanámi eða hafi ekki þá menntun sem háskólanám krefst, 

þ.e.a.s. stúdentspróf.  

  

4.2.3.3 Breytingar sem nám á háskólastigi getur haft í för með sér 

Þegar þátttakendur voru spurðir að því hvað færsla lögreglumenntunar upp á 

háskólastig gæti haft í för með sér voru svörin ótalmörg. Flestir þeirra sem svöruðu 

spurningunni voru jákvæðir gagnvart breytingum sem er í samræmi við það sem kom 

fram í kafla 4.2.3.1. Viðmælendur voru flestir á þeirri skoðun að háskólamenntun hefði í 

för með sér vandaðri vinnubrögð, meiri þekkingu og dýpri skilning, bætt kjör, fleiri 

rannsóknir í lögreglufræðum, betri lögreglumenn, meiri fagmennsku og möguleika á að 

fara í nám erlendis. Þátttakendur höfðu sitthvað að segja um þetta viðfangsefni og 

komu meðal annars eftirfarandi athugasemdir fram:  

65%

7%

28%

Já (167) Nei (18) Kannski (71)

Val á námi

% af þeim 265 sem svöruðu spurningunni

Fagleg umgjörð kennsluefnis styrkist og eftirsókn hæfra einstaklinga í starf 
lögreglumannsins eykst í réttu hlutfalli við hærri laun og hærri 
menntunarkröfur. Yrði vonandi til þess að landlæg starfsmannavelta 
lögregluembættanna snarminnki og reynsla og þekking haldist lengur í 
starfinu. Starfið í dag minnir á stoppistöð fyrir almenningsvagna, slík er 
starfsmannaveltan - hún hefur mjög slæm áhrif á gæði starfsins sem unnið 
er á öllum starfsstigum lögreglunnar. 

Hæfni lögreglumanna við að takast á við síbreytileg og flóknari verkefni 
eykst. Þá eru þær kröfur sem gerðar eru til lögreglumanna alltaf að aukast 
og með bættri menntun þá muni lögreglumenn verða betur í stakk búnir til 
að standa undir þeim kröfum. 

Meginatriði í svörum þátttakanda við þessari spurningu endurspegla viðhorf allra 

viðmælanda til sama efnis, það er að efla þurfi námið til muna og að menntun sé 

mikilvæg til þess að efla faglega þekkingu sem starfið krefst. Þátttakendur hafa mikla 

skoðun á þessu viðfangsefni og margir settu fram góðar hugmyndir og framtíðaráætlanir 

fyrir skólann ásamt tillögum að því hvaða þætti þurfi að einblína á.  

5 Umræður 

Þessi rannsókn fjallar um menntun lögreglumanna. Leitast var við að finna svör við því 

hvort grundvöllur sé fyrir því að færa lögreglumenntun á Íslandi upp á háskólastig með 

því að bera námið saman við nám á Norðurlöndum og nám annarra starfsstétta hér á 

landi sem gengið hafa í gegnum sambærilegar breytingar. Rannsóknarspurningarnar 

sem lagðar voru fram eru eins og áður hefur komið fram:  

 

1. Er grundvöllur fyrir því að færa lögreglumenntun upp á háskólastig? 

2. Hvernig er staða lögreglumenntunar á Íslandi samanborið við Norðurlöndin? 

3. Hvernig var staðið að sambærilegum breytingum á námi hjá 

hjúkrunarfræðingum og leikskólakennurum? 

4. Hvaða viðhorf hafa lögreglumenn til lögreglumenntunar á háskólastigi? 

Helstu niðurstöður benda til þess að grundvöllur sé fyrir töluverðri eflingu á námi 

lögreglumanna, bæði með lengingu á námi og eflingu á faglegri þekkingu. Niðurstöður 

viðmælanda styðja það sem fram kom í kafla 2.1.1 um mikilvægi menntunar þar sem 

þeir telja að menntun þurfi að eflast til þess að þeir geti brugðist við flóknum og 

fjölbreytilegum verkefnum sem lögreglan stendur frammi fyrir og að menntunin þurfi að 

vera í takt við þá þróun (Gunnþór Eyfjörð Gunnþórsson, 2008). Einnig styðja 

niðurstöðurnar það sem menntafrömuðurinn Dewey (2000) segir um markmið 

menntunar, sem er að nota þá þekkingu sem hlýst af fortíðinni sem tæki til þess að 

takast á við viðfangsefni framtíðarinnar (Dewey, 2000), en ljóst er að viðmælendur horfa 

til annarra starfsstétta og landa þegar að kemur að því að meta hvernig framtíðin mun 

líta út hér á landi. Niðurstöður benda einnig til þess að grundvöllur sé fyrir 

lögreglumenntun á háskólastigi. Miðað við það sem fram hefur komið í niðurstöðum úr 

könnun kafla 4.2.3.1, þar sem hátt í þriðjungur allra lögreglumanna á landinu er 

hlynntur breytingu á lögreglumenntun ásamt því sem fram kom í viðtölum við 

forsvarsmenn Landssambandsins. Forsvarsmenn lögregluskólans eru á annarri skoðun 

en telja þó að háskólanám gæti nýst sem hluti af náminu og eigi að vera í boði fyrir 

einstaklinga sem hafa klárað ákveðinn grunn í lögregluskólanum. Þar af leiðandi ályktar 

rannsakandi að niðurstöður bendi til þess að grundvöllur sé fyrir lögreglunámi á 

háskólastigi en að sama skapi séu leiðir að breytingum margar og áherslur viðmælenda 

misjafnar.  

 Háskólastig þýðir ekki að skólinn þurfi að heyra undir annan háskóla hér á landi 

heldur er möguleiki á því að halda lögregluskólanum í svipaðri mynd og hann er í dag en 

með breyttum áherslum, lengra námi og faglegri kennslu. Háskólanám og háskólanám er 

ekki það sama og að mörgu er að hyggja þegar kemur að því að skoða hvernig 

árangursríkar breytingar geta orðið. Þegar tekið er tillit til viðhorfs almennra 

lögreglumanna og skoðana þeirra liggur þó fyrir að mikill meirihluti er hlynntur 

lögreglumenntun á háskólastigi.  

 Viðmælendur telja að nauðsynlegt sé bæði að lengja námið og bæta það. Áhersla 

er lögð á eflingu starfsþjálfunar og að tengja námið betur við vettvang og starfsstéttina 

þannig að lögreglumenn séu tilbúnir að takast á við öll þau verkefni sem verða á vegi 

þeirra seinna meir í starfi og viðhafa fagleg og vönduð vinnubrögð. Þetta styður 

kenningar um árangursríka leið til þess að þróa hæfni einstaklinga í starfi þar sem 

þjálfun er talin vera veigamesti þátturinn til árangurs (Inga Jóna Jónsdóttir, 2004; 

Spencer og  Spencer, 1993). Þessar niðurstöður styðja einnig kenningar Blanchard og 

Thacker (2004) um mikilvægi þjálfunar í starfi þar sem færni einstaklinga þróast í 

gegnum þjálfun og reynslu sem þeir öðlast í tengslum við ákveðið starf (Blanchard og 

Thacker, 2004). Einnig styðja niðurstöðurnar það sem fram kom í sama kafla um 

mikilvægi þess að samkeppnishæfar skipulagsheildir byggi á þjálfun og starfsþróun og að 

þessi atriði þurfi að hafa mikið vægi innan þeirra til þess að einstaklingar efli 

frammistöðu sína í starfi (Ragnheiður Ragnarsdóttir, 2012).   

 Mikið er einblínt á að námið þurfi að eflast og hefur það verið meginþráðurinn í 

rannsókninni. Yfirmarkmiðið er því mjög skýrt og samhugur er um það en leiðin þangað 

er umdeilanleg og misjafnar skoðanir á mikilvægi þess að færa námið upp á háskólastig. 

Vert er að hafa í huga, líkt og viðmælendur hafa bent á, að við breytingu á námi gæti 

orðið mikið brottfall úr stéttinni þar sem nemendur sem lokið hafa háskólanámi sækja í 

annað nám eftir útskrift. Að sama skapi benda aðrir viðmælendur á að nemendur sem 

leggja á sig þriggja ára háskólanám séu staðráðnir í sínu vali á námi og myndu því frekar 

haldast í stéttinni. Niðurstöður benda til þess að hátt hlutfall starfandi lögreglumanna 

hefði valið háskólanám hefði það verið í boði á þeim tíma sem þeir hófu sitt nám, líkt og 

fram kom í kafla 4.2.3.2. Enn fremur benda niðurstöður rannsóknarinnar til þess að í 

breytingu á námi felist mörg tækifæri fyrir lögregluskólann til þess að efla nám sitt og 

bæta faglega þekkingu nemenda ásamt því að í því felst faglegur ávinningur fyrir 

kennara sem hafa tækifæri til þess að fá háskólagráðu og efla hæfni í starfi. Þetta styður 

það sem Elkjær og Høyrup (2003) leggja áherslu á með tilliti til hæfni og þróunar hennar 

innan skipulagsheildar, það er að mikilvægt sé að þróa mannauðinn og tryggja að 

skipulagsheildin hafi ávallt stöðugt framboð af hæfu starfsfólki (Elkjær og Høyrup, 2003). 

 

5.1 Norðurlönd og starfsstéttir 

Lögreglunám á Norðurlöndum er alla jafna skrefinu framar en hér á landi. Þegar nám 

lögreglumanna á Íslandi er borið saman við nám Dana má segja að forsendur hafi verið 

betri í Danmörku til þess að taka stökkið og færa námið upp á háskólastig þar sem 

námið þar var tæp þrjú ár fyrir breytingu og breytingin var því ekki jafn umfangsmikil, 

líkt og fram kom í kafla 2.3. Námið hér á landi, sem er aftur á móti einungis eitt ár, þyrfti 

töluvert lengri aðlögunartíma fyrir nýtt námsfyrirkomulag og það þarf að fara hægt af 

stað og framkvæma breytingar í skrefum. Það er því ályktun rannsakanda að það sé full 

stórt stökk að færa námið beint úr einu ári, sem er blanda af sérnámi og 

framhaldsskólanámi, upp á háskólastig á skömmum tíma. Best væri að framkvæma 

þetta í þrepum þar sem svo rótttækar breytingar þurfa tíma. Tillögur hafa verið lagðar 

fram þess efnis að lengja námið hér á landi í þrjú ár en þær hafa enn ekki gengið eftir 

vegna skorts á fjármagni. Niðurstöður benda til þess að skortur á fjármagni sé ein af 

meginhindrunum þess að hægt sé að efla námið enn frekar.  

 Þegar litið er til inntökuskilyrða á Norðurlöndunum sést að þar eru gerðar kröfur 

um sömu þætti og hér á landi fyrir utan að stúdentspróf eða sambærileg menntun er 

krafa fyrir lögreglumenn á Norðurlöndunum. Niðurstöður benda til þess að 

viðmælendur séu allir á sama máli hvað varðar breytingu á inntökuskilyrðum í skólann 

en þeir telja að krafa um stúdentspróf eða sambærilega menntun sé atriði sem bæta 

megi inn í inntökuskilyrði fyrir nemendur lögregluskólans. Þegar lögreglumenntun á 

Norðurlöndum er borin saman við menntun hér á landi benda niðurstöður til þess að 

lögreglan hér á landi leggi áherslu á að vera samkeppnishæf við það sem best gerist á 

Norðurlöndunum, líkt og fram kemur í langtímaáætlun lögreglunnar og löggæsluáætlun 

(Lögregluskóli ríkisins, 2007; Dóms- og kirkjumálaráðuneytið, 2007). Þar greinir frá 

mikilvægi þess að auka bæði menntun og sérþekkingu hjá lögreglumönnum svo að þeir 

séu sem best í stakk búnir til þess að takast á við alvarlegri glæpi og rannsóknarverkefni. 

Þar segir enn fremur að tryggja þurfi að íslensk lögregla standi ekki verr en nágrannar 

okkar í þeim málum (Dóms- og kirkjumálaráðuneytið, 2007). Það er því ályktun 

rannsakanda að háskólamenntun sé raunhæft skref samanborið við menntun 

Norðurlanda þegar litið er til framtíðar lögreglumenntunar hér á landi.  

 Fordæmi þess að breyta menntun lögreglumanna er til staðar þegar litið er til 

Norðurlandanna og er það ályktun rannsakanda að horfa megi til undirbúningsvinnu á 

Norðurlöndunum og leita fanga í henni þegar kemur að því að breyta náminu hér á 

landi. Þá er einna helst horft til þess aðlögunartíma sem kennarar lögregluskólans þurfa 

til þess að geta öðlast þá menntun sem krafist er til að þeir geti kennt á háskólastigi. 

Einnig þarf að skoða hvernig best sé að tengja eldri stétt við þá nýju með tilliti til 

menntunar og kjaramála. Niðurstöður benda til þess að allir viðmælendur séu á sama 

máli hvað varðar skipulag skólans og að þeir telji vænlegast að halda skólanum í 

óbreyttri mynd, þ.e.a.s að hann verði áfram rekinn sem sjálfstæð stofnun og að hann 

heyri áfram undir innanríkisráðuneytið. Á Norðurlöndunum hefur einnig verið haldið í 

slíkt fyrirkomulag, líkt og fram kom í kafla 2.3.1 og 2.3.2 um menntastofnanir Noregs og 

Danmerkur. Þó eru fordæmi fyrir því, líkt og í tilfelli hjúkrunarfræðinnar á Íslandi, að 

menntun heyri undir menntamálaráðuneyti en að starfsnám fari fram á stofnunum sem 

heyra undir heilbrigðisráðuneyti. Sama hvaða leið verður farin telur rannsakandi að 

ráðuneyti geti unnið saman og komist að farsælli niðurstöðu.  

 Þegar samanburður er gerður á hjúkrunarfræðingum, leikskólakennurum og 

lögreglumönnum kemur fram að breytingaferlið er ekki ósvipað hjá þessum þremur 

stéttum. Hjúkrunarfræðingar mættu mótspyrnu frá fólki sem taldi ekki nauðsynlegt að 

færa nám hjúkrunarfræðinga, upp á háskólastig þar sem hjúkrun væri ekki það mikilvæg 

námsgrein, líkt og fram kom í kafla 2.4.1. Viðhorfið var á þá leið að engar forsendur 

væru fyrir því að námið færðist upp á háskólastig þar sem sú menntun sem fyrir var væri 

nóg til þess að hægt væri að sinna starfinu. Sömu raddir hafa heyrst í tengslum við 

leikskólakennaranám og menntun lögreglumanna þar sem viðhorf þeirra mótföllnu er 

að starfið sem lögreglumenn þurfa að sinna þarfnist ekki háskólamenntunar. Einnig 

benda niðurstöður til þess, þegar viðhorf viðmælanda til breytinganna er borið saman 

við breytingaferli leikskólakennara, að fyrst og fremst hafi verið skiptar skoðanir um 

leiðir að breytingunum líkt og hjá lögreglumönnum. Þegar litið er til kjaramála benda 

niðurstöður til þess að þeir sem eru mótfallnir lögreglunámi á háskólastigi telji að 

menntun og kjör haldist ekki í hendur og því telja þeir ekki forsendur fyrir því að færa 

menntun lögreglumanna alfarið á háskólastig. Niðurstöður sýna að hjúkrunarfræðingar 

og leikskólakennarar telja að kjör þeirra hafi batnað með tímanum eftir að námið 

færðist upp á háskólastig, líkt og kom fram í kafla 4.1.5.1 og 4.1.5.2. Þar segir að smátt 

og smátt hafi stéttirnar náð fram kjarabótum á þeim forsendum að nám þeirra væri á 

háskólastigi. Þegar skoðaður er samanburður á launum starfsstétta í kafla 2.2.1.1 má sjá 

að lögreglumenn eru með töluvert lakari kjör en viðmiðunarstéttirnar. Að lokum benda 

niðurstöður þó til að helst sé litið til faglegs ávinnings með tilliti til menntunar á 

háskólastigi og er fordæmi þess að finna bæði hjá hjúkrunarfræðingum og 

leikskólakennurum sem lögðu mikla áherslu á faglega þætti í sinni baráttu. 

 

5.2 Takmarkanir rannsóknar og frekari rannsóknarefni 

Takmarkanir rannsóknarinnar liggja einna helst í því að erfitt er að yfirfæra niðurstöður 

viðtala á alla stéttina og skoðanir þeirra endurspegla ekki skoðanir allra lögreglumanna.  

Einnig er vert að athuga að allir viðmælendur hafa hagsmuna að gæta í sambandi við 

viðfangsefnið og því gætu skoðanir þeirra litast af þeim. Auk þess telst það til 

takmarkana að þrír viðmælendur ritskoðuðu viðtöl sín og gerðu athugasemdir fyrir 

greiningu og úrvinnslu gagna. Það telst einnig til takmarkana að könnunin var send út í 

tveimur hlutum og því fékkst ekki nákvæmlega sama svarhlutfall. Rannsakanda var auk 

þess bent á, eftir að ítrekun var send út, að hægt væri að svara könnuninni oftar en einu 

sinni. Rannsakandi hafði það til hliðsjónar við úrvinnslu gagna úr könnun að sá möguleiki 

væri fyrir hendi að einstaka einstaklingar hefðu svarað könnuninni oftar en einu sinni, 

sem skekkir niðurstöður að einhverju leyti. Því er vert að athuga að ekki er hægt að 

alhæfa um viðhorf lögreglumanna út frá niðurstöðum könnunarinnar. Aftur á móti má 

hátt svarhlutfall í könnun teljast til styrkleika sem gefur til kynna að lögreglumenn hafi 

töluverðan áhuga á viðfangsefninu. Þegar niðurstaða viðtala er borin saman við könnun 

liggur fyrir að stór meirihluti er hlynntur breytingum og telur að það sé grundvöllur fyrir 

því að færa menntun lögreglumanna upp á háskólastig. Þar sem blönduð aðferðafræði 

var notuð við rannsóknarvinnuna telst áreiðanleiki rannsóknarinnar góður því 

niðurstöður könnunar styðja við niðurstöður viðmælanda.  

 Hugmyndir að frekari rannsóknum eru þónokkrar og snúa að mestu leyti að því 

að skoða breytingaferlið enn betur. Mögulega væri hægt að skoða með hvaða hætti 

væri hægt að færa námið upp á háskólastig ásamt því að skoða mögulega uppbyggingu 

náms. Hægt væri að skoða með hvaða hætti háskólar landsins gætu unnið í samstarfi við 

lögregluskólann að uppbyggingu náms. Enn önnur tillaga væri að gera kostnaðaráætlun 

fyrir breytingu á náminu með því að reikna út hvað það myndi kosta að færa 

menntunina upp á háskólastig. Að lokum væri möguleiki að skoða enn frekar hvernig 

breyting náms á Norðurlöndunum hefur haft áhrif á störf lögreglunnar þar með tilliti til 

faglega þáttarins.  

6 Lokaorð 

Rannsókn þessi fjallaði um hvort grundvöllur væri fyrir því að færa menntun 

lögreglumanna á háskólastig. Slík úttekt hefur ekki áður verið gerð og með tilliti til þess 

hefur rannsóknin ákveðna sérstöðu. Helstu niðurstöður benda til þess að grundvöllur sé 

fyrir töluverðri eflingu á námi lögreglumanna, bæði með lengingu á námi og eflingu á 

faglegri þekkingu. Í breytingu á námi felast tækifæri, ekki einungis fyrir nemendur heldur 

skólann í heild og þar með talið kennara sem öðlast faglegan ávinning með því að bæta 

við sig þeirri þekkingu sem til þarf að kenna á háskólastigi. Þegar litið er til 

Norðurlandanna og viðmiðunarstétta hér á landi eru fordæmi fyrir því að flytja 

menntunina á háskólastig. Rannsakandi telur því að lögreglumenntun á háskólastigi 

verði raunveruleiki á komandi árum.  

Það sem vakti helst athygli rannsakanda var hversu margar ólíkar skoðanir eru á 

viðfangsefninu og hversu mikil innri barátta virðist ríkja á milli hagsmunaaðila. 

Rannsakandi lagði upp með að rannsaka forsendur fyrir námi á háskólastigi þar sem 

lögreglunám í nágrannalöndum okkar hefur verið að breytast og færast upp á 

háskólastig. Einnig vakti það áhuga rannsakanda að skoða þetta viðfangsefni þar sem 

námið hér á landi er einungis eitt ár og þar af eru fjórir mánuðir í starfsnámi. Þar sem 

rannsakandi hafði tekið eftir því í starfi sínu á lögreglustöðinni á höfuðborgarsvæðinu að 

lögreglustarfið er mjög krefjandi og fjölbreytt starf og verkefni þeirra bæði flókin og 

breytileg þá varð þetta viðfangsefni fyrir valinu og taldi rannsakandi áhugavert að skoða 

nám lögreglumanna enn frekar. Lögreglan þarfnast hæfni til þess að takast á við verkefni 

sem koma upp í því flókna og síbreytilega samfélagi sem við búum við í dag og því er 

menntun mikilvæg til þess að efla þann góða hóp einstaklinga sem mynda lögregluvald 

þjóðarinnar á sem faglegastan máta. Rannsakandi telur að lögreglunám á háskólastigi sé 

raunhæfur kostur og í takt við almenna menntun í landinu ásamt því að það samræmist 

fyrirkomulagi á lögreglunámi á Norðurlöndunum og námi sambærilegra stéttum hér á 

landi. Rannsakandi telur, samanber niðurstöður rannsóknarinnar, að þörf sé á eflingu á 

námi lögreglumanna hér á landi og að með tímanum muni ekki vera spurning um hvort 

heldur hvenær lögreglumenntun verði færð upp á háskólastig. 

Viðauki 1 Spurningar úr könnun 1 

 

Kæri viðtakandi. Mig langar til þess að biðja þig um að taka nokkrar mínútur í að svara mjög stuttri könnun 

sem ég er að gera fyrir mastersritgerð mína í Mannauðsstjórnun við Háskóla Íslands. Ritgerðin fjallar um 

menntun lögreglumanna og möguleikann á því að færa lögregluskólann upp á Háskólastig og langar mig í 

því samhengi að kanna viðhorf lögreglumanna á þessu málefni.  Svörin eru órekjanleg. Athugið að ég bið 

vinsamlegast einungis lögreglumenn og konur um að svara þessari könnun.  Með fyrirfram þökk, Guðrún 

Tinna Ólafsdóttir 

 

 

 

Hefur þú lokið námi við Lögregluskóla ríkisins?  

1. Já 

2. Nei 

 

 

 

Hefur þú lokið stúdentsprófi? 

1. Já  

2. Nei 

 

 

 

Hefur þú lokið iðnnámi? 

1. Já  

2. Nei 

 

 

 

Ertu hlynnt/ur eða andvíg/ur því að færa menntun lögreglumanna upp á Háskólastig?  

1. Hlynnt/ur 

2. Andvíg/ur 

 

 

 

Ef hlynnt/ur hvers vegna?  

 

 

 

 

 

 

 

 

 

Ef andvíg/ur, hvers vegna? 

Hefðir þú valið þetta nám hefði það verið á háskólastigi? 

1. Já 

2. Nei 

3. Kannski 

 

 

 

Hvaða breytingar telur þú að færsla lögreglumenntunar upp á háskólastig hafi í för með sér?  

 

 

 

 

 

 

 

 

 

Starfsaldur í árum 

1. 0-5 

2. 6-15 

3. 16-25  

4. 26-   

 

 

 

Kyn 

1. Kona 

2. Karl 

 

 

 

Aldur 

1. 20 - 35 

2. 36 - 50  

3. 51 -  

Viðauki 2 Spurningar úr könnun 2 

Viðauki 3 Viðtalsrammar 

 

 

 


